
Niyolon u Xhun tiß u Jesús

1  1 As xeß qßiisaj atik chit umaßl 
u uxhchil uvaß nikßuchun 

kam bßantaßn u Tiixheß. As 
echenikeß kßatz u Tiixheß, tan an 
chit Tiixheß u uxhchileß.
2 As atik chiteß u uxhchileß kßatz 
u Tiixheß tul yeßxnik chee u vatz 
txßavaßeß.
3 Jankßal chit unqßa veeß ati, as 
aßeß cheesan tetz. As yeßl umaj 
kam ati uvaß jit u uxhchileß 
cheesan tetz.
4 As echen u tiichajileß kßatz u 
uxhchileß. As aß vitiichajileß u 
txijun tetz u qaanxelaleß.
5 As aß u txijun tetz u qaanxelaleß 
ni txijun bßen u qßej toktoeß. As 
jatu koj la olebß u qßej toktoeß tiß 
itzaasaleß.

6 As atik umaßl u naj uvaß Xhun 
ibßii uvaß ichaj tzan u Tiixheß
7 tiß ul talat isuuchil unqßa yoleß 
sukuxoßl tiß u txijun tetz u 
qaanxelaleß, aqßal uvaß kajayil 
chit oß tukß unqßa tenameß la 
kukßujbßaß kukßußl tiß u txijun tetz 
u qaanxelaleß.
8 Jit u Xhuneß u txijun tetz u 
qaanxelaleß. Pet aß u Xhuneß u 

alol tetz isuuchil u yoleß tiß uvaß 
abßil u txijun tetz u qaanxelaleß.

9 As tul kat ul u txijun tetz 
u qaanxelaleß uvaß taßn chiteß 
unchßißtil vatz u txßavaßeß,
10 as atik u txijun tetz u 
qaanxelaleß xoßl unqßa tenameß. 
As kßuxh aßeß u cheesan tetz u 
vatz txßavaßeß skajayil, as yeß kat 
texhla unqßa tenameß u tijleßmeß.
11 As kßuxh aß ulkat xoßl 
vitenameß, as yeß kat kßulpu veßteß 
taßn vitenameß.
12 Pet abßil uveß kat niman as 
kat ikßujbßaß ikßußl stiß, as aßeß kat 
oksan oß smeßal ikßaol Tiixh.
13 As yeßl uvaß tukß koj itxumbßal 
umaj vatz txßavaßilla aama as tukß 
koj u tachaßv umaj uxhchil uvaß 
kat ok oß smeßal ikßaol Tiixh. Pet 
tachaßv chit u Tiixheß uvaß kat ok 
oß smeßal ikßaol Tiixh.

14 As u uxhchileß uvaß 
nikßuchun kam bßantaßn u Tiixheß, 
as atik veßt sukuxoßl, as nimal 
veßt bßaßnil kat ibßana, as nik tal 
veßt u jikla yoleß te unqßa tenameß. 
As kat teqßo veßt qaama tan ech 
nik ibßaneß echeß uveß nik ibßan u 
Tiixheß tan aßeß unchßißtil viKßaol 
u Tiixheß. Estißeß kat teqßo veßt 

Unqßa bßaßnla yol uvaß

tzßibßamal kan taßn

u Xhun
tiß u Jesús

a 1.28 As jit u Betania ni taleß uvaß najlich u Jerusalén. Pet aß umaßt u Betania uvaß 
jalit u Jordán.

qaama tiß unqßa uveß nik ibßan 
Aak.
15 As tal u Xhuneß isuuchil unqßa 
yoleß stiß. As ech tal ileß: —Aakeß 
uvaß kat vala, uvaß ech val ileß: 
«Xekel tzan umaßl u uxhchil sviß. 
As nim talcheß sviß, tan atik chiteß 
tul uvaß yeßxnik itzßebß in,»— tißk 
u Xhuneß.
16 As yeß niyaß u Tiixheß tiß taqßat 
vibßaßnileß sqe, tan nim chit 
vibßaßnil Aakeß sqiß,
17 tan bßaßneß vitzaqßit Aakeß uvaß 
atik kan sukuxoßl taßn u Moisés 
bßaxa. Pet aal chit nim talchu 
veßt vibßaßnileß tukß u jikla yoleß 
uvaß at sqiß, as u uxhchil uvaß ni 
val sete as aßeß u Jesucristo,
18 tan yeßxhebßil kat ilon ikaßy u 
Tiixheß. Pet taßn kuxh unchßißtil 
viKßaol Aakeß uvaß umaßl kuxh 
vitxumbßal Aakeß stukß, as aßeß 
uveß kat alon isuuchil sqe.

Visuuchil u Jesús 
uvaß ul tal u Xhuneß

Mateo 3.11-12; Marcos 1.7-8;
Lucas 3.15-17

19 Unqßa iqßesal unqßa tenameß 
tu u Jerusalén as kat ichaj bßen 
chajnaj kaßl unqßa nachol Tiixh 
tukß kaßt unqßa tiaal u Leví tiß bßen 
ichßotil te u Xhuneß. As ech tal 
chajnaj ileß: —¿Kam eejleßmeß qßi?— 
tißk chajnaj. As tal veßt u Xhuneß 
isuuchil u tijleßmeß te chajnaj.
20 As yeß kat imuj u Xhuneß yol. Pet 
jik chit kat tal u Xhuneß: —Jit ineß u 
Cristo,— tißk u Xhuneß tal te chajnaj.
21 As ichßoti veßt chajnaj: —¿Abßiste 
axh qßi uveß naaleß? ¿Ma axh u 

Elías?— tißk chajnaj. —Yeßle, jit 
ineß,— tißk u Xhuneß. —¿Pet moj 
axh u qßajsan tetz viyol u Tiixheß 
uvaß la uli?— tißk chajnaj. —Yeßle, jit 
ineß,— tißk u Xhuneß.
22 —¿Abßiste veßt axh qßi uveß 
naaleß? As al sqe, tan la qootzi tiß 
bßen qalat te unqßa chajol qetzeß. 
¿As kam u eejleßmeß uveß la bßen 
qaleß?— tißk chajnaj.
23 As ech tal veßt u Xhun ileß: 
—Aß u vijleßmeß uvaß tal kan u 
qßajsan tetz viyol u Tiixheß uvaß 
Isaías tul ech tal ileß:

Tan ineß uvaß nunsikßineß tu u 
tzuukin txßavaßeß. As ech ni 
val ileß:

«¡Ebßantaj etucheß tiß ekßulat u 
kuBßooqßoleß echeß ijikbßaßl 
umaj bßey!» tißk u Isaías tal 
kan,—

tißk u Xhuneß.
24 As aß unqßa fariseo chajon bßen 

unqßa najeß tiß ichßotil itziß u Xhuneß.
25 As ech tal veßt unqßa naj ileß te 
u Xhuneß: —Asoj jit axh u Cristo, 
jit axh u Elías, jit axh u qßajsan 
tetz viyol u Tiixheß uvaß la uli, 
as ¿kam qßi uveß naaqß kuß unqßa 
uxhchileß xeß u aßeß?— tißk chajnaj.
26 As ech tal veßt u Xhun ileß: 
—Tan xeß kuxh aßeß ni vaqßkat kuß 
unqßa uxhchileß. Pet at umaßl u 
uxhchil sexoßl uvaß yeß ootzimal 
u tijleßmeß setaßn.
27 As xekel veßt tzan sviß. As jit 
unkßuleleß uvaß la unsaapu vixaßpeß, 
tan nim talcheß sviß,— tißk u Xhuneß.

28 As aß ibßankat tu umaßl u 
tal tenam uveß Betania a jalit u 
nimla aßeß uveß Jordán. As tzitziß 

aa 1.38 «Chusul» isuuchil u yoleß uveß «Rabí.»

nik taqßkat kuß u Xhuneß unqßa 
uxhchileß xeß u aßeß tukß vibßii u 
Tiixheß.

Ni tal u Xhuneß
u tijleßm u Jesús

29 Ech veßt qßejal stuul, as til 
veßt u Xhuneß ijetzßen ok u Jesús 
skßatz. As ech tal veßt u Xhun ileß 
xoßl unqßa tenameß: —¡Etiltaj, tan 
il Aak ileß uvaß ech tatineß echeß 
kaneeroß uvaß niyatzßpu vatz u 
Tiixheß! As Aakeß chajel veßt tzan 
taßn u Tiixheß tiß ul isotzsal ipaav 
unqßa tenameß skajayil.
30 As Aakeß uvaß kat val sete uvaß 
ech val ileß: «Xekel tzan umaßl 
u uxhchil sviß. As atik chiteß tul 
yeßxnik itzßebß in,» chßin kat vala.
31 As mitaßn in ootzin tetz 
Aak. Pet kat ul vaqß kuß unqßa 
uxhchileß xeß u aßeß, aqßal uvaß la 
ootzil veßt Aak taßn u kutenameß 
uvaß tiaal Israel,— tißk u Xhuneß.
32 As ech tal u Xhun ileß unpajte: 
—Kat vil ikuß veßt chßußl u Tiixhla 
Espíritu tu almikaß, echeß ikuß 
chßußl umaj paroomaxh. As ul 
ikßujbßaß veßt tibß tiibßa Aak.
33 As tul yeßxnik vootzi Aak, as 
maßtik talat u chajol vetzeß sve 
uvaß chajon tzan in tiß vaqßat 
kuß unqßa uxhchileß xeß u aßeß: 
«Abßil uvaß la eel ikuß veßt chßußl u 
Tiixhla Espíritu stiibßa as la atin 
skßatz, as Aakeß la aqßon veßt ok u 
Tiixhla Espíritu tu vetaanxelaleß,» 
tißk sve.
34 As aßeß kat vila. Estißeß ni 
val sete uvaß Aakeß viKßaol u 
Tiixheß,— tißk u Xhuneß tal te 
unqßa tenameß.

Nimolo u Jesús 
u Lixh tukß u Luß

35 Ech qßejal stuul, as atik 
veßt u Xhuneß tukß kaßvaßl 
vichusulibßeß tziß u aßeß.
36 Tul til u Xhuneß ipal u Jesús, 
as ech tal veßt ileß: —¡Il Aak ileß! 
¡As Aakeß uvaß ech tatineß echeß 
kaneeroß uvaß niyatzßpu vatz u 
Tiixheß! As chajel veßt tzan Aak 
taßn u Tiixheß tiß ul isotzsal ipaav 
unqßa tenameß skajayil,— tißk u 
Xhuneß tal te kaßvaßl vichusulibßeß.
37 As tul tabßi veßt chajnaj uvaß 
tal u Xhuneß tiß u Jesús, as taqß 
veßt kan chajnaj u Xhuneß. As 
xekebß veßt chajnaj tiß u Jesús.
38 As isuchqßi veßt tibß Aak. Isaji 
veßt Aak kaßvaßl u najeß uvaß xekik 
tiß Aak. As ichßoti veßt Aak itziß 
chajnaj: —¿Kam nechukeß?— tißk 
Aak tal te chajnaj. Ech tal veßt 
chajnaj ileß: —¿Rabí, aa katil 
jejleßlkat axh?— tißk chajnaj.
39 As ech tal Aak ileß: —Sißunaj. 
Etiltaj,— tißk Aak tal te chajnaj. 
Bßen veßt chajnaj tiß Aak. Bßex 
til veßt chajnaj katil uveß atikkat 
Aak. As kaa veßt chajnaj kßatz 
Aak, tan kamal kajvaßl oora kuß 
qßii oon chajnaj kßatz Aak.

40 As Lixh ibßii umaßl u najeß 
uvaß kat abßin viyol u Xhuneß. As 
xekebß veßt naj tiß u Jesúseß. As aß 
u Lixheß u titzßin u Simón uvaß Luß.
41 As bßex ichuk veßt u Lixheß u 
Simón. As tul ilej naj u Simón 
uvaß Luß, as ech tal naj ileß: —¡Kat 
kulejlu veßt u Mesías!— tißk naj, 
tan «Cristo» isuuchil u yoleß uvaß 
«Mesías.»

bß 1.51 As tul tal u Jesúseß u yoleß uvaß VIKßAOL U NAJEß, as aß uvaß tal Aak uvaß itzßibßa 
kan u Daniel 7.13-14: Kat unvatzkßa umaßl u vatzikß aqßbßal as kat vil ikuß chßußl umaßl 
u naj tu u suutzß tu almikaß. As kat ul veßt kßatz umaßl u qßesla naj. As kat aqßax ok 
vatz u qßesla najeß. As kat aqßpu veßt tijleßm tiß unqßa tenameß tiß unqßa yolbßaleß 
skajayil, as ni toksal veßt iqßii. As yeßl veßt iyaßtebßal u tijleßmeß la ibßaneß, as yeßxhebßil 
la olebß stiß.
ch 1.51 Chuk tu u Oßt Testamento: Génesis 28.12.

42 As teqßo u Lixheß u Simón 
stiß. Bßex ikßuch veßt naj u Jesús. 
Tul oon u Simón vatz u Jesús, as 
aalik ok Aak te naj. As ech tal 
veßt Aak ileß: —Axh Simón, ikßaol 
Jonás, cheel jit veßt axh Simón. 
Pet axh veßt Cefas la ibßaneß,— 
tißk u Jesús, tan aß isuuchil u 
yoleß uvaß «Cefas» as «Luß» tu 
kuyolbßal.

Nimolo u Jesús u Pißl 
tukß u Natanael

43 Ech qßejal stuul, as tal veßt 
u Jesús ibßen tu u Galilea. As tul 
oon veßt Aak, ilej veßt Aak umaßl 
u naj uvaß Pißl. As ech tal Aak 
ileß te naj: —Xekebßen sviß,— tißk 
Aak.
44 As aß tzaanajkat u Pißleß tu u 
Betsaida, tan umaßl kuxh itenam 
naj tukß u Lußeß as tukß u Lixheß.
45 As bßex ichuk veßt u Pißleß u 
Natanael. Tul ilej naj u Natanael, 
as ech tal naj ileß: —Kat kulejlu 
veßt u uxhchileß uvaß itzßibßa kan 
u Moisés tukß uvaß tal kan unqßa 
qßajsan tetz viyol u Tiixheß. As 
aßeß vil uvaß Jesús, vikßaol u 
Xhußleß, uvaß aa Nazaret,— tißk u 
Pißleß.
46 As ech tal u Natanael 
ileß: —¿La kol chit el chßußl 
umaj bßaßnla uxhchil qßa tu u 
Nazaret?— tißk naj. Ech tal 
veßt u Pißl ileß: —¡Koßon! ¡Kuxh 
ila!— tißk naj.

47 As tul til veßt u Jesús toon u 
Natanael skßatz, as ech tal veßt 
Aak ileß tiß naj: —Il umaßl u tiaal 
Israel ileß uvaß jik chit itxumbßal, 
tan yeßl yol nichuli naj,— tißk u 
Jesús.
48 As ichßoti veßt u Natanael 
te Aak: —¿Katil qßi ootzikat 
in?— tißk naj. As ech tal veßt 
Aak ileß: —Maßtik vilat axh jaqß 
umaßl u higuera tul yeßxnik oon 
u Pißleß tiß amololeß,— tißk Aak 
tal te naj.
49 Ech tal u Natanael ileß: 
—Chusul, axheß vil viKßaol u 
Tiixheß. As axheß u tijlenaal u 
kutenameß uveß tiaal Israel,— tißk 
naj.
50 As ech tal veßt u Jesús ileß: 
—¿Ma nakßujbßaß akßußl sviß tiß uvaß 
kat val see uvaß kat vil axh jaqß u 
tzeßeß uvaß higuera? Pet tuk val 
see, tan nimeß uveß tuk eeleß tiß 
uvaß kat val see.
51 As ech tal veßt u Jesús ileß: 
—Tan jik chit tuk val sete, 
tan la etil uvaß jajleßl veßt u 
almikaßeß. As tuk etil ijeßeß as ikuß 
chßußl unqßa ángeleß uvaß tetz u 
Tiixheß tiibßa VIKßAOL U NAJEß bß tiß 
ilochpeß,— tißk u Jesús. ch

Ni tex til u Jesús 
umaßl u tzumbßaß 

2  1 Tu veßt itoxvu qßii, as 
tiß umaßl u nimla qßii tiß 

teqßot tibß umaj uxhchil tu u 

tenam uvaß Caná uvaß echen tu 
u Galilea. Atik vitxutx u Jesús 
tzitziß.
2 As saßbßelal veßt u Jesús tukß 
unqßa ichusulibßeß tu u tzumbßaßeß.
3 As til veßt vitxutx u Jesús 
uvaß motx veßt u vino xoßl unqßa 
tenameß. As ech tal veßt ileß: 
—Kat motxyu veßt u vino,— tißk 
vitxutx Aakeß tal ste.
4 As ech tal veßt Aak ileß: 
—¿Txutx, kam ni tokkat u yoleß 
uveß naal sve? Tan yeß ilejeßte 
uvaß la unkßuch u vijleßmeß te 
unqßa tenameß,— tißk Aak.
5 As ech tal veßt vitxutx u 
Jesús ileß te unqßa lochonaaleß: 
—Ebßantaj kam uveß tuk tal Aak 
sete,— tißk vitxutx u Jesús.
6 As atik vaajil unqßa nimla chaj 
loßch. As kamal oßvoßj txeßn aß 
nikat ibßen tu junun u loßcheß. As 
aß itxaßk unqßa loßcheß tiß imolpu 
aß uvaß nik itxakonsa unqßa 
tiaal Israel tiß itxßaat iqßabß tukß 
tiß itxßaat unqßa aqßonbßaleß tu 
kabßal.
7 As ech tal veßt u Jesús ileß te 
unqßa lochonaaleß: —Enoosataj 
unqßa loßcheß taßn aß,— tißk Aak. 

As inoosa veßt chajnaj unqßa 
loßcheß.
8 As tul noo veßt unqßa loßcheß, as 
ech tal veßt Aak ileß: —Eteesataj 
el tzan unbßooj uveß at tu u 
loßcheß. As bßen etaqßtaj te u 
ilol tetz isuuchil u nimla qßiieß 
tiß teqßot tibß meßal ikßaol umaj 
uxhchil,— tißk Aak.
9 As tul tukßa veßt u ilol tetz 
isuuchil u tzumbßaßeß u aßeß uveß 
ibßensa u Jesús sbßaßnla vino, as 
jit alpu te naj uvaß katil tzaakat 
u vino. As aßik kuxh unqßa 
lochonaaleß ootzin tetz. As imolo 
veßt u ilol tetz isuuchil u nimla 
qßiieß u najeß uveß teqßo tibß tukß 
tixqel.
10 As ech tal veßt naj ileß: 
—Jankßal chit unqßa najeß as aß 
nibßaxsa chajnaj unqßa bßaßnla 
chaj vino. As tul nimal maßt 
tukßaleß, as aßn kat pal veßt u vino 
uveß yeßl itxaßk. Pet ech koj axh, 
tan kat akol u bßaßnla vinoeß. As 
aßn ileß naaqß veßteß,— tißk naj tal 
te u najeß.
11 As aß u bßaxa kßuchbßal 
tetz u tijleßm u Jesúseß uvaß 
kat ibßana. As aß kat ibßankat 
tu u tal tenam uvaß Caná 
uvaß echen tu u Galilea. As 
kat ikßuch veßt Aak uvaß nim 
talchu veßt Aak. As aal chit 
ikßujbßaß veßt unqßa ichusulibß 
Aakeß ikßußl stiß.

12 As tul maßtik itzojpu veßt 
u nimla qßiieß tiß teqßot tibß 
meßal ikßaol umaj uxhchil, as 
bßen veßt Aak tu u Capernaúm 
tukß vitxutxeß tukß unqßa titzßin 
Aakeß tukß unqßa ichusulibßeß. As 
yeß kuxh jatvaßl qßii ibßan Aak 
tzitziß.

chß 2.13 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol 
unqßa qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. 
As eyen tu Éxodo 12.1-36.
e 2.14 As aßeß unqßa najeß uvaß nik jalon unqßa puajeß tetz umaßt tenam uvaß eqßomik 
taßn unqßa uxhchileß uvaß ni tul tu u tostiixheß, tan vatzul kuxh u puajeß nik ibßanbßel 
tu u tostiixheß.

Nilaqßbßa el u Jesús 
unqßa aakßaßyeß 

vatz viqßanal u tostiixheß
Mateo 21.12-13; Marcos 11.15-18;

Lucas 19.45-46
13 As bßiitik kuxh tul veßt 

u nimla qßiieß uvaß pascua chß 
ibßii. As bßen veßt u Jesús tu u 
Jerusalén tukß unqßa ichusulibßeß.
14 As tul ok veßt Aak vatz 
viqßanal u tostiixheß, as til veßt 
Aak unqßa uxhchileß uveß nik 
ikßayineß. At chajnaj nikat kßayin 
vaakaxh, kaneeroß, paroomaxh 
tiß toksat unqßa tenameß unqßa 
avaneß vatz u Tiixheß. As til Aak 
uvaß xonlik kaßt unqßa naj uvaß 
nik jalon unqßa puajeß. e
15 As ipaatxßu veßt Aak umaßl u 
tzßußm. As ilaqßbßa veßt el Aak 
unqßa uxhchileß skajayil uveß nik 
kßayin unqßa ikaneeroßeß tukß 
unqßa ivaakaxheß. As imakßeßl 
Aak vipuaj unqßa najeß uveß nikat 
jalon puaj. As ipilqßu veßt Aak 
unqßa imeexha chajnajeß.
16 As ech tal veßt Aak ileß te 
unqßa kßayin paroomaxheß: 
—¡Eteqßotaj el unqßa etetzeß! 
¡Yeß kuxh etoksa u tostiixheß 
skßayibßalil, tan tetz vunBßaaleß!— 
tißk Aak.
17 As aßn ul veßt u yoleß skßußl 
unqßa ichusulibß Aakeß uvaß 
tzßibßamal kan uvaß ech ni tal 
ileß:

As nichßoßn vaama tiß unqßa 
veeß ni tuch tu vakabßaleß, 
tißk u yoleß.

18 As ech tal veßt unqßa iqßesal 
unqßa tenam ileß te u Jesús: 
—¿Kam kßuchbßal tetz u eejleßmeß 
la akßuch sqe uvaß la uch 
abßanataß uveß nabßaneß?— tißk 
chajnaj.
19 As ech tal veßt u Jesús ileß: 
—Kßuxh la eteßpu u kabßalaß, as 
la untxakpisa titoxvu qßii,— tißk 
Aak.
20 As ech tal veßt chajnaj ileß: 
—¿Ma aß naaleß uvaß oxvaßl kuxh 
qßii la atxakpisakat u tostiixheß? 
As tul vaajil toxkßal yaabß (46) 
kat txakpisalkat,— tißk unqßa 
iqßesal unqßa tenameß.
21 As yeßl uvaß aß koj chit u 
kabßaleß uvaß tal Aak. Pet aß 
vichißol Aakeß uvaß tala tul uvaß 
la ul taama Aak unpajte.
22 As xamtik veßt stuul tul 
maßtik tul veßt taama Aak, as 
ul veßt viyol Aakeß skßußl unqßa 
ichusulibßeß uvaß tal Aak. As 
inima veßt chajnaj u yoleß uveß 
tzßibßamal kan tiß u tulebßal taama 
Aakeß as tukß u yoleß uvaß tal Aak.

23 As tul atik u Jesús tu u 
Jerusalén tiß tilat u nimla qßiieß, 
as yeß saach unqßa tenameß 
ikßujbßaß ikßußl tiß Aak, tan tiß 
uvaß til veßt unqßa tenameß unqßa 
kßuchbßal tetz u tijleßm Aakeß uveß 
nik ibßaneß.

24 Pet jit ikßujbßaß Aak ikßußl tiß 
unqßa tenameß, tan ootzimalik 
taßn Aak kam uvaß at tu u 
taanxelal unqßa tenameß.
25 As jit tzßajinal la alpu te Aak 
uvaß kam bßan taßn itxumbßal 
unqßa tenameß, tan ootzimal 
vitxumbßal unqßa tenameß taßn 
Aak skajayil.

Niyolon u Jesús 
tukß u Nicodemo

3  1 Atik umaßl u fariseo uvaß 
Nicodemo ibßii. As naj umaßl 

viqßesal unqßa tiaal Israel.
2 As oon veßt naj aqßbßal xeß u 
Jesús. As ech bßex tal naj ileß: 
—Chusul, as ootzimal sqaßn uvaß 
aß u Tiixheß kat chajon tzan axh, 
tan yeßxhebßil la txßolon ibßanax 
unqßa kßuchbßal tetz u tijleßm u 
Tiixheß uveß nabßaneß, asoj yeßl 
Aak at skßatz,— tißk naj.
3 As ech tal veßt u Jesús ileß: 
—Jik chit tuk val see, tan abßil 
uvaß yeß la itzßebß tikaßpa, as yeß 
la uch tok xoßl unqßa tenameß uvaß 
at jaqß u tijleßm u Tiixheß,— tißk 
u Jesús.
4 As ech tal veßt u Nicodemo ileß: 
—¿Kam la tulbße umaj naj qßi 
titzßebßeß tul qßestu veßt naj? ¿Ma 
la uch bßa uvaß la ok naj kßatz 
vitxutxeß tiß titzßebß unpajte?— 
tißk naj.
5 Ech tal veßt u Jesús ileß: 
—Jik chit tuk val see, abßil 
uvaß yeßxhkam itzßebßnal kßatz u 
Tiixheß taßn u Tiixhla Espíritu as 
yeßxhkam itzßebßnal taßn u aßeß, as 
yeß la uch tok xoßl u tenameß uvaß 
at jaqß u tijleßm u Tiixheß.
6 As abßil uveß kat itzßebß kßatz 
vitxutxeß as vatz txßavaßilla chißol 

kuxheß. Pet abßil uveß la itzßebß 
taßn u Tiixhla Espíritu, as at veßt 
itiichajil kßatz u Tiixheß.
7 As yeß kuxh sotz akßußl tiß u yoleß 
uveß ni val see uvaß techal chit la 
itzßebß ex tikaßpa,
8 tan echeß u kajiqßeß tan kßuxh 
naabßi ivuluneß, as yeß natxßol 
eelataß katißch itzaaeß, as katißch 
ibßeneß. Echat kuxh bßanel taßn 
unqßa uxhchileß uveß ni titzßebß 
taßn u Tiixhla Espíritu,— tißk u 
Jesús.
9 As ech tal veßt u Nicodemo ileß: 
—¿La kol chit ibßan qßa echeß uveß 
naaleß?— tißk naj.
10 Ech tal veßt u Jesús ileß te naj: 
—Axh umaßl u chusul tetz viyol 
u Tiixheß xoßl unqßa tenameß. ¿As 
ma yeß napal bßa tu unqßa yoleß?
11 Ileß jik chit tuk val see tan 
kam unqßa veeß ootzimal sqaßn as 
aßeß ni qaleß. As kam uvaß ni qileß 
as aßeß ni qal isuuchil. As kßuxh aß 
visuuchil u yoleß uveß ni val sete, 
as yeß nenima.
12 As kßuxh aß unqßa vatz 
txßavaßilla yoleß uveß ni val sete, 
as yeß kat enima. ¿As aß kol chit 
la enima unqßa yoleß qßa uvaß tetz 
u Tiixheß uvaß la val sete?
13 Tan yeßxhebßil kat jeß tu almikaß, 
pet taßn kuxh ineß uvaß in VIKßAOL U 
NAJEß uvaß kat kuß chßußl tu almikaß.
14 As echat chit la unbßaneß 
echeß uvaß kat ibßan u Moisés, 
tul kat taqß jeß umaßl u vatzibßal 
txßißlatxoo vatz umaßl u tzeß tu 
u tzuukin txßavaßeß tiß tel unqßa 
tenameß vatz u kamchileß. As 
techal la aqßpik jeß in vatz umaßl 
u tzeß uvaß in VIKßAOL U NAJEß,
15 aqßal uvaß at itiichajil u 
taanxelal unqßa uxhchileß kßatz 

u Tiixheß, jankßal unqßa uxhchileß 
uveß la ikßujbßaß ikßußl sviß. As 
yeß la itzßej vitiichajileß uveß yeßl 
iyaßtebßal,— tißk u Jesús.

Nixoßni u Tiixh 
unqßa tenameß skajayil

16 Tan kat itxum u Tiixheß 
ivatz unqßa tenameß skajayil vatz 
u txßavaßeß. Estißeß kat taqß tzan 
Aak unchßißtil viKßaoleß tiß ikameß, 
aqßal uvaß jankßal unqßa uxhchileß 
uvaß la ikßujbßaß ikßußl tiß viKßaol 
Aakeß as yeß la tzßejxi. Pet at 
itiichajil uvaß yeßl iyaßtebßal.
17 As yeß kat ichaj tzan u Tiixheß 
viKßaoleß vatz u txßavaßeß tiß uvaß 
la taqß bßen Aak unqßa tenameß 
tu u kßaxkßoeß. Pet kat ichaj tzan 
Aak viKßaoleß tiß iqßalpul unqßa 
tenameß vatz vipaaveß.
18 Estißeß jankßal unqßa uxhchileß 
uveß la niman viKßaol u Tiixheß 
as yeßl u kßaxkßoeß at tzan stiß. Pet 
jankßal unqßa uxhchileß uvaß yeß 
ni niman as aßeß at veßt tzan u 
kßaxkßoeß stiß, tan tiß uvaß yeß kat 
ikßujbßaß ikßußl tiß unchßißtil viKßaol 
u Tiixheß.
19 As kat teesa veßt el tibß unqßa 
tenameß kßatz u txijun tetz u 
taanxelaleß tul uvaß kat ul Aak 
vatz u txßavaßeß, tan tiß uvaß 
nisaß unqßa tenameß ibßanat u 
vaßlexheß. Pet yeß nisaß inimat u 
txijun tetz u taanxelaleß. Estißeß 
at veßt tzan u kßaxkßoeß tiß unqßa 
tenameß.
20 As jankßal unqßa tenameß uveß 
aß kuxh u vaßlexheß nibßaneß as 
nichißan taama tiß u txijun tetz 
u taanxelaleß. As ni teesa veßt el 
tibß skßatz, tan aß isaß uvaß yeß la 
majax ivatz tiß ipaavineß.

21 Pet ech koj unqßa uxhchileß 
uveß ni bßanon u jikeß, tan 
nijetzßen ok kßatz u txijun tetz u 
taanxelaleß, aqßal uvaß la tootzi 
unqßa tenameß uvaß aß u Tiixheß 
aqßol tetz vitxumbßaleß tiß ibßanat 
u bßaßneß.

Niyolon u Xhun tiß u Jesús
22 As xamtik veßt stuul, as 

el veßt u Jesús tu u Jerusalén 
tukß unqßa ichusulibßeß. As oon 
veßt Aak tu u Judea uvaß nik 
taqßaxkat kuß unqßa uxhchileß xeß 
u aßeß taßn Aak.
23 As echat nik ibßan u Xhuneß 
unpajte, tan nik taqß kuß unqßa 
uxhchileß xeß u aßeß tu u tenameß 
uvaß Enón, najlich u Salim, tan 
tiß uvaß nim u aßeß uvaß atik tzitziß. 
As yeß saach unqßa uxhchileß uli 
tiß ikuß xeß u aßeß,
24 tan yeßxnik oksal u Xhuneß tu 
u kaarsa.

25 As nik iyaa tibß unqßa 
ichusulibß u Xhuneß tukß kaßt 
vimooleß uvaß tiaal Israel, tiß uvaß 
kam la tulbße unqßa uxhchileß 
teesat el u vaßlexheß tu u 
taanxelaleß vatz u Tiixheß.
26 As ech bßex tal veßt unqßa 
ichusulibß u Xhun ileß ste: 
—Chusul, u najeß uvaß atik 
sakßatz jalit u nimla aßeß uvaß 
Jordán, uvaß yolon axh stiß, as ni 
taqß kuß naj unqßa uxhchileß xeß u 
aßeß. As yeß saach tok veßt unqßa 
tenameß kßatz naj,— tißk chajnaj.
27 Ech tal veßt u Xhun ileß te 
chajnaj tiß u Jesús: —Aßeß nibßaneß 
uvaß alel tzan ste taßn u Tiixheß, 
tan yeßxhkam la uch ibßanat 
umaj uxhchil, asoj jit u Tiixheß 
tu almikaß kat aqßon ste.

28 As an chit exeß kat abßin 
vunyoleß uvaß ech kat val ileß. 
Jit ineß u Cristo, tan Tiixheß kat 
chajon tzan in bßaxa vatz u 
Cristo,
29 tan ech vatineß vatz u Cristo 
echeß umaj tetz kßultziß u 
tzumelaeß uvaß at txala, tan aß 
kuxh u tzumelaeß kßujleßl tiß u 
ixqelaeß. Pet ech koj u tetz kßultziß 
u tzumelaeß, tan nichiibßeß tul ni 
tabßi u tuul ivißeß. As echat chit 
bßan vaßn, tan vaßl chit unchiibßeß.
30 As aal tuk oksaloj veßt iqßii 
Aak. Pet ech koj in, tan yeßl 
unqßii la oksal veßteß.

Niyolon u Xhun 
tiß u tijleßm u Jesús

31 Tan aß tzaanajkat Aak tu 
almikaß. As Aak veßteß nim talcheß 
tiß unqßa tenameß skajayil. Pet 
ech koj in, tan in kuxh vatz 
txßavaßil aama, as aß kuxh u vatz 
txßavaßil yoleß ni valeß, tan aß 
kuxh u vatz txßavaßil txumbßaleß 
eqßomal svaßn. Pet ech koj u 
Jesús, tan aß tzaanajkat Aak tu 
almikaß. As taßn Aakeß nim talcheß 
tiß unqßa tenameß skajayil.
32 As aßeß ni tal u Jesús kam uveß 
kat til Aak tukß uveß kat tabßi 
Aak. As kaßl kuxh unqßa uxhchileß 
ni niman viyol Aakeß.
33 Pet abßil uvaß ni niman u yoleß 
uvaß ni tal u Jesús, as nikßucheß 
uvaß jik chit u yoleß uveß ni tal u 
Tiixheß ste,— tißk u Xhuneß.
34 Kat ichaj tzan u Tiixheß u 
Jesúseß. As tul uvaß niyolon 
u Jesús, as an chit u Tiixheß 
niyoloneß. Tan ayaßl chit ikßußl 
u Tiixheß kat taqß Aak viTiixhla 
Espíritu te u Jesús.

35 As xoßn chit viKßaol u 
Kubßaaleß ste. As kat toksa Aak 
viKßaoleß Bßooqßolil tiß unqßa veeß 
skajayil.
36 Estißeß uvaß abßil la ikßujbßaß 
ikßußl tiß viKßaol u Tiixheß as at 
veßt itiichajil uvaß yeßl iyaßtebßal. 
Pet abßil uvaß yeß la niman Aak 
as yeßl veßt itiichajil u taanxelaleß 
kßatz u Tiixheß, pet aß veßt 
vitxßißtzißl u Tiixheß at veßt tzan 
stiß.

Niyolon u Jesús tukß umaßl 
u ixoj uvaß aa Samaria 

4  1 As ootzimalik taßn u Jesús 
uvaß maßtik tabßit unqßa 

fariseo itzibßlal Aak uvaß nimal 
chit unqßa uxhchileß nikat ikuß xeß 
u aßeß taßn Aak tiß uveß nik ibßan 
u Xhuneß.
2 As tul jit u Jesús nik aqßon kuß 
unqßa uxhchileß xeß u aßeß. Pet aß 
unqßa ichusulibß Aakeß nik bßanon.

3 As tul tabßi u Jesús uvaß maßtik 
tabßit unqßa fariseo, as el veßt 
chßußl u Jesús tu u Judea. As 
tal veßt Aak ibßen tu u Galilea 
unpajte.

4 As echik ipal Aak tu u 
Samaria.
5 As oon veßt Aak tu umaßl u 
tenam uvaß Sicar uvaß echen tu u 
Samaria. As aß atikkat u txßavaßeß 
uveß kat taqß kan u Jacob te 
vikßaol uvaß Xhußl najlich u Sicar.
6 As kßotik umaßl u jul tzitziß uvaß 
ni teqßolkat jeß tzan aß uvaß kßotik 
kan taßn u Jacob.

As tul chaqßaan veßt qßii, as 
xonebß veßt u Jesús tziß u juleß, tan 
koolinalik veßt Aak taßn xaoßm.
7 As ul umaßl u ixoj uvaß aa 
Samaria tzißaßvoj tu uveß atikkat 
u aßeß. As ech tal veßt u Jesús ileß 
te ixoj: —Aqß unbßooj vaaß uvaß la 
vukßa,— tißk Aak,
8 tan maßtik ibßen veßt unqßa 
ichusulibß Aakeß tu u tenameß tiß 
iloqßat echbßubßal.
9 As ech tal veßt u ixoj ileß: 
—¿Kam qßi uveß nu kuxh ajaj 
avaaß sve? As tul axh tiaal Israel. 
As in aa Samaria,— tißk ixoj te 
u Jesúseß, tan yeß nik iqßiila tibß 
unqßa tiaal Israel tukß unqßa aa 
Samaria.
10 As ech tal veßt u Jesús ileß: 
—Ootzimal koj vibßaßnil u Tiixheß 
taß aßn, as la pal axheß taß stuul 
uvaß abßiste in uveß ni jajon u aßeß 
see. As lajaj sve. As la vaqßeß u 
aßeß see uveß la aqßon atiichajil,— 
tißk u Jesús.
11 As ech tal veßt u ixoj ileß te u 
Jesús: —Pap, mitaßn chit umaj 
aatinbßal ati tiß eeqßot jeß tzan u 
aßeß. As tul nim chit tuul u juleß. 

¿As kat la eeqßokat jeß tzan u aßeß 
qßi uveß naaleß?
12 ¿As nim kol chit aalchu veßt 
qßa tiß u kubßaal Jacob? Tan aakeß 
kßotol kan tetz u aßeß. As tzitzaß 
nik tul teqßokat aak taaß tukß 
unqßa meßal ikßaoleß. As tzitzaß nik 
tukßaßkat unqßa tavan aakeß,— tißk 
ixoj.
13 As ech tal veßt u Jesús ileß: 
—Jankßal unqßa uxhchileß uveß 
la ukßan u aßeß uvaß at tzitzaß as 
echeß la koj pal vitzajitzißleß.
14 Pet jankßal unqßa uxhchileß 
uveß la ukßan u aßeß uveß la vaqßeß 
as echeß jatu koj la tzaj veßt itziß. 
As echeß nibßan unqßa aßeß uveß 
ni tel chßußl tu u vitzeß as ech la 
ibßaneß tiß taqßax etiichajil uveß 
yeßl iyaßtebßal,— tißk u Jesús.
15 As ech tal u ixoj ileß: —Pap, 
aqß u aßeß bßa sve uveß naaleß, 
aqßal uvaß yeßxh jatu la tzaj veßt 
untziß. As yeßl in la ul veßt in 
tzißaßvoj tzitzaß,— tißk ixoj.
16 Ech tal u Jesús ileß: —Bßaßn 
kuxheß bßa. Kuxh molo 
vatzumeleß. As eela etuleß,— tißk 
u Jesús.
17 As ech tal veßt ixoj ileß: —Yeßl 
untzumel ati,— tißk ixoj. Ech 
tal veßt u Jesús ileß te ixoj: —An 
chiteß bßa naaleß uvaß yeßl atzumel 
ati,
18 tan oßvaßx naj ajatx eebß stukß. 
As u najeß uveß eqßomal aßn cheel 
as jit atzumel najeß. An chiteß bßa 
uveß naaleß,— tißk Aak.
19 As ech tal veßt ixoj ileß: —Pap, 
texh axh qßajsan tetz viyol u 
Tiixheß ni vabßi. As la unchßoti 
see,
20 tan tzitzaß viß u vitzeß nik 
inachkat unqßa qßesla kubßaaleß 

u Tiixheß. Pet ech koj ex, tan aß 
netaleß uvaß tu kuxh u Jerusalén 
la nachpukat Tiixh,— tißk ixoj.
21 As ech tal veßt u Jesús ileß: 
—Nima uveß tuk val see, tan la ul 
umaßl u qßii uvaß jit kuxh tzßajinal 
viß u vitzeß as jit tzßajinal tu u 
Jerusalén la nachpukat u Tiixheß. 
Pet katil kuxh la uch inachpukat 
veßt Tiixh.
22 Tan nu kuxh enach umaßl u 
tiixh uvaß yeß ootzimal setaßn. Pet 
ech koj oß, tan ootzimal u Tiixheß 
sqaßn uveß nu kunacheß, tan aß 
xeßtikkat tzan u sotzbßal paaveß 
sukuxoßl, oß unqßa tiaal Israel.
23 As u qßiieß uvaß ni val see as 
ileß najli veßt cheel tiß uvaß la 
inach unqßa tenameß u Tiixheß 
tukß chit taanxelal, tan aß isaß 
Aak uvaß jik chit itxumbßal unqßa 
uxhchileß la ibßaneß tul la inach 
Tiixh.
24 As jankßal unqßa uxhchileß uvaß 
la nachon Tiixh, as techal chit la 
inach Tiixh tukß chit taanxelal 
as tukß tijikil, tan ech u Tiixheß 
echeß u kajiqßeß, tan yeß naßl,— 
tißk u Jesús.
25 As ech tal veßt u ixoj ileß: 
—Ootzimaleß svaßn uvaß la ul 
umaßl u uxhchil uvaß alel kan 
u tulebßaleß taßn u Tiixheß uvaß 
Cristo chßelel. As aßeß la alon veßt 
isuuchil sqe skajayil tul uvaß la 
uli,— tißk ixoj.
26 As ech tal veßt u Jesús ileß: 
—Ineß taß uveß nunyolon see,— 
tißk Aak.

27 As tul tzojpu iyolon Aak tukß 
u ixojeß, as bßex uloj veßt unqßa 
ichusulibß Aakeß. As sotz veßt 
ikßußl chajnaj tiß uveß til chajnaj 
uvaß nik iyolon Aak tukß u ixojeß, 

tan tiß uvaß yeßl umaj chusul la 
uch iyolon tukß umaj ixoj xoßl 
tenam. As jit ichßoti umaj naj te 
Aak uvaß: —¿Kam nayol tukß u 
ixojeß?— tißk koj umaj chajnaj tal 
te Aak.
28 As taqß veßt kan u ixojeß 
vitxeßneß. As bßex tal veßt ixoj tu 
vitenameß. As ech tal veßt ixoj ileß 
te unqßa uxhchileß:
29 —¡Sißunaj! ¡Ul etiltaj umaßl u 
naj uveß kat alonyu sve tiß unqßa 
veeß bßanel svaßn skajayil! ¿As ma 
jit u najeß u Cristo?— tißk ixoj.
30 As el veßt chßußl unqßa 
uxhchileß tu vitenameß tiß tul veßt 
kßatz Aak.

31 As tul maßtik ibßen veßt ixoj, 
as jetzßen veßt ok unqßa ichusulibß 
Aakeß skßatz. As ech tal veßt 
chajnaj ileß te Aak: —Chusul, 
txßaßon,— tißk chajnaj.
32 Ech tal veßt Aak ileß: —At 
umaßl u vechbßubßal uveß yeß 
ootzimal setaßn,— tißk Aak.
33 As ech tal veßt chajnaj ileß 
svatzaj: —¿Kam qßi estaßn? ¿Pet 
moj abßil kat eqßon tzan unbßooj 
techbßubßal Aak?— tißk chajnaj.
34 As ech tal veßt u Jesús ileß: 
—As aß veßt vechbßubßaleß uvaß la 
unbßaneß kam uveß ni tal taama 
u chajol vetzeß. As la untzojpisa 
uvaß kat tal Aak sve.
35 As netaleß uvaß: «Kajvaßten 
ichß imakax ivatz u chikoeß,» 
chßex netaleß. As ileß ni val sete, 
esajitaj bßen unqßa tenameß, tan 
ech unqßa tenameß echeß unqßa 
chikoeß uveß qßantu veßteß tiß 
imakleß.
36 As abßil uveß la molon tzan 
unqßa tenameß tiß tok itiichajil uveß 
yeßl iyaßtebßal as echeß umaßl u 

uxhchil uvaß ni makon ivatz unqßa 
chikoeß, tan la til ivatz u taqßoneß. 
As estißeß uvaß eela ichiibß unqßa 
uxhchileß uvaß ni makoneß tukß 
unqßa uxhchileß uveß kat avan.
37 As an chiteß taß u yoleß uvaß: 
«Umaßl uxhchil ni avan. As umaßt 
uxhchil ni makon,» tißk u yoleß.
38 As cheel nunchaj bßen ex tiß 
bßen emakat uveß jit ex kat avan, 
tan vaßlen kat aqßonvan sevatz. 
As cheel antu veßt ex tuk ilon 
veßt ivatz unqßa taqßon unqßa 
uxhchileß,— tißk u Jesús.

39 As yeß saach unqßa aa 
Samaria uvaß atik tu u tenam 
uvaß Sicar, as kat ikßujbßaß ikßußl 
tiß u Jesús taßn u yoleß uveß tal u 
ixojeß, tan ech maßtik talat ixoj 
ileß: —¡Tan nimal unqßa vaßlexheß 
uvaß bßanel svaßn, as kat tal Aak 
sve!— tißk ixoj.
40 As ul ijaj unqßa aa Samaria 
bßaßnil te u Jesús tiß uvaß la kaa 
Aak tu u tenameß. As kaßvaßl 
qßii atin veßt Aak xoßl unqßa aa 
Samaria.
41 As aal chit kat ikßujbßaß veßt 
unqßa uxhchileß ikßußl tiß u Jesús 
tiß unqßa yoleß uveß nik tal Aak.
42 As ech tal veßt unqßa uxhchil 
ileß te u ixoj: —Jit kuxh tiß u yoleß 
uveß kat aal sqe nu kukßujbßaßkat 
kukßußl. Pet kat qabßil veßteß, as 
kat qootzil veßteß uvaß an chiteß 
vil uvaß Aak u sotzsan tetz ipaav 
unqßa tenameß skajayil,— tißk 
unqßa uxhchileß.

Nibßaßnxisa u Jesús ikßaol 
umaßl u naj uvaß nim talcheß
43 Tu veßt ikaßv u qßiieß, as el 

veßt chßußl u Jesús tu u Samaria. 
As bßen veßt Aak tu u Galilea.

44 As atik skßußl Aak uvaß yeß 
la oksal iqßii Aak taßn unqßa 
uxhchileß tu vitenameß, tan 
maßtik talat Aak uvaß yeßl umaj 
qßajsan tetz viyol u Tiixheß la 
oksal iqßii tu vitenameß.
45 As oon veßt Aak tu u Galilea. 
As jankßal unqßa aa Galilea uveß 
maßtik tex tu u Jerusalén tiß u 
nimla qßiieß, as oora chit ikßul veßt 
ok chajnaj Aak, tan maßtik tilat 
chajnaj kam uveß kat ibßan Aak 
tu u Jerusalén.

46 As oon veßt u Jesús 
unpajte tu u tenameß uvaß Caná 
uvaß echen tu u Galilea, uvaß 
ibßensakat Aak u aßeß vinoil. 
As atik umaßl u naj tzitziß uvaß 
lochol tetz u ijlenaaleß, uvaß 
nikat ichßoßn umaßl vikßaol tu u 
Capernaúm.
47 As tul tabßi veßt naj itzibßlal 
uvaß maßtik itzaa u Jesús tu u 
Judea as maßtik toon veßt Aak tu 
u Galilea, as oon veßt naj tiß ijajat 
kuybßal te Aak uvaß la bßen Aak 
tiß ibßaßnxisal vikßaol najeß, tan 
bßiitik kuxh ikam vikßaol najeß.
48 As ech tal veßt u Jesús ileß te 
naj: —Yeß koj kat unkßuch unqßa 
texhlal u tijleßm u Tiixheß sete, 
as kamal yeßl ex taß la ekßujbßaß 
ekßußl sviß,— tißk u Jesús.
49 As ech tal veßt u lochol tetz u 
ijlenaal ileß: —Pap, bßan bßaßnil. 
Kuxh il vas unkßaoleß cheel tan 
tuk kamoj veßteß,— tißk naj.
50 As ech tal veßt u Jesús ileß te 
naj: —Kuxh veßteß. Il vakßaol ileß 
isleßle,— tißk Aak. As tul tabßi veßt 
u najeß viyol Aakeß, as inima veßt 
naj. As bßen veßt naj tu vitenameß.
51 As tul bßiitik kuxh toon naj 
tu vitenameß, as ul kßulpoj veßt 

naj tu bßey taßn kaßl unqßa ikßam. 
As ech tal chajnaj ileß: —Pap, 
¡isleßl veßt vakßaoleß cheel!— tißk 
chajnaj.
52 As ech tal veßt u lochol tetz u 
ijlenaal ileß: —¿Kam oora qßi kat 
bßaßnxi?— tißk naj. As ech tal veßt 
unqßa kßam ileß te naj: —Eßttzaneß 
txalqßu qßii yaß veßt u xamaleß tiß 
naj,— tißk chajnaj.
53 As tul tabßi veßt u lochol tetz 
u ijlenaaleß u yoleß uvaß tal unqßa 
kßameß, as ul veßt skßußl naj uvaß 
ech ooraeß uvaß tal u Jesús te naj 
uvaß: «Il vakßaol ileß isleßle,» tißk 
Aak. As kat ikßujbßaß veßt naj ikßußl 
tiß Aak tukß unqßa tatineß tikabßal.

54 As tu u Galilea ikßuchkat u 
Jesús vikaßv u kßuchbßal tetz u 
tijleßmeß vatz unqßa tenameß tul 
maßtik itzaa Aak tu u Judea.

Nibßaßnxisa u Jesús umaßl u 
aachßoßm tu u Jerusalén

5  1 As xamtik veßt stuul tul 
uvaß ilej umaßt u nimla qßii 

uveß nikat inima unqßa tiaal 
Israel tu jun yaabß, as bßex veßt u 
Jesús tu u Jerusalén unpajte.
2 As bßanik umaßl u nimla tzßaj 
tetz molbßal aß uvaß Betesda 
ibßii tu yolbßal hebreo. As aß 
echenkat najlich itziß u tapiaaleß 
uvaß tokebßal kaneeroß ibßii. As 
u nimla molbßal aßeß uveß atik jeß 
iviß as oßvaßl toj uvaß tzßaj txßapike.
3 As yeß saach unqßa aachßoßmeß 
koxhlik tziß u molbßal aßeß. At 
koßx, at tzot, ati uvaß kßoroßxhin 
tibß taßn chßoßm. As nikat itxßebß 
unqßa aachßoßmeß uvaß la tiin veßt 
u aßeß,
4 tan jit kuxh nim la ul itiinsa 
umaj ángel u aßeß. As abßiste 

kuxh u aachßoßmeß uvaß bßaxel 
la ok xeß u aßeß tul la itiinsa tibß 
u aßeß, as la bßaßnxi, kßuxh kam 
kuxh chßoßmil uvaß nik bßanon.

5 As atik umaßl u aachßoßm tziß 
u nimla molbßal aßeß uvaß maßtik 
ibßanat veßt vinaj vaaxajlaval (38) 
yaabß ixeßt chßoßnoj.
6 As til veßt u Jesús u aachßoßmeß 
uvaß koxhlik tziß u aßeß. As atik 
veßt skßußl Aak uvaß naßxnik ixeßt 
naj chßoßnoj. As ech tal veßt Aak 
ileß: —¿Ma nasaß uvaß la bßaßnx 
veßt axh?— tißk Aak.
7 Ech tal veßt naj ileß: —¡Kano, 
Pap! As yeßxhebßil ni bßanon 
bßaßnil sve tiß vaqßax bßen xeß u 
aßeß. As kßuxh nunyaßlu vibß tiß 
unkußeß tul ni tiinsa tibß u aßeß, as 
bßaxel nibßaxsa tibß umaßt uxhchil 
sunvatz,— tißk u aachßoßmeß.
8 As ech tal veßt u Jesús ileß: 
—Txakpen. Eqßo vachßachißm 
tzeßeß. As kuxh veßt takabßal,— 
tißk Aak tal te naj.
9 As yak chit bßaßnx veßt u 
aachßoßmeß. As teqßo veßt naj u 
chßachißm tzeßeß. As xaan veßteß. 
As tu u xeem qßiieß ibßaßnxisa u 
Jesús u aachßoßmeß.

10 As ech tal veßt unqßa iqßesal 
unqßa tenam ileß te u najeß uvaß 
maßtik tel u chßoßmeß stiß: —Xeem 
qßii taß cheel. As txaaeß uvaß 
ijamal kuxh vachßachißm tzeßeß,— 
tißk chajnaj te naj.
11 As ech tal veßt naj ileß: —U 
uxhchileß uveß kat bßaßnxisan 
in as aßeß kat alon sve: «Sikß 
vachßachißm tzeßeß. As kuxh 
veßteß,» tißk sve,— tißk naj.
12 As ichßoti veßt unqßa iqßesal 
unqßa tenameß itziß naj. As ech 
tal chajnaj ileß: —¿Abßil u najeß 

qßi uveß kat alon see uvaß: «Sikß 
vachßachißm tzeßeß. As kuxh veßteß,» 
taqß kat tal see?— tißk chajnaj.
13 As yeß tootzaj naj uvaß abßil 
bßaßnxisan naj, tan maßtik tel 
chßußl u Jesús xoßl unqßa tenameß 
uveß atik tzitziß.

14 As xamtik veßt stuul, ikßul 
tibß u Jesús tukß u najeß vatz 
viqßanal u tostiixheß. As ech tal 
veßt Aak ileß te naj: —Ileß tuk 
val see, tan il axh bßaßn veßt 
axh cheel. As yeß paavin veßt 
axh, aqßal uvaß yeß la ul umaßtoj 
kßaxkßo seeß uvaß nim tiß unqßa 
veeß kat apalebße,— tißk Aak.
15 As bßex tal veßt naj te unqßa 
iqßesal unqßa tenameß uveß aß u 
Jesús kat bßaßnxisan naj.
16 Estißeß uveß ibßan veßt unqßa 
iqßesal unqßa tenameß ikßußl tiß 
ichukat txumbßal tiß u Jesús, 
tan tiß uvaß ibßaßnxisa Aak u 
aachßoßmeß tu u xeem qßiieß.
17 As ech tal veßt u Jesús ileß 
te chajnaj: —As kßuxh tu u 
xeem qßiieß, yeß niyaß vunBßaaleß 
tiß ibßanat u bßaßnileß. Estißeß 
nunbßan u bßaßneß tu u xeem qßiieß 
unpajte,— tißk Aak.
18 As tabßi veßt unqßa iqßesal unqßa 
tenameß u yoleß uvaß tal u Jesús. 
As aal chit ichuk veßt chajnaj 
txumbßal tiß iyatzßax Aak. As jit 
kuxh tiß uvaß maßtik ibßaßnxisat 
Aak u aachßoßmeß tu u xeem qßiieß. 
Pet tiß uvaß «VunBßaaleß,» tißk Aak 
tiß u Tiixheß. As nik tal tibß Aak 
uvaß eela Aak tukß u Tiixheß.

Ni tal u Jesús uvaß eela 
u tijleßm Aakeß tukß u Tiixheß
19 As ech tal veßt u Jesús 

ileß te chajnaj: —Ileß jik chit 

tuk val sete tan yeßxhkam la 
uch unbßanataß sunjunal. Pet 
aß nunbßaneß uveß ni vileß uvaß 
nibßan vunBßaaleß. As jankßal 
uveß nibßan vunBßaaleß as echat 
nunbßaneß unpajte,
20 tan xoßn chit in te vunBßaaleß. 
As nikßuch Aak sve jankßal uveß 
nibßan Aak, tan nim chiteß u 
bßaßnileß uveß la ikßuch Aak sve tiß 
unqßa vißlaß. Estißeß la chit teqßo 
etaama tiß uveß la etileß,
21 tan echat la unbßaneß echeß 
uvaß nibßan vunBßaaleß. As ni 
tulsa Aak taama unqßa kamnajeß. 
As ni taqß Aak itiichajil u 
taanxelal unqßa uxhchileß. As 
echat in unpajte, tan la vaqß 
itiichajil u taanxelal unqßa 
uxhchileß kßatz Aak, as jankßal 
unqßa uxhchileß uvaß la unsaß la 
vaqß itiichajil.
22 As yeßxhebßil nibßan vunBßaaleß 
isuuchil. Pet kat ikßujbßaß veßt 
in Aak tiß uvaß in la bßanon veßt 
isuuchil unqßa tenameß skajayil,
23 aqßal uvaß la toksa unqßa 
tenameß unqßii echeß toksat 
iqßii vunBßaaleß. Tan abßil uvaß 
yeß ni oksan unqßii as yeßl iqßii 
vunBßaaleß ni toksa unpajte, as 
tul Aakeß chajol tzan vetz.

24 As ileß jik chit tuk val sete, 
u uxhchileß uveß la niman unqßa 
yoleß uvaß ni valeß as la ikßujbßaß 
ikßußl tiß u Tiixheß uvaß chajol 
tzan vetz, tan at chit itiichajil u 
taanxelaleß uveß yeßl iyaßtebßal. 
As yeßl u kßaxkßo at veßt tzan 
tiß unqßa uxhchileß, tan elnallu 
veßt vatz u kamchileß. As at veßt 
itiichajil uvaß yeßl iyaßtebßal.
25 Tan tuk chit val sete tan tuk 
ilej u qßiieß uvaß kßujleßl veßt taßn 

u Tiixheß, as ileß at veßt scheel. As 
unqßa uxhchileß uveß kamnajlu 
veßt u taanxelaleß vatz u Tiixheß 
as tuk chit tabßi u tuul unvißeß, 
tan ineß viKßaol u Tiixheß. As abßil 
uvaß la niman unqßa yoleß uvaß ni 
valeß as aßeß la isebß u taanxelaleß 
kßatz u Tiixheß,
26 tan echeß taß vunBßaaleß tan 
at itiichajil Aak sijunal. As echat 
chit in, tan kat taqß Aak sve uvaß 
at untiichajil sunjunal, tan in 
viKßaol Aakeß.
27 As kat taqß veßt Aak u vijleßmeß 
tiß unbßanat isuuchil unqßa 
tenameß skajayil, tan ineß VIKßAOL 
U NAJEß.
28 As yeß la sotz ekßußl tiß uvaß ni 
val sete, tan tuk ilej umaßl u qßii 
uvaß jankßal chit unqßa kamnajeß 
uvaß mujel tu u juleß as la tabßi u 
tuul unvißeß tul la unmolo.
29 As jankßal unqßa uxhchileß uvaß 
bßaßn kat ibßana vatz u txßavaßeß 
as la jeß veßt chßußl tu unqßa 
ijuleß tiß tul taama unpajte. As 
ech ibßen kßatz u Tiixheß, tan at 
itiichajil u taanxelaleß kßatz Aak. 
Pet ech koj unqßa uxhchileß uveß 
kat bßanon u vaßlexheß vatz u 
txßavaßeß, tan tul la ul taama, as 
aß la bßenkat tu u choobßal paaveß.

Tiixheß kßujbßaßn tetz 
u tijleßm u Jesús

30 As yeßxhkam la uch 
unbßanat isuuchil sunjunal. Pet 
kam uveß ni tal vunBßaaleß sve tiß 
unbßanat isuuchil unqßa tenameß 
skajayil as aßeß nunbßaneß. As 
jik chiteß ni val isuuchil, tan jit 
vuntxumbßaleß ni voksa. Pet aß 
vitxumbßal vunBßaaleß eqßomal 
svaßn uvaß chajol tzan vetz,

31 tan asoj an kuxh in la alon u 
vijleßmeß, as echeß la koj nimal 
in. As la koj alaxi uvaß jik chit 
vunyoleß,
32 pet Aakeß ni alon u vijleßmeß. 
As ootzimal svaßn uvaß kam chit 
uveß ni tal Aak sviß as an chiteß 
viyol Aakeß uveß ni taleß.
33 As exeß kat chajon bßen kaßl 
unqßa uxhchil tiß ichßotil itziß u 
Xhuneß. As kam chit uveß kat tal 
tzan u Xhuneß sete as jik chiteß 
uveß kat tal tzan sviß.
34 As jit iyol umaj uxhchil 
kßujbßaßn tetz u vijleßmeß. Pet ni 
val isuuchil u yoleß sexoßl, aqßal 
uvaß at veßt sotzbßal epaav.
35 Tan ech u Xhuneß echeß umaßl 
u xamal uvaß kat txijun ex. As 
kat chiibß ex tiß viyol u Xhuneß. 
As yeßxh jankßal qßii kat chiibß 
veßt ex stiß.

36 Pet an chit unqßa bßaßnileß 
uvaß nunbßaneß as aßeß ni kßuchun 
u vijleßmeß, tan nim chit talcheß 
unqßa bßaßnileß uvaß nunbßaneß tiß 
unqßa yoleß uvaß kat tal u Xhuneß 
sviß, tan aß u bßaßnileß uveß kat 
taqß vunBßaaleß sve tiß uvaß techal 
la unbßaneß, as aßeß la kßuchun u 
vijleßmeß uvaß aß vunBßaaleß kat 
chajon tzan in.
37 As vunBßaaleß uveß chajol tzan 
vetz as Aakeß ni alon isuuchil u 
vijleßmeß unpajte. Yeß atixoj etabßi 
tuul iviß Aak. As mitaßn ikaßy Aak 
kat etila.
38 Pet yeßl viyol Aakeß at koj tu 
vetaanxelaleß, as yeß nekßujbßaß 
ekßußl sviß uvaß kat ichaj tzan in 
Aak.
39 As tul bßenameen chit 
nechus etibß tiß viyol Aakeß uvaß 
tzßibßamal kan, tan aß netaleß 

ee 6.4 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol unqßa 
qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. As 
eyen tu Éxodo 12.1-36.

uvaß at itiichajil uvaß yeßl 
iyaßtebßal, tan tiß uvaß chusel 
etibß. As tul aßeß ni alon isuuchil 
u vijleßmeß.
40 As yeß nesaß etoksat etibß 
sunkßatz. As tul ineß la aqßon 
itiichajil uvaß yeßl iyaßtebßal.

41 As yeß la voksa stuul kßuxh 
la etoksa unqßii,
42 tan ootzimal ex svaßn uvaß 
yeßl u Tiixheß xoßn koj sete tukß 
etaanxelal.
43 As kßuxh tukß vibßii vunBßaaleß 
kat ulkat in, as yeß kat ekßul in. 
Pet asoj la ul umaßtoj naj tukß 
kuxh itxumbßal, as oora chit la 
txuqßtxun ex tiß ekßulat naj.
44 As nu kuxh etoksa jeß eqßii 
sevatzaj. Pet yeß nebßaneß kam 
uvaß nisaß u Tiixheß setiß tiß 
uvaß la toksa Aak eqßii. As tul 
taßn Aakeß Tiixh. As mitaßn in 
nekßujbßaß ekßußl sviß.
45 Pet etalaki uvaß in la alon 
ok vepaaveß te vunBßaaleß, tan 
aß unqßa yoleß uveß tzßibßamal 
kan taßn u Moisés tuk alon ok 
vepaaveß, kßuxh netal jeß sete 
uvaß at kßujlebßal ekßußl tiß uvaß 
tzßibßamal kan taßn u Moisés.
46 As kat koj enima unqßa yoleß 
uveß kat tal u Moisés, as ineß taß 
kat enima in, tan ineß uvaß ni tal 
u yoleß uveß tzßibßamal kan taßn u 
Moisés.
47 Tan asoj yeß nenima unqßa 
yoleß uveß tzßibßamal kan taßn u 
Moisés, ¿as aß kol chit veßt unqßa 
veeß qßa la enima uveß ni val sete 
cheel?— tißk u Jesús.

Nitxßaßnsal oßvaßl mil 
uxhchil taßn u Jesús

Mateo 14.13-21; Marcos 6.30-44;
Lucas 9.10-17 

6  1 As xamtik veßt stuul, as 
el veßt chßußl Aak tu u 

Jerusalén. As bßen veßt Aak tu 
u Galilea, ok veßt Aak tu umaßl 
u barco. As qßax veßt Aak jalit u 
mareß uveß echen tu u Galilea 
uvaß Tiberias ibßii.
2 As aß chit mamaßla tenameß 
xekik tiß Aak, tan tiß uvaß maßtik 
tilat unqßa tenameß u kßuchbßal 
tetz vibßaßnil Aakeß uveß ibßan tiß 
unqßa aachßoßmeß.
3 As jeß veßt Aak viß umaßl u tal 
vitz. As xonebß veßt Aak tukß 
unqßa ichusulibßeß.
4 As txantik kuxh tul veßt u nimla 
qßiieß uvaß pascua ee uvaß nik 
inima unqßa tiaal Israel jun yaabß.
5 Tul til veßt Aak uvaß mamaßla 
tenam xekelik tiß Aak, as ech 

tal veßt Aak ileß: —¿Tikat la bßen 
kuloqßkat paan tiß kutxßaßnsat 
unqßa tenameß?— tißk Aak tal te 
u Pißleß.
6 As tal kuxh Aak te u Pißleß, tan 
ootzimalik taßn Aak uvaß kam 
la ibßan Aak. Pet aß isaß Aak uvaß 
kam la tal u Pißleß.
7 As ech tal veßt u Pißl ileß te 
u Jesús: —Yeß la tzßaj ijaßmil 
laval kßalal (200) qßii aqßon tiß 
qaqßat unbßooj techbßubßal unqßa 
tenameß,— tißk u Pißleß.
8 Pet umaßt u chusulibß uvaß Lixh, 
titzßin u Simón uveß Luß, as ech 
tal naj ileß te Aak:
9 —Il umaßl u xaak ilaß uvaß 
eqßomal oßvaßl paan staßn uvaß 
cebada tukß kaßvaßt tal txay. 
As echeß la koj tzßaj xoßl unqßa 
tenameß,— tißk u Lixheß.
10 As ech tal veßt u Jesús ileß te 
unqßa ichusulibßeß: —Etaltaj te 
unqßa tenameß uvaß la xonebß 
skajayil,— tißk Aak, tan echenik 
unqßa tenameß vatz umaßl u 
nimla chaqßaala. As xonebß 
veßt unqßa tenameß skajayil. As 
kamal oßvaßl mil unqßa najeß 
atike.
11 As itxey veßt u Jesús oßvaßl 
u paaneß uvaß atik xeß u xaakeß. 
As tul maßtik taqßat veßt Aak 
taßntiixh te u Tiixheß stiß, as ijatx 
veßt Aak, as taqß veßt Aak te unqßa 
ichusulibßeß. As echat chit ibßan 
Aak tukß unqßa txayeß. As aqßax 
veßt te unqßa tenameß uvaß xonlik 
vatz u chaqßaalaeß, jankßal uvaß 
nik isaß unqßa tenameß.
12 As tul maßtik itxßaßn unqßa 
tenameß sbßaßn, as ech tal veßt 
Aak ileß te unqßa ichusulibßeß: 
—Emoltaj unqßa yaßl paaneß. As 

yeßxhkam la etxaqßu kan,— tißk 
u Jesús.
13 As imol veßt chajnaj unqßa yaßl 
paaneß. As inoosa veßt chajnaj 
kabßlavat xußk u yaßl paaneß taßn 
oßvaßl unqßa paaneß uvaß atik 
cebada xoßl uveß ijatx u Jesús.
14 As til unqßa tenameß u 
kßuchbßal tetz vibßaßnil u Tiixheß 
uveß ikßuch u Jesús. As ech tal 
veßt unqßa tenam ileß svatzaj: 
—An chiteß vil. Kat ulyu veßt 
u qßajsan tetz viyol u Tiixheß 
uvaß alel kan u tulebßaleß taßn u 
Moisés,— tißk unqßa tenameß.
15 As naßlik vatz u Jesús uvaß 
nikat tal veßt unqßa tenameß 
toksal Aak ijlenaalil. As bßen 
veßt Aak viß u tal vitzeß sijunal 
unpajte.

Nixaan u Jesús viß u mar
Mateo 14.22-27; Marcos 6.45-52
16 As tul tzßotin veßteß, as kuß 

veßt chßußl unqßa ichusulibß Aakeß 
viß u tal vitzeß tiß toon tziß u 
mareß.
17 As kßuxh maßtik itzßotin 
veßteß, as yeßxnik ul u Jesús 
kßatz chajnaj. As ok veßt chajnaj 
tu umaßl u barco. As bßen veßt 
chajnaj viß u mar tiß ibßen tu u 
Capernaúm.
18 As xeßt veßt umaßl u kajiqß viß u 
mar uvaß xoßvebßal chittuß. Vaßlik 
chit ipilqßut veßt tibß u aßeß taßn u 
kajiqßeß.
19 Kamal pal tiß umaßl ißl maßtik 
ixaat ok chajnaj viß u aßeß. As aat 
kuxh til veßt chajnaj u Jesús uvaß 
nikat ixaan veßt Aak viß u mareß. 
As bßiitik kuxh tul veßt Aak kßatz 
u barco. As xoßv veßt chajnaj taßn 
Aak.

20 As ech tal veßt Aak ileß: —Yeß 
kuxh xoßv ex, tan ineß,— tißk Aak.
21 As ayaßl chit ikßußl chajnaj 
ikßul veßt jeß chajnaj Aak tu 
u barco. As aat kuxh til veßt 
chajnaj toon tukß u barco tziß 
u txßavaßeß tu uveß yakikkat 
chajnaj.

Nichuk unqßa 
uxhchileß u Jesús

22 Ech veßt qßejal stuul, as sotz 
veßt ikßußl unqßa uxhchileß uveß 
kaaik kan jalit u mareß tiß uvaß 
kam kat ibßan u Jesús tiß toon 
jalit u mar, tan ootzimalik taßn 
unqßa uxhchileß uvaß umaßl kuxh 
u barco maßtik ibßen viß u aßeß. As 
jit bßen veßt u Jesús tu u barco. 
Pet aß kuxh unqßa ichusulibß 
Aakeß bßeni.
23 As maßtik tul veßt unjoltu 
unqßa uxhchil tukß kaßt unqßa 
barco uvaß tzaa tu u Tiberias 
tiß ichukat u Jesús. As aß ulkat 
unqßa barco tziß u aßeß najlich uveß 
maßtik inachatkat u Jesús Tiixh 
tiß u paaneß, tul aßs itzujbßet Aak 
oßvaßl mil unqßa najeß.
24 As tul til veßt unqßa uxhchileß 
uvaß yeßlik u Jesús as mitaßn 
unqßa ichusulibß Aakeß atike, as 
ok veßt unqßa uxhchileß unpajte 
tu unqßa barco. As bßen veßt tu u 
Capernaúm tiß ichukat u Jesús.

Ni tal u Jesús uvaß ech Aakeß 
echeß u echbßubßaleß 

uveß ni isbßaßn unqßa uxhchileß
25 As tul ilej veßt unqßa tenameß 

u Jesús jalit u mar, as ech tal 
veßt unqßa tenam ileß: —¿Chusul, 
jatu tzan qßi ul axh tzitzaß?— tißk 
unqßa tenameß.

26 Ech tal veßt Aak ileß: —Ileß 
jik chit tuk val sete, tan nechuk 
in. As jit tiß uvaß kat etil unqßa 
kßuchbßal tetz vibßaßnil u Tiixheß 
uveß kat unbßana. Pet tiß kuxh 
uvaß kat etxßaß u paaneß as kat 
noo veßt ex sbßaßn.
27 As jit kuxh tiß u echbßubßaleß la 
etoksakat etaama uveß nimotxeß. 
Pet aß la etoksakat etaama tiß u 
echbßubßaleß uveß yeß la motxi 
uveß la aqßon etiichajil uveß yeßl 
iyaßtebßal, tan ineß la aqßon 
sete, uvaß in VIKßAOL U NAJEß, tan 
nichiibß u Kubßaal Tiixheß sviß tiß 
vaqßat sete,— tißk u Jesús.
28 As ech tal veßt unqßa tenam 
ileß te u Jesúseß: —¿Kam la 
kubßaneß qßi tiß kubßanat uveß nisaß 
u Tiixheß?— tißk chajnaj.
29 Ech tal veßt u Jesús ileß: —Aß 
nisaß u Tiixheß setiß uvaß la enima 
in, tan ineß kat ichaj tzan in Aak 
sexoßl,— tißk u Jesús.
30 As ech tal veßt unqßa tenam 
ileß: —¿Kam umaj kßuchbßal tetz 
u tijleßm u Tiixheß la akßuch 
sukuvatz tiß uvaß la kunima veßt 
axh?
31 As echeß unqßa qßesla kubßaaleß 
tan kat techbßu chajaak u maná 
tu u tzuukin txßavaßeß, echeß uvaß 
ni tal umaßl u yol uvaß tzßibßamal 
kan, tan ech ni tal ileß:

As taqß veßt kuß tzan u Tiixheß 
u echbßubßaleß tu almikaß, 
aqßal uvaß la techbßu unqßa 
tenameß, tißk u yoleß,—

tißk chajnaj tal te u Jesús.
32 As ech tal veßt u Jesús ileß: 

—Jik chit tuk val sete, tan jit u 
Moisés kat aqßon u echbßubßaleß 
uvaß kat kuß chßußl tu almikaß te 
unqßa tenameß. Pet vunBßaaleß 

uvaß kat aqßon kuß tzan u 
echbßubßaleß naßytzan, as an 
chit Aakeß ni aqßon kuß tzan u 
bßaßnla echbßubßaleß cheel, uvaß 
yeßxhkam umaßtoj la lejon stiß.
33 As u echbßubßaleß uveß ni taqß 
Aak cheel, as aßeß uvaß ni val sete 
uvaß kat kuß chßußl tu almikaß. As 
ni taqß itiichajil unqßa tenameß 
vatz u txßavaßeß,— tißk u Jesús.
34 As ech tal veßt unqßa tenam 
ileß: —Pap, aqß u echbßubßaleß sqe 
bßenameen, uveß naaleß,— tißk 
chajnaj.
35 As ech tal veßt u Jesús 
ileß: —Ineß uvaß ech vatineß 
echeß u echbßubßaleß uveß ni 
aqßon itiichajil unqßa uxhchileß 
cheel. As abßil uvaß la toksa tibß 
sunkßatz, as yeßxh jatu la vaßyi; 
as abßil uvaß la ikßujbßaß ikßußl sviß, 
as yeßxh jatueß la tzaj veßt itziß.
36 Pet kat vallu sete uvaß kßuxh 
kat etil in, as yeß nekßujbßaß ekßußl 
sviß.
37 As jankßal chit unqßa uxhchileß 
uveß ni taqß vunBßaaleß sve, as la 
toksa tibß sunkßatz. As abßil uvaß 
la toksa tibß sunkßatz, as yeß la 
uch vixvataß.
38 As la val sete, tan yeßl in 
kat koj kuß chßußl in tu almikaß 
tiß unbßanataß kam uvaß ni tal 
vaama. Pet aß tul unbßaneß kam 
uveß ni tal u chajol tzan vetzeß.
39 As aß ni tal u chajol tzan vetzeß 
uvaß yeßxhebßil la untzßej kan. Pet 
jankßal uveß kat taqß Aak sve, as 
la vulsa taama timoxtel qßii.
40 As aß ni tal u chajol vetzeß 
uvaß at itiichajil unqßa uxhchileß 
uveß yeßl iyaßtebßal, jankßal uvaß 
ni ootzin u vijleßmeß as nikßujbßaß 
ikßußl sviß. As la vulsa taama 

timoxtel qßii, in uvaß in viKßaol u 
Tiixheß,— tißk u Jesús.

41 As yan veßt viyol u Jesúseß 
tiviß unqßa iqßesal unqßa tenameß 
tiß uvaß tal Aak uvaß: —Ech vatineß 
echeß u echbßubßaleß uveß kat kuß 
chßußl tu almikaß,— tißk Aak.
42 As ech tal veßt chajnaj ileß 
svatzaj: —¿As jit kol ikßaol 
u Xhußleß qßa u Jesúseß? Tan 
ootzimaleß vibßaal najeß tukß 
vitxutx najeß sqaßn. ¿As kam qßi 
uveß ni tal naj uvaß, «Ineß kat kuß 
chßußl in tu almikaß,» taqß naj ni 
taleß?— tißk chajnaj.
43 As ech tal veßt u Jesús ileß 
te chajnaj: —Yeß kuxh eyol in 
sevatzaj,
44 tan yeßxhebßil la toksa tibß 
sunkßatz, asoj jit vunBßaaleß la 
alon, uvaß kat chajon tzan in. 
Pet jankßal unqßa uxhchileß uvaß 
la toksa tibß sunkßatz, as ineß la 
ulsan taama timoxtel qßii,
45 tan ech la ibßaneß uvaß tzßibßamal 
kan taßn unqßa qßajsan tetz viyol u 
Tiixheß uvaß ech ni tal ileß:

La chee itxumbßal unqßa 
tenameß taßn u Tiixheß, tißk 
u yoleß.

Estißeß ni val sete uvaß jankßal 
unqßa uxhchileß uveß ni abßin 
viyol vunBßaaleß as nichee 
itxumbßal staßn, as aßeß uvaß ni 
toksa tibß sunkßatz.

46 As yeßxhebßil kat ilon 
vunBßaaleß. Pet ineß kat ilon Aak, 
uvaß kßatz Aak tzaanajkat in.
47 As jik chit tuk val sete, tan 
abßil uveß nikßujbßaß ikßußl sviß, as 
at itiichajil uveß yeßl iyaßtebßal.
48 As ech vatineß echeß u 
echbßubßaleß uvaß ni aqßon 
itiichajil unqßa uxhchileß.

49 As kat techbßu unqßa qßesla 
kubßaaleß u maná tu u tzuukin 
txßavaßeß. As kat kami.
50 Pet il in at in cheel, uvaß ech 
vatineß echeß u echbßubßaleß uvaß 
kat kuß chßußl tu almikaß, aqßal 
uvaß yeßxh jatu la kam unqßa 
uxhchileß jankßal uvaß la echbßun.
51 As in uvaß kat kuß chßußl in 
tu almikaß, as ech ineß echeß 
u echbßubßaleß uvaß ni aqßon 
itiichajil unqßa uxhchileß. As abßil 
uvaß la echbßun u echbßubßaleß, as 
at itiichajil uveß yeßl iyaßtebßal. As 
u echbßubßaleß uveß la vaqßeß, as 
aß vunchißoleß uvaß la vaqß kamoj 
tiß unqßa tenameß, aqßal uvaß at 
itiichajil uveß yeßl iyaßtebßal,— 
tißk u Jesús.

52 As iyaa veßt tibß unqßa iqßesal 
unqßa tenameß svatzaj. Ech tal 
veßt chajnaj ileß: —¿Kam la tulbße 
u najeß qßi taqßat vichißoleß sqe tiß 
qechbßutaß?— tißk chajnaj.
53 As ech tal veßt u Jesús ileß te 
chajnaj tiß talat Aak isuuchil 
vikamebßaleß: —Jik chit tuk val 
sete, in uvaß VIKßAOL U NAJEß. Tan 
asoj yeß la etechbßu vunchißoleß, 
asoj yeß la etukßa vunkajaleß, as 
yeßl etiichajil ati.
54 As abßil uveß la echbßun 
vunchißoleß as la tukßa vunkajaleß, 
as at itiichajil uveß yeßl iyaßtebßal. 
As la vulsa taama timoxtel qßii.
55 As aß vunchißoleß u 
echbßubßaleß uvaß yeßxhkam 
umaßtoj la lejon stiß; as 
aß vunkajaleß u ukßaßeß uvaß 
yeßxhkam umaßtoj la lejon stiß.
56 As abßil uveß la echbßun 
vunchißoleß as la tukßa vunkajaleß, 
as la toksa taama sviß. As la 
voksa vaama stiß unpajte.

57 As aß vunBßaaleß, u aqßol tetz 
tiichajil, as Aakeß uvaß kat chajon 
tzan in. As at itiichajil Aak, 
estißeß at untiichajil. As echat 
chit la ibßan u uxhchileß uvaß ech 
vatineß svatz echeß u techbßubßaleß, 
tan tukß vuntiichajileß at veßt 
itiichajil sunkßatz.
58 As ech vatineß echeß u 
echbßubßaleß uvaß kat kuß chßußl tu 
almikaß. As jit ech ineß u maná uveß 
kat techbßu unqßa qßesla kubßaaleß 
tu u tzuukin txßavaßeß, tan kßuxh 
kat techbßu, as kat kami. Pet abßil 
uveß la echbßun u echbßubßaleß uveß 
ni valeß, as at itiichajil sunkßatz 
uveß yeßl iyaßtebßal,— tißk u Jesús.

59 As aß unqßa yoleß uvaß kat 
ichus kan u Jesús te unqßa 
uxhchileß tu u atinbßaleß tetz 
nachbßal Tiixh tu u Capernaúm.

Nimal unqßa chusulibß 
ni teesa tibß kßatz u Jesús

60 As tul tabßi veßt unqßa 
ichusulibß Aakeß unqßa yoleß uvaß 
tal Aak, as nimal chajnaj alon 
veßt svatzaj: —¡Tiß tabßil u yoleß 
uveß ni tal Aak! ¡Abßil koj la 
niman!— tißk chajnaj.

61 As ootzimal taßn u Jesús uvaß 
kat yan u yoleß tiviß chajnaj. As 
ech tal veßt Aak ileß te chajnaj: 
—¿Ma kat iyansa ex u yoleß uveß 
kat val sete?
62 Pet la pal ex stuul tul la etil 
ijeß VIKßAOL U NAJEß tu almikaß uveß 
atikkat sbßaxa.
63 As aß u Tiixhla Espíritu 
aqßol tetz u tiichajileß. As yeßl 
umaj uxhchil la olebß tiß taqßat 
etiichajil. Pet ech koj unqßa yoleß 
uvaß ni val sete, tan aßeß la aqßon 
etiichajil taßn u Tiixhla Espíritu.

64 As at kaßt ex uvaß yeß ni niman 
unqßa yoleß uvaß ni val sete,— tißk 
u Jesús, tan ootzimalik taßn Aak 
tul simolot Aak unqßa ichusulibßeß 
skßatz abßil uveß yeß nik niman 
Aak. As atik skßußl Aak uvaß 
abßiste naj la kßayin Aak.
65 As ech tal veßt Aak ileß xoßl 
unqßa uxhchileß: —Estißeß ni val 
sete uvaß yeßxhebßil chiteß taß 
la toksa tibß sunkßatz, asoj jit 
vunBßaaleß la alon,— tißk u Jesús.

66 As tabßi veßt unqßa ichusulibß 
u Jesús u yoleß uveß tal Aak. As 
nimal unqßa uxhchileß teesa veßt 
el tibß kßatz Aak. As jit xekebß 
veßt unqßa uxhchileß tiß Aak.
67 As tul til veßt Aak uvaß nik 
teesa veßt el tibß unqßa uxhchileß 
kßatz Aak, as ech tal veßt Aak ileß 
te kabßlaval unqßa ichusulibßeß: 
—¿Kano ex qßi? ¿Ma antu ex la 
eteesa veßt el etibß sunkßatz?— 
tißk u Jesús.
68 Ech tal veßt u Simón ileß 
uvaß Luß te u Jesús: —¿Pap, 
abßil umaßtoj qßi uvaß la qoksa 
qibß skßatz? Tan taßn axheß uveß 
ni alon u yoleß sqe uveß tetz 
kutiichajil uveß yeßl iyaßtebßal.
69 As kat kunima axh, tan 
ootzimal sqaßn uvaß axh u Cristo, 
viKßaol u islich Tiixheß,— tißk u 
Lußeß.
70 As ech tal veßt u Jesús 
ileß: —Ootzimaleß setaßn uvaß 
kabßlaval ex kat untxaa ex. As at 
umaßl ex uvaß ech vetxumbßaleß 
echeß u txßißlanajeß,— tißk Aak.
71 As aß u Judas uvaß Iscariote, 
vikßaol u Simón, nikat tal Aak, tan 
atik skßußl Aak uvaß naj tuk aqßon 
ok Aak tiqßabß unqßa uxhchileß uvaß 
nichßoßn taama tiß Aak.

Yeß nikat inimal viyol u Jesús 
taßn unqßa titzßineß

7  1 As xamtik veßt stuul, as 
aß nikat ixaankat veßt u 

Jesús tulaj unqßa tenameß tu u 
Galilea, tan jit isaß Aak tatin tu 
u Judea, tan nikat ichuk unqßa 
iqßesal unqßa tenameß txumbßal tiß 
iyatzßpu veßt Aak.
2 As txantik ilejat u nimla qßiieß 
uvaß nik ilak unqßa tiaal Israel 
unqßa talaj ipacheß tiß tulsat skßußl 
tiß uvaß kaßviinqil yaabß kat atin 
unqßa qßesla ibßaaleß tu u tzuukin 
txßavaßeß.
3 As ech tal veßt unqßa titzßin u 
Jesús ileß ste: —Kuxh tu u Judea, 
aqßal uvaß la til unqßa achusulibßeß 
unqßa kßuchbßal tetz vibßaßnil u 
Tiixheß uveß nabßaneß,
4 tan abßil uvaß nisaß uvaß la 
ootzil taßn unqßa tenameß as yeß 
la uch imujat tibß. As kuxh kßuch 
eebß vatz unqßa tenameß, asoj 
nim vabßaßnileß nabßaneß,— tißk 
chajnaj,
5 tan mitaßn kuxh unqßa titzßin 
Aakeß nikat niman Aak.
6 As ech tal veßt u Jesús ileß: 
—Yeß ilejeßt u qßiieß tiß unbßen 
tu u nimla qßiieß. Pet ech koj 
ex, tan kam kuxh qßiil la uch 
ebßeneß.
7 As echeß la koj tixva ex unqßa 
tenameß. Pet ech koj in, tan ni 
tixva in unqßa tenameß, tan tiß 
uvaß ni valoßk ste uvaß vaßlexh 
nibßaneß.
8 As bßenoj etiltaj u nimla qßiieß. 
Pet ech koj in, tan yeßl in la bßen 
in cheel, tan yeß ilejeßt u qßiieß 
tiß unkßuchat vibß vatz unqßa 
tenameß,— tißk u Jesús.

9 As tul yaß Aak tiß talat unqßa 
yoleß, as kaa veßt Aak tu u 
Galilea.

Ni tex u Jesús 
tu u nimla qßiieß

10 As tul kuxh bßen unqßa titzßin 
u Jesús tu u nimla qßiieß, as 
bßen veßt Aak unpajte. As yeß kat 
ikßuch Aak ibßeneß. As jit ikßuch 
tibß Aak vatz unqßa tenameß.
11 As nik ichuk veßt unqßa iqßesal 
unqßa tenameß Aak xoßl unqßa 
mamaßla tenameß tu u nimla 
qßiieß. As ech nikat tal chajnaj ileß 
svatzaj: —¿Katil atkat u najeß?— 
tißk chajnaj.

12 As nik iyolbße veßt 
unqßa tenameß u Jesús. As 
at jolol uxhchil ech nik tal 
ileß: —Chßißumal itxumbßal u 
najeß,— tißk chajnaj. Pet ech koj 
unjolte, tan ech nik tal ileß: —Yeß 
bßaßn veßt nibßan u najeß, tan nu 
kuxh iyansa naj itxumbßal unqßa 
kumooleß,— tißk chajnaj.
13 As nik kuxh ijutxi unqßa 
tenameß iyoloneß tiß u Jesús, tan 
tiß uvaß nik ixoßv chajnaj vatz 
unqßa iqßesal unqßa tenameß.

14 As tul maßtik ipokßoßchin u 
nimla qßiieß, as ok veßt u Jesús 
vatz iqßanal u tostiixheß. As ichus 
veßt Aak unqßa tenameß.
15 As sotz veßt ikßußl unqßa iqßesal 
unqßa tenameß. As ech tal veßt 
chajnaj ileß: —¿Kam kat tulbße u 
najeß tootzit viyol u Tiixheß? As 
tul yeßl naj kat ichus tibß,— tißk 
chajnaj.
16 As ech tal veßt u Jesús ileß: 
—Unqßa yoleß uveß nunchus sexoßl 
as jit ineß ni alon. Pet aß u chajol 
vetzeß ni alon.

17 As abßil uvaß la saßon ibßanat 
uveß ni tal u Tiixheß as la tootzi 
uvaß ma xeß Aak tzaanajkat unqßa 
yoleß uvaß nunchuseß, pet moj nu 
kuxh uncheesa tunviß.
18 As abßil uvaß la kuxh icheesa 
umaj chusbßal tiviß as jeßsaibßeß 
nibßaneß. Pet ech koj in tan aß u 
chajol vetzeß ni voksa iqßii, as jik 
chit nunchusuneß. As yeßl umaj 
vaßlexh nunbßan sevatz.
19 ¿As kam stiß qßi uveß netal 
unyatzßpeß? As tul at veßt u 
tzaqßiteß uvaß tzßibßamal kan 
sexoßl taßn u Moisés. As yeßl 
umaj ex ni niman, tan netal 
unyatzßpeß,— tißk Aak.
20 As ech tal veßt unqßa tenam 
ileß: —¡Subßuleß atoßk sakßatz! 
¿Abßil ni alon ayatzßpeß?— tißk 
unqßa tenameß.
21 As ech tal veßt u Jesús ileß: 
—Tiß kuxh umaßl u bßaßnil uveß 
kat unbßan tu u xeem qßiieß as kat 
teqßo etaama stiß.
22 As la val sete tul uvaß nilej 
vaaxil qßii titzßebß umaj neß 
uvaß xaak, as netzokßeßl unbßiil 
vichißoleß echeß uvaß tal kan u 
Moisés. As jit tetz u Moisés u 
yoleß, pet Tiixh kat alon te unqßa 
qßesla ebßaaleß. As kßuxh tu u 
xeem qßii ni chit ebßaneß.
23 Asoj ni tuch itzokßax el unbßiil 
ichißol umaj neß xaak tu u xeem 
qßiieß tiß uvaß yeß la epaasa tzii tiß 
u tzaqßiteß uvaß tal kan u Moisés, 
as ¿kam qßi uveß ni tul eviß sviß 
tiß uvaß kat unbßaßnxisa umaßl u 
aachßoßm tu u xeem qßiieß?
24 As jikoj chit ebßan unsuuchil. 
As ebßantaj teviß asoj bßaßn 
nunbßaneß moj yeßle,— tißk u 
Jesús.

Niyolbße unqßa 
tenameß u Jesús

25 As ech tal veßt kaßl unqßa aa 
Jerusalén ileß svatzaj tiß u Jesús: 
—¿Ma jit u najeß nichukpeß uvaß 
ni talax iyatzßpeß?
26 As il naj ileß niyolon xoßl 
unqßa tenameß. As yeßxhkam 
kuxh ni talax tiß naj. Kamal naßl 
vatz unqßa kubßooqßoleß uvaß aß u 
Cristoeß u najeß.
27 Pet ootzimal sqaßn uvaß katil 
tzaakat naj. Pet ech koj u Cristo, 
tan tul la ul Aak, as yeßxhebßil la 
ootzin katil la tzaakat Aak,— tißk 
unqßa tenameß svatzaj.
28 As tul nikat ichusun u Jesús 
vatz iqßanal u tostiixheß, as 
taqß veßt jeß Aak tuul iviß xoßl 
unqßa tenameß. As ech tal veßt 
Aak ileß: —Ootzimal in setaßn. 
As ootzimal setaßn uvaß katil 
tzaanajkat in. As yeßl uvaß kat 
kuxh koj ul in tukß untxumbßal. 
Pet aß u jikla Tiixheß kat chajon 
tzan in uvaß yeß ootzimal setaßn.
29 As ootzimal Aak svaßn, tan 
kßatz Aak tzaanajkat in. As Aakeß 
chajon tzan in,— tißk u Jesús.
30 As kßuxh nik tal veßt unqßa 
iqßesal unqßa tenameß itxeyat Aak, 
as yeßxhebßil kat txeyon Aak, 
tan yeßxnik ilejat u qßiieß uvaß la 
txeypu veßt Aak.
31 As yeß saach unqßa tenameß 
ikßujbßaß ikßußl tiß Aak. Ech nik 
tal veßt ileß svatzaj: —Asoj jit 
u Cristo u Jesúseß, asoj aßn u 
Cristoeß la uli, as ¿la kol pal 
veßt vibßaßnileß qßa tiß u mamaßla 
kßuchbßal tetz u tijleßm u Jesús 
uveß kat ibßanlu veßteß?— tißk 
unqßa tenameß.

Chajax bßen kaßl unqßa naj 
tiß itxeypu u Jesús

32 As tabßi veßt unqßa fariseo 
unqßa yoleß uvaß nik tal unqßa 
uxhchileß tiß u Jesús. As imol veßt 
tibß chajnaj tukß unqßa iqßesal 
oksan iyol tenam vatz Tiixh. As 
ichaj veßt bßen chajnaj kaßl unqßa 
xeen tetz u tostiixheß tiß itxeypu 
u Jesús.
33 As ech tal veßt u Jesús ileß xoßl 
unqßa tenameß: —Unbßiitoj kuxheß 
tuk unbßan sexoßl. As tuk qßaavoj 
veßt in kßatz u chajol vetzeß.
34 As kßuxh la echuk veßt in, as 
echeß la koj elej veßt in, tan la koj 
uch etooneß tu u atinbßaleß uveß la 
atinkat in,— tißk u Jesús.
35 As ech tal veßt unqßa fariseo 
ileß svatzaj tukß unqßa iqßesal 
unqßa nachol Tiixheß: —¿Katileß 
qßi la bßenkat u najeß uveß ni taleß, 
uvaß yeß la kulej veßt naj? ¿Ma 
aß la bßenkat naj bßa xoßl unqßa 
kumooleß uvaß jejleßl xoßl unqßa 
tenameß uvaß jit tiaal Israel? ¿Pet 
moj la bßen ichus veßt naj unqßa 
tenameß uvaß jit tiaal Israel?
36 ¿As kam ni tokkat viyol najeß 
uveß ni taleß: «Kßuxh la echuk in, 
as yeßl in la elej veßt in. As la koj 
etxßol etooneß tu u atinbßaleß uveß 
la atinkat in,» taqß kuxh naj ni 
taleß?— tißk chajnaj.

Niyolon u Jesús 
tiß u Tiixhla Espíritu

37 As timoxtebßal u nimla qßiieß 
as aß u qßiieß uveß nim talcheß tu 
u nimla qßiieß. As txakpu veßt u 
Jesús vatz unqßa tenameß. As 
taqß veßt jeß Aak tuul iviß. Ech tal 
Aak ileß: —Abßiste ex nitzaj etziß 

as etoksataj etibß sunkßatz. As 
ukßaßoj ex sunkßatz,
38 tan abßil uvaß la ikßujbßaß ikßußl 
sviß as ech la ibßaneß echeß uvaß 
tzßibßamal kan tu viyol u Tiixheß. 
Tan ech tel chßußl vunbßaßnileß tu 
u taanxelaleß echeß nibßan u aßeß 
tul ni tel chßußl tu u vitzeß uvaß ni 
aqßon tiichajil,— tißk u Jesús.
39 As aß u Tiixhla Espíritu nikat 
tal Aak, uvaß la ok veßt tu u 
taanxelal unqßa uxhchileß uvaß la 
ikßujbßaß ikßußl tiß Aak, tan yeßxnik 
ul u Tiixhla Espíritu tiß tok tu 
u taanxelal unqßa niman tetz 
Aakeß. As yeßxnik oon Aak tu u 
atinbßaleß uveß la oksalkat iqßiia 
Aak kßatz viBßaaleß.

Yeß nik ikßul tibß iyol 
unqßa uxhchileß uveß 

nichßoßn taama tiß u Jesús
40 As tul tabßi veßt unqßa 

tenameß unqßa yoleß uveß tal u 
Jesús, as ech tal veßt unjolol 
unqßa naj ileß: —An chiteß vil. 
Aß u qßajsan tetz viyol u Tiixheß 
kat ulyu veßteß uvaß alel kan u 
tulebßaleß,— tißk chajnaj.
41 As ech tal unjoltu unqßa naj 
ileß: —An chiteß. Aß u Cristo kat 
ulyu veßteß,— tißk chajnaj. As 
atik kaßt uxhchil uvaß ech tal 
ileß: —¿As tu kol u Galilea qßa la 
tzaakat u Cristo?
42 ¿As yeß kol qßa sekßußl uvaß alel 
kan tu viyol u Tiixheß uvaß tiaal 
David u Cristo la ibßaneß? Tan 
aß la tzaakat tu u Belén, uvaß 
atikkat u David,— tißk unqßa 
uxhchileß.
43 As yeß nik ikßul tibß iyol 
unqßa tenameß svatzaj tiß u 
Jesús.

44 As atik unjolol unqßa uxhchileß 
nik alon uvaß la txeyax Aak. As 
yeßxhebßil kat txeyon Aak.

Ni tal unqßa najeß kam stiß 
yeß kat itxeykat 
chajnaj u Jesús

45 As tul qßaav veßt unqßa xeen 
tetz u tostiixheß uvaß maßtik 
ichajax bßen taßn unqßa iqßesal 
oksan iyol tenam vatz Tiixh tukß 
unqßa fariseo tiß itxeypu veßt u 
Jesús, as ech alpu veßt ileß te 
chajnaj: —¿Kam tetzeß uveß yeß 
kat eteqßo tzan u Jesús?— tißk 
unqßa chajol tetz chajnajeß.
46 Ech tal veßt unqßa xeen tetz u 
tostiixh ileß: —As yeß atixoj qabßi 
iyolon umaj uxhchil uvaß achaßv 
iyoloneß echeß iyolon u najeß,— 
tißk chajnaj.
47 As ech tal veßt unqßa fariseo 
ileß te chajnaj: —¿Ma antu veßt ex 
bßa kat yanyu veßt etxumbßal taßn 
u najeß?
48 ¿As ma yeß ootzimal setaßn 
uvaß yeßl umaj unqßa kuqßesaleß ni 
niman u najeß? As mitaßn oß uvaß 
oß fariseo ni niman naj.
49 As jankßal unqßa tenameß uveß 
ni niman u najeß, as at veßt tzan 
u kßaxkßoeß stiß tan yeß ootzimal 
u tzaqßiteß taßn,— tißk unqßa 
fariseo.
50 As u Nicodemo uvaß bßex 
yolon xeß u Jesús aqßbßal, tan 
imool tibß naj tukß unqßa 
fariseo. As ech tal veßt naj ileß te 
vimooleß:
51 —Palojtaj oß stuul uvaß aß ni 
tal u kuleyeß uvaß lanal qabßi 
isuuchil bßaxa. As aßn la qal 
itxeypu umaj uxhchil tul uvaß la 
qootzi vipaaveß,— tißk naj.

52 As ech tal veßt unqßa imool naj 
ileß: —¿As ma aß nooksakat eebß 
kßatz unqßa aa Galilea? ¡Chus eebß 
sbßaßn tiß viyol u Tiixheß, tan yeßl 
umaj qßajsan tetz viyol u Tiixheß 
uvaß aa Galilea!— tißk chajnaj.
53 As ijatx veßt tibß chajnaj. As 
bßen veßt chajnaj tulaj ikabßal.

Nixochpu umaßl u ixoj 
te u Jesús

8  1 As bßen veßt u Jesús. As 
oon veßt Aak viß u tal vitzeß 

uvaß Olivos ibßii.
2 Ech qßejal stuul, as qßaav veßt 
Aak tu u tostiixheß. As mamaßla 
tenameß imol veßt tibß tiß Aak. As 
tul xonebß veßt Aak xoßl unqßa 
tenameß, as xeßt veßt Aak chusun.
3 As kaßl unqßa fariseo tukß kaßt 
unqßa uxhchil uvaß chusel tibß tiß 
unqßa tzaqßiteß, as teqßo veßt tzan 
chajnaj umaßl u ixoj uvaß bßex 
lejpoj tul nik ipaavineß tukß umaßt 
naj. As oksal veßt ok ixoj vatz u 
Jesús xoßl unqßa tenameß.
4 As ech tal veßt ok chajnaj ileß te 
Aak: —Chusul, il umaßl u ixoj ilaß 
kat kulejlaß tul nipaavin ixoj tukß 
umaßt naj.
5 ¿As kam tuk aal stiß? Tan 
tzßibßamal kan taßn u Moisés uvaß 
asoj la kulej umaj ixoj uvaß ech 
nibßaneß, as la kusuti kßubß tiß ixoj 
tiß iyatzßpeß,— tißk chajnaj,
6 tan aß nikat tal chajnaj uvaß la 
chee ipaav Aak tiß uvaß la bßen 
ixoch chajnaj Aak. As ixibßbßaß 
kuß tibß Aak. As xeßt Aak tzßibßoj 
vatz txßavaß tukß viß iqßabß.
7 As yaßltik chit chajnaj tiß ichßotil 
ok te Aak tiß u ixojeß. Txakpu 
veßt Aak. As ech tal veßt Aak ileß: 
—Abßiste umaj ex uvaß yeßl epaav 

ati as ex la sutin u kßubßeß bßaxa 
tiß u ixojeß,— tißk Aak.
8 As ixibßbßaß kuß tibß u Jesús 
unpajte. As xeßt veßt Aak tzßibßoj 
vatz u txßavaßeß.
9 As junun kuxh ibßen veßt unqßa 
xochol tetz u ixojeß. As bßaxik 
chit bßen unqßa qßesla aamaeß. As 
tul bßen chajnaj skajayil, as aß 
kuxh veßt u ixojeß kaaik kan kßatz 
u Jesús xoßl unqßa tenameß.
10 As txakpu veßt Aak unpajte. 
As ech tal veßt Aak ileß te ixoj: 
—¿Kech unqßa naj uvaß ni xochon 
axh? ¿Moj yeßxhebßil ni alon 
akameß?— tißk Aak.
11 As ech tal u ixoj ileß: —Yeßle, 
Pap. Yeßxhebßil veßteß,— tißk ixoj. 
As ech tal veßt Aak ileß: —Mitaßn 
in la alon akameß. Pet kuxh veßteß. 
As yeß paavin veßt axh,— tißk u 
Jesús.

U Jesús u txijun tetz 
u taanxelal unqßa tenameß

12 As ech tal veßt u Jesús ileß 
xoßl unqßa tenameß: —Ineß txijun 
tetz u taanxelal unqßa uxhchileß 
skajayil. Abßil uveß la xekebß sviß, 
as yeßxh jatu la xaan veßt tu u 
qßej toktoeß, tan at veßt in skßatz, 
tan ineß u txijun tetzeß uvaß la 
aqßon itiichajil u taanxelaleß,— 
tißk u Jesús.
13 As ech tal veßt unqßa fariseo 
ileß te Aak: —An kuxh axh 
nayolon jeß seeß. Estißeß uvaß aß 
chit vayoleß yeß la txakoni,— tißk 
chajnaj.
14 As ech tal veßt Aak ileß: —As 
kßuxh an kuxh in ni val jeß 
vibß, as jik chiteß nunyoloneß, 
tan ootzimal svaßn uvaß katil 
tzaanajkat in, as katißch 

unbßeneß la bßen in. Pet ech koj 
ex, tan yeß ootzimal setaßn kat 
tzaanajkat in, as katil la bßenkat 
in.
15 As vatz txßavaßilla txumbßal 
kuxheß nebßan sviß tiß ebßanat 
unsuuchil. Pet ech koj in, tan 
yeßl umaj uxhchil nunbßan 
isuuchil cheel.
16 Pet tul la unbßan isuuchil 
unqßa tenameß as jik chiteß la 
unbßan isuuchil, tan jit kuxh 
in la bßanon sunjunal. Pet anteß 
u chajol tzan vetzeß la bßanon 
isuuchil,
17 tan ech ni tal u yol ileß uvaß 
tzßibßamal kan: «Tan asoj la ikßul 
tibß iyol kaßvoßj uxhchil tiß umaj 
txumbßal, as la nimal viyoleß,» 
tißk u yoleß.
18 Estißeß uvaß jit kuxh in 
nunyolon jeß sviß. Pet anteß 
vunBßaaleß uveß kat chajon tzan 
in uveß ni alon u yoleß sviß,— tißk 
u Jesús.
19 As ech tal veßt chajnaj ileß: 
—¿Kech vabßaaleß qßi uvaß ni alon 
u yoleß seeß?— tißk chajnaj. Ech 
tal veßt Aak ileß: —Yeß netexhla 
abßiste u vijleßmeß. ¿As aß kol 
chit vunBßaaleß qßa la etexhla 
u tijleßmeß? Tan asoj la etexhla 
uvaß abßiste u vijleßmeß, as 
anteß vunBßaaleß la etexhla u 
tijleßmeß,— tißk u Jesús.
20 As aß unqßa yoleß uvaß tal veßt 
Aak tul nik ichus veßt Aak unqßa 
uxhchileß vatz u tostiixheß kßatz 
u atinbßaleß uvaß nik imolpukat 
unqßa puajeß uvaß nik toyal vatz 
u Tiixheß. As echeß abßil koj 
txeyon Aak, tan tiß uvaß yeßxnik 
ilejat u qßiieß tiß uvaß la txeypu 
veßt Aak.

Niyolon u Jesús 
tiß uvaß la jeß Aak tu almikaß
21 As ech tal u Jesús ileß: —La 

bßen in. As la echuk veßt in. As 
katil uveß la bßenkat in as echeß 
la koj uch etoon sunkßatz, tan 
aß vepaaveß la eqßon ex tu u 
kamchileß,— tißk Aak.
22 As ech tal veßt unqßa uxhchil 
ileß svatzaj uvaß nikat ichßoßn 
taama tiß u Jesús: —¿As kam ni 
tokkat viyol najeß uveß ni taleß? 
«Katil uveß la bßenkat in, as echeß 
la koj uch etoon sunkßatz,» taqß 
kuxh naj ni taleß. Kamal tuk 
kuxh iyatzß jeß tibß naj sijunal 
uveß ni taleß,— tißk chajnaj.
23 As ech tal veßt u Jesús ileß: 
—Echen vetxumbßaleß tzitzaß vatz 
u txßavaßeß. Pet ech koj in, tan 
aß tzaanajkat in tu almikaß. As 
vatz txßavaßilla txumbßal kuxheß 
eqßomal setaßn. Pet ech koj in, 
tan jit vatz txßavaßilla txumbßal 
eqßomal svaßn.
24 Ech ni valkateß sete tan an 
kuxh vepaaveß la eqßon ex tu u 
kamchileß, tan tiß uvaß yeß kat 
enima uvaß abßiste u vijleßmeß 
uveß ni val sete,— tißk Aak.
25 As ech tal veßt chajnaj ileß te 
Aak: —¿As kam eejleßm qßi uvaß 
naaleß?— tißk chajnaj. Ech tal 
veßt Aak ileß: —Jatpajux kuxh val 
u vijleßmeß sete.
26 As nimatel unqßa yoleß la val 
sete tul la unbßan esuuchil. As 
atoj sekßußl uvaß jik chit itxumbßal 
u chajol vetzeß. As kam chit 
unqßa yoleß uveß kat tal Aak sve 
as aßeß ni val sete. As ni val te 
unqßa tenameß vatz u txßavaßeß 
unpajte,— tißk Aak.

27 As echeß nikat koj ipal unqßa 
uxhchileß tu u yoleß uvaß aß u 
Kubßaal Tiixheß uveß nikat tal 
Aak.
28 Estißeß uveß ech tal Aak ileß: 
—As la etexhla veßt in uvaß 
abßiste u vijleßmeß tul uvaß la 
eteesa el in vatz u txßavaßeß. As 
aßn la pal veßt ex stuul uvaß yeßl 
umaj txumbßal nunbßan sunjunal. 
Pet aß unqßa yoleß uveß ni valeß 
uveß kat ichus vunBßaaleß sve, tan 
ineß VIKßAOL U NAJEß.
29 As at chit vunBßaaleß sviß uvaß 
kat chajon tzan in. As yeßl in ni 
taqß kan in Aak sunjunal, tan 
nunbßaneß kam uvaß bßaßn te 
Aak,— tißk u Jesús.
30 As tul tal u Jesús u yoleß, as 
yeß saach unqßa tenameß ikßujbßaß 
ikßußl tiß Aak.

Abßil uveß aß kuxh u paaveß 
nibßaneß as aßeß ikßam u paaveß
31 As ech tal veßt u Jesús ileß 

te unqßa uxhchileß uveß ni niman 
veßt Aak: —Asoj la enima unqßa 
yoleß uvaß ni val sete, as ex veßt 
unchusulibß la ibßaneß.
32 As la pal veßt ex stuul uvaß 
kam isuuchil u jikla yoleß, tan aß 
u jikla yoleß la qßalpun ex,— tißk 
u Jesús.
33 As ech tal veßt unqßa uxhchil 
ileß: —¿Kam ni tokkat vayoleß 
uveß naaleß tiß uvaß la qßalpu veßt 
oß? Tan yeß atixoj ok oß skßamil 
xeß umaj uxhchil, tan oß tiaal u 
Abraham,— tißk chajnaj.
34 As ech tal veßt Aak ileß: —Ileß 
jik chit tuk val isuuchil sete, tan 
jankßal unqßa uxhchileß uveß aß 
kuxh u paaveß nibßaneß, as aßeß 
ikßam u paaveß.

35 As yeßl u kßameß la koj jejebß 
tu u kabßaleß xeß u bßaal kabßaleß. 
Pet ech koj u kßaolaeß, tan aß 
jejleßlkat kßatz vibßaaleß tu u 
kabßaleß tiß chit ibßeneß.
36 Estißeß ni val sete, tan asoj aß 
viKßaol u Tiixheß la qßalpun ex, as 
qßalpinal chit veßt ex la ibßaneß.
37 As ootzimal svaßn uvaß ex 
tiaal u Abraham. As netal veßt 
unkameß, tan tiß uvaß yeß nepal tu 
unqßa yoleß uvaß ni val sete.
38 As unqßa yoleß uveß ni valeß, 
as aßeß uvaß kßuchel sve taßn 
vunBßaaleß. As ileß ni val sete. 
Echat kuxh ex unpajte, tan kam 
uveß netabßi taßn vebßaaleß as aßeß 
nebßaneß,— tißk u Jesús.

Ni tal u Jesús
uvaß aß tzaanajkat 

vitxumbßal unqßa uxhchileß 
xeß u txßißlanajeß

39 As ech tal veßt unqßa 
uxhchil ileß: —Oß tiaal u kubßaal 
Abraham,— tißk chajnaj. Ech tal 
veßt u Jesús ileß: —Ex koj tiaal 
u Abraham, as aß la ebßaneß uveß 
nik ibßan u Abraham.
40 Pet ech koj ex tan netal 
veßt unyatzßpeß tiß uvaß kat val 
isuuchil u jikla yoleß sete uvaß 
kat tal u Tiixheß sve. As ech koj 
kat ibßan u Abraham echeß uveß 
nebßaneß,
41 tan aß kuxh nebßaneß kam uveß 
nibßan vebßaaleß,— tißk Aak. As 
ech tal veßt chajnaj ileß: —¡Yeßl 
uvaß sikßel tzan kuxh koj oß xeß 
peß! Pet ootzimal Kubßaal sqaßn. 
As aß u Tiixheß taß u Kubßaaleß,— 
tißk chajnaj.
42 As ech tal veßt Aak ileß: —As 
aß koj chit u Tiixheß vebßaaleß, as 

xoßn ineß sete tan kßatz u Tiixheß 
tzaanajkat in. As echeß tukß kuxh 
koj untxumbßal uvaß kat ul in 
tzitzaß, pet Aakeß kat chajon tzan 
in.
43 As tuk val sete kam stiß uveß 
yeß nepal tu vunyoleß uveß ni 
valeß, tan tiß uvaß yeß nesaß etabßit 
vunyoleß,
44 tan aß u txßißlanajeß vebßaaleß. 
As kam chit uvaß nisaß vebßaaleß 
as aßeß nebßaneß, tan aßeß yatzßol 
tetz unqßa uxhchileß bßaxa yol. As 
echat chit nibßan cheel, tan yeßl u 
jikla txumbßaleß eqßomal staßn. As 
tul niyoloneß tukß vichuli yolileß, 
as aß vitxumbßaleß nikßucheß, tan 
aß u txßißlanajeß cheesan tetz u 
chuli yoleß.
45 Pet ech koj in tan ni valoßk u 
jikla yoleß sete. As yeß nenima in.
46 Asoj jik chit unqßa yoleß ni val 
sete, ¿as kam stiß qßi yeß nekßujbßaß 
ekßußl sviß? ¿Pet moj at umaj 
ex uvaß la kßuchun sve abßiste 
vunpaaveß?
47 Tan abßil uvaß aß u Tiixheß 
vibßaaleß, as ayaßl chit ikßußl nisaß 
inimat viyol u Tiixheß. Pet ech 
koj ex, tan jit u Tiixheß vebßaaleß. 
Estißeß yeß nesaß enimat viyol u 
Tiixheß,— tißk u Jesús.

Atik chit u Cristo tul 
yeßxnik itzßebß u Abraham

48 As ech tal veßt unqßa uxhchil 
ileß: —An chiteß vil uveß ni qal 
seeß, tan ¡ech axheß aa Samaria! 
¡As aß u subßuleß atoßk sakßatz!— 
tißk chajnaj.
49 Ech tal veßt u Jesús ileß: —Yeßl 
subßul atoßk sunkßatz. Pet aß 
vunBßaaleß taß ni voksa iqßii. Pet 
ech koj ex, tan neteesa unqßii.

50 As aß koj ni valeß uvaß la 
oksal unqßii setaßn. Pet at 
umaßl u oksan tetz unqßii. As 
aßeß vunBßaaleß uvaß la bßanon 
esuuchil.
51 As ileß jik chit tuk val sete, 
tan abßil uveß la niman vunyoleß 
as yeßxh jatueß la kami,— tißk 
Aak.
52 As ech tal veßt unqßa uxhchil 
ileß: —¡Ileß kat qootzil veßt cheel 
uvaß atoßk chit u subßuleß sakßatz! 
Tan kat kam u Abraham tukß 
unqßa qßajsan tetz viyol u Tiixheß. 
As naaleß uvaß, «Abßil la niman 
vunyoleß as yeßxh jatueß la kami,» 
chßaxh naaleß.
53 ¿As ma nim aalchu veßt bßa 
tiß u kubßaal Abraham? Tan kat 
kam u Abraham. As kat kam 
unqßa qßajsan tetz viyol u Tiixheß. 
¿Pet kam veßt u eejleßmeß qßi uveß 
naaleß?— tißk chajnaj.
54 As ech tal veßt u Jesús ileß: 
—Asoj an kuxh in la voksa jeß 
unqßii, as yeßl itxaßk vunyoleß. Pet 
aß vunBßaaleß ni oksan unqßii. 
As an chit vunBßaaleß taß uveß 
«kuTiixh» chßex netal stiß.
55 As tul yeßl Tiixh at tu 
vetaanxelaleß. Pet ech koj in, tan 
ootzimal chit Aak svaßn. As la 
koj valeß uvaß, «Yeß vootzaj Aak,» 
chaj koj in, tan at Aak sunkßatz. 
Asoj la valeß uvaß, «Yeß vootzaj 
Aak,» chaj in, as in chulin yoleß, 
echeß ex. Pet ootzimal Aak svaßn. 
As nimamal viyol Aakeß svaßn.
56 Pet u Abraham uvaß «kubßaal» 
chßex netal stiß, as nikat ichiibß 
veßt aak sviß. As nikat itxuqßtxun 
aak tiß itxßebßlu u qßiieß tiß u 
vulebßaleß, tan naßlik vatz aak 
uvaß la ul in,— tißk u Jesús.

57 As ech tal veßt unqßa uxhchil 
ileß: —Yeßl axh taß abßaneßt lavoj 
toxkßal (50) yaabß. ¿As ma kat eel 
u Abraham bßa uveß naaleß?— tißk 
chajnaj.
58 Ech tal veßt u Jesús ileß: 
—Ileß jik chit tuk val sete, as tul 
yeßxnik itzßebß u Abraham, as atik 
chit ineß,— tißk Aak.
59 As isikß veßt unqßa uxhchileß 
kßubß tiß isutil tiß Aak. As imuj 
veßt tibß Aak tiß tel chßußl tu u 
tostiixheß xoßl chajnaj.

Nibßaßnxisa u Jesús umaßl u tzot

9  1 As tul nikat ixaan u Jesús 
tu bßey, as til veßt Aak umaßl 

u naj uvaß tzotike stitzßebßeß.
2 As ech tal veßt unqßa ichusulibß 
Aak ileß: —¿Chusul, abßil etz 
u paaveß tiß uveß tzot vas najeß 
stitzßebßeß? ¿Ma ipaav naj? ¿Pet 
moj ipaav u txutx bßaalaeß?— tißk 
chajnaj.
3 Ech tal veßt Aak ileß: —Yeßle. Jit 
ipaav najeß. As jit ipaav vitxutx 
najeß tukß vibßaal najeß uvaß tzotik 
naj stitzßebßeß, pet aqßal uvaß la 
ikßuch u Tiixheß vibßaßnileß tiß naj. 
As estißeß tzotik naj stitzßebßeß.
4 As techal chit tuk unbßan unqßa 
bßaßnileß uvaß tal tzan u chajol 
vetzeß sve tul uvaß yeßxnaj bßen 
qßii, tan tul la ok aqßbßal, as 
yeßxhebßil la uch veßt taqßonveß.
5 As tul atiltel in vatz u txßavaßeß, 
as in txijun tetz u taanxelal 
unqßa uxhchileß,— tißk Aak.
6 As tzubßik veßt kuß Aak tu txßavaß. 
Ibßan veßt Aak unbßiil u suj. As 
toksa veßt ok Aak u sujeß tziß ivatz 
u tzoteß.
7 As ech tal veßt Aak ileß te u 
tzoteß: —Kuxh txßaa vavatzeß tu u 

piilaeß uveß Siloé,— tißk Aak. As 
isuuchil u yoleß uvaß Siloé, uveß 
«chajel tzan.»

As oora chit bßex itxßaa veßt u 
tzoteß vivatzeß tu u aßeß. As tul 
qßaav veßt naj, as nik tilon veßt naj.
8 As unqßa uxhchileß uveß echen 
kßatz ikabßal naj tukß unqßa 
uxhchileß uvaß ootzinik tetz naj 
uvaß tzotik naj, as ech tal veßt 
ileß: —¿Ma jit u najeß uveß nikat 
ixonebß tiß ijoyat ipuaj?— tißk 
unqßa uxhchileß.
9 As at uxhchil nik alon: —Kano. 
Najeß taß,— tißke. As at jolte uvaß: 
—Yeßle. Jit najeß. As eela unbßiil 
tilon naj tukß u tzoteß,— tißke. As 
ech tal veßt naj ileß: —Ineß uvaß 
inik tzot,— tißk naj.
10 As ech tal veßt unqßa uxhchil 
ileß te naj: —¿Kam qßi uveß neelon 
veßt cheel?— tißk unqßa uxhchileß.
11 Ech tal veßt u naj ileß uvaß 
tzotike: —U najeß uvaß Jesús ibßii 
as kat ibßan unbßiil u suj. As kat 
toksa ok tziß unvatz. As ech tal 
ileß sve, «Kuxh txßaa vavatzeß tu 
u aßeß uvaß Siloé,» tißk sve. As kat 
bßex untxßaa veßt vunvatzeß. As 
yak kuxh ilon veßt in,— tißk u 
najeß uvaß tzotike.
12 As ech tal unqßa uxhchil 
ileß te naj: —¿Kat atkat u najeß 
qßi?— tißk unqßa uxhchileß. Ech 
tal veßt u naj ileß uvaß tzotike: 
—Yeß vootzaj,— tißk naj.

Nichßoti unqßa fariseo itziß 
u naj uvaß tzotike

13 U naj uvaß tzotike as eqßol 
veßt ok naj vatz unqßa fariseo,
14 tan tiß uvaß tu u xeem qßiieß 
uveß ibßan u Jesús u sujeß. As 
ibßaßnxisa veßt Aak vivatz u najeß.

15 As ichßoti veßt unqßa fariseo te 
u najeß tiß uvaß kam kat ibßan naj 
tiß uvaß ni tilon veßt naj. As ech 
tal veßt naj ileß: —Suj kuxheß kat 
toksa tziß unvatz. As tul kat bßex 
untxßaa vunvatzeß, as kat ilon veßt 
in,— tißk naj.
16 As ech tal veßt kaßl unqßa 
fariseo ileß: —¡Junkßu! Tan aß 
texhlal tetz uvaß jit xeß u Tiixheß 
tzaanajkat u najeß, tan nipaasa 
naj tzii tu u xeem qßiieß,— tißk 
chajnaj. Pet ech koj kaßt chajnaj: 
—Asoj aapaav u najeß, as ¿kam 
la tulbße naj qßi ikßuchat umaj 
kßuchbßal tetz tijleßm u Tiixheß 
echeß u veeß?— tißk chajnaj. As 
nik tok veßt ixoßl chajnaj svatzaj 
tiß u Jesús.
17 As ech tal veßt chajnaj ileß te 
u najeß uveß tzotike: —¿Kano 
axh qßi? ¿Kam ni tal aama 
tiß u najeß uveß kat bßaßnxisan 
vavatzeß?— tißk chajnaj. As ech 
tal veßt u naj ileß: —Ni valeß uvaß 
qßajsan tetz viyol u Tiixheß u 
najeß,— tißk naj.

18 Pet ech koj unqßa uxhchileß 
uvaß nik ichßoßn taama tiß u Jesús, 
tan yeß nik inima uvaß tzotik u 
najeß, as nik tilon veßt naj. As 
bßex mololoj veßt vitxutx najeß 
tukß vibßaal najeß.
19 As ech tal veßt chajnaj ileß te 
vitxutx najeß tukß vibßaal najeß: 
—¿Ma aß vakßaoleß u vaaß tzotike 
stitzßebßeß uveß ni tal unqßa 
tenameß? ¿As kam kat ibßan naj 
uvaß ni tilon veßt naj cheel?— tißk 
chajnaj.
20 Ech tal veßt vitxutx naj 
ileß tukß vibßaal najeß: —Taßn 
qootzajle uvaß qetz naj, as tzotik 
naj stitzßebßeß.

21 Pet yeß qootzaj kam kat ibßan 
naj uvaß ni tilon veßt naj, as abßil 
kat bßaßnxisan vivatz najeß. Pet 
echßotitaj te naj. As an kuxh najeß 
tuk alon sete, tan tzßajnajlu veßt 
iyaabß naj,— tißk chaßma.
22 Tan nikat ixoßv veßt chaßma te 
unqßa iqßesal unqßa tenameß, tan 
maßtik ikßulat tibß iyol chajnaj 
uvaß asoj abßil la niman uvaß aß u 
Cristo u Jesús, as la laqßbßal el tu 
u atinbßaleß tetz nachbßal Tiixh, 
uveß nikat tal chajnaj.
23 Estißeß tal vitxutx u najeß tukß 
vibßaal najeß uvaß: —Echßotitaj 
te naj, tan tzßajnajlu veßt iyaabß 
naj,— tißk chaßma.

24 As molol veßt u najeß uveß 
tzotike. As ech tal veßt unqßa 
iqßesal unqßa tenam ileß te naj: 
—Yeß eesa iqßii u Tiixheß tukß u 
chuli yoleß, tan ileß ootzimal 
sqaßn uvaß aapaaveß u najeß uveß 
kat bßaßnxisan vavatzeß,— tißk 
chajnaj.
25 As ech tal veßt naj ileß: 
—Yeß vootzaj bßa asoj aapaav u 
najeß moj yeßle. Pet taßn kuxh 
ootzimaleß svaßn uvaß inik tzot, 
as cheel il in ni vilon veßteß,— 
tißk naj.
26 As ech tal veßt chajnaj ileß: 
—¿Kam qßi kat tulbße axh naj 
tiß ibßaßnxisal vavatzeß?— tißk 
chajnaj.
27 As ech tal veßt u naj ileß: —As 
valleß sete. As yeß kuxh ni tok 
vunyoleß teviß. ¿As kam qßi uvaß 
nesaß etabßit unpajte? ¿Ma aß 
nesaß bßa uvaß antu veßt ex la ok 
ex sichusulibß u najeß?— tißk naj.
28 As yoqßon veßt chajnaj te u 
najeß. Ech tal veßt chajnaj ileß: 
—¡Echen nooksakat eebß kßatz 

naj! ¡Pet ech koj oß, tan aß ni 
qoksakat qibß kßatz u Moisés!
29 As ootzimal sqaßn uvaß kat 
yolon u Tiixheß tukß u Moisés, pet 
ech koj u najeß tan yeß qootzaj 
katil tzaanajkat naj,— tißk 
chajnaj.
30 As ech tal veßt naj ileß te 
chajnaj: —¡Vaßlen kuxh eyoloneß! 
Yeß etootzale katil tzaanajlukat 
Aak, as tul Aak kat bßaßnxisan 
vunvatzeß.
31 As ootzimal svaßn setukß uvaß 
yeß ni tabßi u Tiixheß viyol unqßa 
aapaaveß. Pet abßil uvaß ni niman 
Aak as nibßaneß kam uvaß ni tal 
Aak, as aß uxhchileß ni tabßi u 
Tiixheß viyoleß.
32 Pet yeß atixoj vabßi uvaß at 
umaj uxhchil la ilon umaj tzot 
staßn uvaß tzotik stitzßebßeß.
33 Asoj jit kßatz u Tiixheß 
tzaanajkat, as yeßxhkam chiteß la 
itxßol ibßanataß,— tißk naj.
34 As ech tal veßt unqßa iqßesal 
unqßa tenam ileß: —¡Axh chit 
umaßl u aapaav tul kat itzßebß 
axh! ¿As la kol achusoßk tzan oß 
qßa uvaß naaleß?— tißk chajnaj. 
As ilaqßbßa veßt el chajnaj vas 
najeß tu u atinbßaleß tetz nachbßal 
Tiixh.

Ech unqßa fariseo echeß umaj 
tzot tukß vitxumbßaleß

35 As tul tabßi veßt u Jesús uvaß 
maßtik ilaqßbßal el tzan u najeß, as 
ech tal veßt Aak ileß te naj tul ilej 
Aak naj: —¿Ma kßujleßl akßußl tiß 
viKßaol u Tiixheß?— tißk Aak.
36 As ech tal veßt naj ileß: —¿As 
abßiste viKßaol u Tiixheß qßi, tiß 
uvaß la unkßujbßaß unkßußl stiß?— 
tißk naj.

37 As ech tal veßt u Jesús ileß: 
—As ootzimal veßteß aßn, tan ineß 
uveß nunyolon see,— tißk Aak.
38 Ech tal veßt naj ileß: —¡Tuk 
unkßujbßaß veßt unkßußl seeß!— tißk 
naj. As kuß veßt naj qaaloj vatz 
Aak.
39 As ech tal veßt Aak ileß: —Estißeß 
kat ul in vatz u txßavaßeß tiß ul 
unjatxat ixoßl unqßa uxhchileß, tan 
la ilon veßt unqßa uxhchileß uvaß 
yeß ni tiloneß. Pet ech koj unqßa 
uxhchileß uveß ni tiloneß ni taleß, as 
aßeß uvaß tzot veßteß,— tißk Aak.
40 As tul tabßi veßt kaßl unqßa 
fariseo, as ech tal veßt chajnaj 
ileß: —¿As ma oß tzot bßa uveß 
naaleß?— tißk chajnaj.
41 As ech tal veßt u Jesús ileß: 
—Ex koj tzot, as yeßl epaaveß 
ati. Pet tiß uvaß netaleß uvaß, «Ni 
qiloneß,» chßex netaleß, as estißeß 
uveß eqßomal vepaaveß setaßn,— 
tißk u Jesús.

Niyolon u Jesús 
tiß unqßa kaneeroßeß

10  1 As ech tal veßt u Jesús 
ileß: —As jik chit tuk valeß, 

tan abßil uvaß jitßeßch tok tziß ipeß 
unqßa kaneeroßeß asoj ech tok viß 
u peßeß, as aßeß u elqßomeß.
2 Pet u uxhchileß uveß ech tok tziß 
ipeß unqßa kaneeroßeß, as aßeß u 
xeen tetz txooeß.
3 As nijaj veßt u vatan tetz u 
kaneeroßeß u tziß peßeß vatz u 
xeen txooeß. As junun imolot veßt 
u xeen txooeß vikaneeroßeß tukß 
vibßii txooeß, tan ni texhla veßt 
unqßa kaneeroßeß u tuul iviß u 
xeen tetzeß.
4 As tul maßt teqßot el tzan u 
xeen txooeß unqßa kaneeroßeß, 

as la bßax veßt naj vatz unqßa 
ikaneeroßeß. As la xekebß veßt 
txoo stiß, tan tiß uvaß ni texhla 
veßt txoo u tuul iviß u xeen tetzeß.
5 Pet yeß la xekebß unqßa 
kaneeroßeß tiß umaj uxhchil uvaß 
yeß ootzimal u tuul ivißeß staßn, 
tan la kuxh ooj veßt txoo svatz,— 
tißk u Jesús.
6 As u yoleß uvaß tal Aak as 
kßuchuvatz kuxheß. As echeß pal 
koj chajnaj stuul kam ni tokkat u 
yoleß uveß tal Aak.

U Jesús aßeß u bßaßnla 
xeen kaneeroß

7 As ech tal veßt u Jesús ileß: 
—Ileß jik chit tuk val sete, tan 
ineß u tziß peßeß uveß ni tokkat 
unqßa kaneeroßeß.
8 Pet unqßa najeß uveß bßaxel 
kat ul toksa tibß xeen txooil, as 
elqßomeß, tan nikat tal telqßat 
unqßa kaneeroßeß. As yeß kat 
inima unqßa kaneeroßeß viyoleß.
9 As ineß u tziß ipeß unqßa 
kaneeroßeß. As jankßal unqßa 
kaneeroßeß uvaß in la eqßon ok 
tzan as kolel veßteß svaßn. As la 
oki. As la eli. As bßaßnla chaj 
kßuach la techbßu txoo.
10 Ech koj u elqßomeß, tan aal 
kuxh la ul telqßa unqßa kaneeroßeß. 
As la iyatzßeß. As la isotzsa ivatz 
unqßa kaneeroßeß. Pet ech koj in, 
tan kat ul in tiß vaqßat itiichajil 
unqßa uxhchileß uvaß echeß unqßa 
kaneeroßeß. As at itiichajil unqßa 
uxhchileß uveß yeßl iyaßtebßal.
11 As ineß u bßaßnla xeen 
kaneeroßeß tan la vaqß vibß kamoj 
tiß unqßa unkaneeroßeß.
12 Pet ech koj u uxhchileß uvaß 
chooel tiß ixeep unqßa kaneeroßeß, 

tan aß kuxh vijaßmileß ni titzßa, 
tan jit tetz unqßa kaneeroßeß. As 
tul la til u uxhchileß tul umaj 
xoß, as la ooj veßteß. As la kuxh 
taqß veßt kan u uxhchileß unqßa 
kaneeroßeß sijunal vatz u xoßeß. 
As tul la itxey veßt u xoßeß umaj 
u kaneeroßeß, as la ipaxi veßt tibß 
unqßa kaneeroßeß skajayil.
13 As la ooj veßt u xeen tetz 
txooeß, tan tiß uvaß chooel 
kuxhtuß. As jit kuxh latzß unqßa 
kaneeroßeß stiß.

14 Pet ineß u bßaßnla xeen txoo. 
As ootzimal vunkaneeroßeß svaßn. 
As ootzimal in taßn vunkaneeroßeß 
unpajte.
15 As echat kuxh in tukß 
vunBßaaleß, tan ootzimal in taßn 
Aak. As ootzimal Aak svaßn. As 
ineß u bßaßnla xeen txoo, tan la 
vaqß vibß kamoj tiß vunkaneeroßeß.
16 As jit kuxh taßneß 
vunkaneeroßeß uvaß at tzitzaß. Pet 
atiltel txoo uvaß yeß atoßk tzan tu 
u peßeß. As tuk veqßo ok tzan txoo, 
tan tuk texhla veßt txoo u tuul 
unvißeß. As umaßl kuxh veßt peß 
la atinkat veßt txoo skajayil. As 
umaßl kuxh veßt xeen tetz txoo la 
ibßaneß.
17 As ayaßl chit unkßußl la vaqß vibß 
kamoj tiß unqßa unkaneeroßeß. As 
la ul vaama unpajte. Estißeß uvaß 
xoßn chit in te vunBßaaleß.
18 As yeßxhebßil la maon sve as 
echeneß vitiichajileß tunqßabß. La 
uchi uvaß la vaqß itiichajil as moj 
la veesa tan yeßxhibßil la eesan 
tunqßabß tan aß vunbßaaleß aqßol 
tetz sve,— tißk u Jesús.

19 As tul tabßi veßt unqßa fariseo 
unqßa yoleß uveß tal u Jesús, as ok 
veßt ixoßl chajnaj svatzaj.

20 As nimal unqßa fariseo alon 
uvaß: —¡An chiteß taß u yoleß uvaß 
kat qala, tan atoßk u subßuleß 
viß taama u najeß! ¡Chßußjileß 
elnallukat naj! ¿Kam itxaßk 
viyol najeß netabßi?— tißk unjolol 
chajnaj.
21 As ech tal unjoltu chajnaj ileß: 
—Asoj atoßk subßul kßatz umaj naj, 
as jitßeßch iyolon najeß la ibßaneß 
echeß u veeß. ¿As la kol olebß 
umaj subßul qßa tiß ibßaßnxisal 
ivatz unqßa tzoteß?— tißk chajnaj.

Ni tixval u Jesús
22 As tul maßtik tok veßt u 

qßalaeß, as nikat tuch u nimla 
qßiieß tu u Jerusalén tiß tulsat 
unqßa tenameß skßußl uvaß kat 
bßanax veßt tuch u tostiixheß, tan 
naßxnik teesat unqßa aa Roma 
iqßii u tostiixheß.
23 Atik u Jesús tu u tostiixheß, as 
tul nikat ixaan Aak tu u teenta 
uvaß Salomón ibßii,
24 as imol veßt ok tibß kaßl unqßa 
iqßesal unqßa tenameß tiß u Jesús. 
As ech tal veßt chajnaj ileß te Aak: 
—¿Jatu la aal isuuchil sqe? Asoj 
axh u Cristo, pet al sqe cheel xoßl 
unqßa tenameß,— tißk chajnaj.

25 As ech tal veßt u Jesús ileß te 
chajnaj: —Tan kat val isuuchil 
sete. As yeß nenima in. As jankßal 
unqßa bßaßnileß uveß nunbßaneß 
tukß vibßii vunBßaaleß as aßeß ni 
kßuchun u vijleßmeß.
26 Pet yeß nenima vunyoleß, 
tan tiß uvaß jit echen ex xoßl 
vunkaneeroßeß.
27 Pet ech koj vunkaneeroßeß, 
tan ni tabßi txoo tuul unviß. As 
ootzimal txoo svaßn. As nixekebß 
txoo sviß.

28 As ni vaqß itiichajil uvaß yeßl 
iyaßtebßal. As echeß jatu koj la 
sotz ivatz txoo. As yeßxhebßil la 
eesan txoo tunqßabß,
29 tan aß vunBßaaleß kat aqßon sve. 
As Aakeß uvaß nim talchu tiß unqßa 
veeß skajayil. Estißeß uvaß yeßxhebßil 
la olebß tiß teesal tiqßabß Aak.
30 As vatzul kuxh in tukß 
vunBßaaleß,— tißk u Jesús.
31 As isikß veßt unqßa uxhchileß 
kßubß unpajte tiß isutil tiß u Jesús.
32 As ech tal veßt u Jesús ileß: 
—Nimal unqßa bßaßnileß kat 
unkßuch sevatz taßn vunBßaaleß. 
¿As abßiste u bßaßnileß qßi uveß tuk 
eyatzß in stiß?— tißk Aak.
33 Ech tal veßt unqßa uxhchil 
ileß: —Jit tiß umaj bßaßnil tuk 
kuyatzßkat axh. Pet tiß uveß neesa 
iqßii u Tiixheß, tan axh kuxh 
najeß. Pet nu kuxh ooksa jeß eebß 
Tiixhil,— tißk chajnaj.
34 As ech tal veßt u Jesús ileß: 
—Ootzimal u yoleß setaßn uvaß 
tzßibßamal kan uvaß ech ni tal ileß: 
«Exeß ex tiixh,» tißk u Tiixheß tal 
te unqßa bßanol isuuchil unqßa 
tenameß naßytzan.
35 As ootzimaleß sqaßn uvaß yeß 
la uch teesal iqßii viyol u Tiixheß. 
Pet techal la nimali skajayil. 
Asoj Tiixh kat alon uvaß tiixh 
unqßa najeß la ibßaneß uvaß atik 
tijleßm taßn Aak,
36 ¿as kam qßi uvaß netal sviß uvaß 
ni veesa iqßii u Tiixheß tiß kuxh 
uvaß kat val sete uvaß, «In viKßaol 
u Tiixheß»? Tan Aakeß kat aqßon u 
vijleßmeß. As kat ichaj tzan in Aak 
xoßl unqßa tenameß.
37 Asoj yeß nunbßaneß kam uvaß 
nibßan vunBßaaleß, as yeß la 
enima in.

i 11.10 U qßii uvaß tal u Jesús, as aß isuuchil uvaß atik Aak xoßl unqßa ichusulibßeß. As 
yeß la kaßkabßin taama chajnaj tiß u kßujlebßal ikßußleß. Pet ech koj u aqßbßaleß, tan aß 
isuuchileß uvaß yeßl veßt Aak at xoßl chajnaj. As la kaßkabßin veßt taama chajnaj tiß u 
kßujlebßal ikßußleß.

38 Pet asoj nunbßaneß uvaß nibßan 
vunBßaaleß, as kßuxh yeß la enima 
in tiß unqßa yoleß uvaß ni val sete, 
as enimataj in tiß uveß nunbßaneß 
aqßal uvaß la etootzi uvaß at 
vunBßaaleß sunkßatz. As at in 
kßatz Aak,— tißk u Jesús.
39 As itxey veßt unqßa uxhchileß u 
Jesús skßußl. As ooj veßt Aak xoßl 
chajnaj.

40 As bßen veßt u Jesús jalit u 
nimla aßeß uvaß Jordán. As atik 
veßt Aak tu u tzuukin txßavaßeß 
uvaß nikat taqßkat kuß u Xhuneß 
unqßa uxhchileß xeß u aßeß tukß 
vibßii u Tiixheß.
41 Nimal unqßa tenameß oon veßt 
kßatz u Jesús. As ech tal veßt 
unqßa tenam ileß: —An chiteß vil. 
Kßuxh yeß kat ikßuch u Xhuneß 
umaj kßuchbßal tetz u tijleßm u 
Tiixheß, as jikla yol chiteß vil uveß 
kat tal u Xhuneß tiß u Jesús,— tißk 
unqßa tenameß.
42 Estißeß uvaß nimal unqßa 
tenameß kat ikßujbßaß ikßußl tiß u 
Jesús tzitziß.

Vikamebßal u Lázaro

11  1 As umaßl u naj uvaß 
Lázaro ibßii, as aachßoßmik 

naj. As echenik naj tu u tal 
tenam uvaß Betania tukß unqßa 
tanabßeß, u Taaeß tukß u Maßleß.
2 As u Maßleß uvaß tanabß u 
Lázaro, as ixojeß uvaß kat oksan u 
txßumtxßulla tzßakabßaleß tiß toj u 
Jesús. As kat itzajsa veßt ixoj taßn 
u xißl ivißeß.

3 As ichaj veßt bßen unqßa tanabß 
u Lázaro umaßl uxhchil kßatz u 
Jesús. As ech bßex alpo veßt ileß 
te Aak: —Pap, vixibßin u Taaeß 
tukß u Maßleß uvaß xoßn chit see, 
as chßoßm ni bßanon veßt naj,— 
tißk u uxhchileß tal te Aak.
4 As tul tabßi veßt u Jesúseß u yoleß 
uvaß tal bßen chaßma, as ech tal 
veßt Aak ileß: —Yeßl u chßoßmeß la 
koj chit olebß tiß ikam u Lázaro. 
Pet la oksal veßt iqßii u Tiixheß tiß 
uveß tuk ibßan u Tiixheß tiß naj. 
As la ok veßt unqßii staßn, tan ineß 
viKßaol u Tiixheß,— tißk Aak.

5 As kßuxh xoßn chit u Taaeß tukß 
u Maßleß tukß u Lázaro te Aak,
6 as tul tabßi Aak uvaß nikat 
ichßoßn u Lázaro, as yeßl uvaß 
yak kuxh koj el chßußl Aak. Pet 
kaßvaßttel qßii atin kan Aak tu 
uveß atikkat Aak.
7 As xamtik stuul, tal veßt Aak te 
unqßa ichusulibßeß: —Koßnaj sviß 
tu u Judea,— tißk Aak.
8 As ech tal veßt unqßa ichusulibß 
Aak ileß: —Chusul, ¿ma naal veßt 
abßen tu u Judea unpajte? As tul 
ni tal unqßa iqßesal unqßa tenameß 
ayatzßpeß taßn kßubß,— tißk chajnaj.
9 As ech tal veßt Aak ileß: 
—Ootzimaleß setaßn uvaß 
kabßlaval oora tuul u qßiieß. 
As abßil uveß nixaan sqßiil, as 
yeßxhkam la itxßet toj, tan at veßt 
txijun tetz vatz u txßavaßeß.
10 Pet abßil uvaß nixaan aqßbßal, 
as la itxßet toj, tan yeßl u txijun 
tetzeß at skßatz,— tißk Aak. i

XHUN 10 ,  11

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



263

11 As tul maßtik talat u Jesús u 
yoleß, as ech tal veßt Aak ileß te 
unqßa ichusulibßeß: —Kat vatyu 
vas qetz kßultzißeß. Pet bßen in tiß 
unbßeyat naj,— tißk Aak tal tiß u 
Lázaro.
12 As ech tal veßt unqßa ichusulibß 
Aak ileß: —Pap, asoj kat vatyu 
veßt naj, as tuk bßaßnxoj najeß 
bßa,— tißk chajnaj.
13 Pet aß uveß tal Aak uvaß 
maßtik ikam veßt u Lázaro. As 
ech koj unqßa ichusulibß Aakeß, 
tan vataßm chit veßt nik ibßan u 
Lázaro uvaß nik tal jeß chajnaj 
ste.
14 As tal veßt Aak isuuchil te 
chajnaj. As ech tal Aak ileß: 
—Kat kamyu u Lázaro.
15 As nuntxuqßtxun stiß uvaß 
yeßl in at in tzitziß, tan setiß la 
txakonkat tiß uvaß la ekßujbßaß 
ekßußl sviß. Pet koßnaj qila,— tißk 
Aak.
16 As ech tal veßt u Maxh ileß uvaß 
Dídimo: —Koßnaj bßa unpajte. 
Eela kukam tukß Aak,— tißk naj 
tal te unqßa imooleß.

U Jesús aqßol tetz tiichajil
17 As tul oon veßt u Jesús 

najlich u Betania, as tabßi veßt 
Aak uvaß kajvaßxnik qßii imujax 
veßt u Lázaro.
18 As pal pokßoßchil ißl ixoßl u 
Betania tukß u Jerusalén.
19 As estißeß yeß saach unqßa aa 
Jerusalén ul yakßinsan taama 
u Taaeß tukß u Maßleß tiß uvaß kat 
kam u Lázaro.
20 As tul tabßi veßt u Taaeß uvaß 
unbßiitik kuxh toon veßt u Jesús, 
as qßax tel chßußl ixoj. Bßex ikßul 
veßt ixoj u Jesús tu bßey. Pet ech 

koj u Maßleß tan kat kaa ixoj tu 
kabßal.
21 As ech tal veßt u Taa ileß te u 
Jesús: —Pap, atik koj axh tzitzaß, 
as yeßleßxh vunxibßineß kat kami.
22 Pet ootzimal svaßn uvaß kam 
kuxh bßaßnil la ajaj te u Tiixheß as 
la taqß Aak see,— tißk u Taaeß.
23 As ech tal Aak ileß: —Tuk uloj 
taamaeß vaxibßineß— tißk Aak.
24 As ech tal veßt u Taa ileß: 
—Kano qßi. Ootzimaleß svaßn 
uvaß la chit ul taama vunxibßineß 
tul la ul taama unqßa kamnajeß 
timoxtel qßii,— tißk ixoj.
25 As ech tal veßt Aak ileß: —Ineß 
la ulsan taama unqßa kamnajeß. 
As ineß aqßol tetz itiichajil. As 
jankßal unqßa uxhchileß uveß la 
ikßujbßaß ikßußl sviß as at chit 
itiichajileß, kßuxh maßt ikameß.
26 As jankßal unqßa uxhchileß uveß 
isleßle as kßujleßl ikßußl sviß, as 
yeßxh jatueß la kam u taanxelaleß 
vatz u Tiixheß. ¿Ma nanima u 
yoleß uveß ni val see?— tißk u 
Jesús.
27 As ech tal u Taa ileß: —Kano, 
Pap. Kat unnimaleß uvaß axheß u 
Cristo. As axheß viKßaol u Tiixheß 
uvaß kat ulyu vatz u txßavaßeß,— 
tißk ixoj.

Ni toqß u Jesús tiß u Lázaro
28 As tul kuxh tal u Taaeß u 

yoleß te u Jesús, as qßaav veßt ixoj 
tu kabßal. Bßex ijas veßt ok ixoj te 
u Maßleß uvaß: —Il u Chusul kat 
ulya. As nimolo axh Aak,— tißk 
u Taaeß.
29 As tul tabßi veßt u Maßleß u 
yoleß uvaß tal u Taaeß ste, as qßax 
tel veßt chßußl ixoj tiß bßen tilat u 
Jesús,

30 tan yeßxnik oon Aak tu u tal 
tenameß. Pet atiliktel Aak tu uveß 
ikßulkat tibß Aak tukß u Taaeß.
31 As tul til unqßa uxhchileß uveß 
atik tikabßal chaßma tiß iyakßinsal 
taama chaßma vatz u txumußmeß, 
uvaß qßax tel chßußl u Maßleß, 
as xekebß veßt el tzan unqßa 
uxhchileß tiß ixoj, tan kamal 
yakik ixoj tu uveß mujlukat u 
Lázaro tiß toqß sijunal uveß nikat 
tal unqßa uxhchileß.
32 As tul oon veßt u Maßleß kßatz 
u Jesús tu uveß atikkat Aak, as 
kuß veßt ixoj qaaloj vatz Aak. As 
ech tal veßt ixoj ileß: —Pap, atik 
koj axh taß tzitzaß, as yeßleßxh 
vunxibßineß kat kami,— tißk ixoj.
33 As til veßt u Jesús uvaß nik toqß 
u Maßleß tukß unqßa uxhchileß uveß 
xekik tiß ixoj. As ok veßt umaßl 
u mam txumußm tu u taanxelal 
Aak tiß uvaß kat kam u Lázaro 
taßn u chßoßmeß.
34 As ech tal veßt Aak ileß: 
—¿Katil qßi kat emujkat u 
Lázaro?— tißk Aak. Ech tal veßt 
unqßa uxhchil ileß: —Sißu, Pap. 
Koß qileß,— tißk unqßa uxhchileß.
35 As oqß veßt u Jesús.
36 As ech tal veßt unqßa uxhchil 
ileß: —Xoßnik chit najeß te Aak,— 
tißk unqßa uxhchileß.
37 Pet ech tal veßt kaßt unqßa 
uxhchil ileß: —Kat ibßaßnxisa naj 
ivatz u tzoteß. ¿As kam qßi uvaß 
yeß kat olebß naj tiß uvaß yeß koj 
kat kam u Lázaro?— tißk unqßa 
uxhchileß.

Ni tulsa u Jesús 
taama u Lázaro 

38 Aal chit kat txumun veßt u 
Jesús. As jetzßen veßt ok Aak tziß 

u juleß uvaß mujlukat u Lázaro. 
As jupik itziß u juleß taßn umaßl u 
nimla kßubß, tan kßotik ok u juleß 
vatz umaßl u pißun.
39 As ech tal veßt u Jesús ileß: 
—Eteesataj el u kßubßeß tziß u 
juleß,— tißk Aak tal te unqßa 
uxhchileß. As ech tal veßt u Taa 
ileß te u tanabß u Lázaro: —As 
xev veßteß, Pap, tan kajvaßx qßii 
imujlu veßt naj,— tißk ixoj.
40 As ech tal veßt u Jesús ileß: 
—¿Ma yeß kat val bßa see uvaß 
asoj la akßujbßaß akßußl sviß as la 
chit eeleß uvaß nim chit talcheß u 
Tiixheß?— tißk Aak.
41 As teesa veßt unqßa uxhchileß u 
kßubßeß tziß u juleß. As sajin veßt jeß 
u Jesús tu almikaß. As ech tal veßt 
Aak ileß: —Taßntiixh see, unBßaal, 
tan kat aabßil vunyoleß.
42 As ootzimal svaßn uvaß naabßi 
vunyoleß bßenameen. Pet tiß 
kuxh veßt unqßa tenameß uveß at 

ii 11.55 As jun yaabß nik tulsa unqßa tiaal Israel skßußl uvaß yeßl unqßa bßaxa ikßaol 
unqßa qßesla ibßaaleß kat yatzßpi taßn u ángel tul uvaß kat el chßußl u tenameß tu u Egipto. 
As eyen tu Éxodo 12.1-36.

sunkßatz as ni val see, aqßal uvaß 
la inima unqßa uxhchileß uvaß axh 
kat chajon tzan in,— tißk Aak.
43 As tul tzojpu veßt inachat Aak 
Tiixh, as taqß veßt jeß Aak tuul iviß. 
As sikßin veßt Aak. Ech tal Aak 
ileß: —¡Lázaro, elen chßußl tu u 
juleß!— tißk Aak.
44 As el veßt chßußl u Lázaro tu u 
juleß. As ech tal veßt Aak ileß te 
unqßa uxhchileß: —Esaaputaj naj, 
aqßal uvaß la xaan veßt naj,— tißk 
Aak, tan bßochelik naj tu u 
maantaeß tukß iqßabß tukß toj. As 
jupik ivatz naj taßn sußt unpajte.

Nikßul tibß iyol unqßa iqßesal 
unqßa tenam tiß ikam u Jesús

Mateo 26.1-5; Marcos 14.1-2;
Lucas 22.1-2

45 As tul til veßt unqßa uxhchileß 
uveß xekik tiß u Maßleß u nimla 
bßaßnileß uveß ibßan u Jesús, as yeß 
saach unqßa uxhchileß ikßujbßaß 
veßt ikßußl tiß Aak.
46 Pet ech koj kaßt unqßa 
uxhchileß, tan bßex tal veßt te 
unqßa fariseo kam uveß ibßan u 
Jesús.
47 As imol veßt tibß unqßa iqßesal 
oksan iyol tenam vatz Tiixh 
tukß unqßa fariseo tiß ibßanat 
inukßu. As ech tal veßt chajnaj 
ileß: —¿Kam tuk kubßaneß? Tan 
mamaßla kßuchbßal tetz u tijleßm 
najeß nikßuch vatz unqßa tenameß.
48 Asoj yeßxhkam kuxh tuk 
kubßaneß, as tuk mox inima 
unqßa tenameß viyol najeß. As 
tuk uloj unqßa isol u ijlenaaleß 

tu u Roma. As tuk teßpu chajnaj 
u kutostiixheß. As la sotzsal u 
kutenameß skajayil,— tißk chajnaj 
svatzaj.

49 As yolon veßt umaßl u naj 
xoßl chajnaj uvaß Caifás ibßii 
uvaß atik ok siqßesalil oksan iyol 
tenam vatz Tiixh tu u yaabßeß. 
As ech tal naj ileß: —¡Yeß etootza 
uvaß nim talcheß u yoleß!
50 ¿As ma yeß nepal stuul uvaß 
aal bßaßneß uvaß la kam umaj naj 
tiß u kutenameß, aqßal uvaß yeßl u 
tenameß la sotzi?— tißk u Caifás.
51 Echeß tal kuxh koj u Caifás u 
yoleß tukß itxumbßal. Pet tiß uveß 
naj iqßesal oksan iyol tenam vatz 
Tiixh tu u yaabßeß, estißeß kat tal 
veßt naj u yoleß taßn u Tiixheß uvaß 
la chit kam u Jesús tiß unqßa 
tenameß skajayil.
52 As jit kuxh tiß unqßa tiaal Israel 
la kamkat u Jesús. Pet tiß uvaß yeßl 
ixoßl unqßa tenameß la ibßaneß taßn 
u Jesús, aqßal uvaß unvatzul kuxh 
veßt unqßa tenameß la ibßan vatz 
u Tiixheß, kßuxh paxin tibß unqßa 
tenameß vatz u txßavaßeß.
53 Estißeß ikßujbßaß veßt unqßa 
iqßesal unqßa tenameß uvaß la kam 
u Jesús.

54 As yeß nikat ikßuch veßt tibß 
u Jesús xoßl unqßa tenameß. Pet el 
veßt chßußl Aak tu u Betania. As 
bßen veßt Aak tu umaßt u tenam 
uvaß Efraín, najlich veßt u tzuukin 
txßavaßeß. As tzitziß atinkat veßt 
Aak tukß unqßa ichusulibßeß.

55 As unbßiitik kuxh ilejat veßt 
u nimla qßiieß uvaß pascua, ii uvaß 

nikat inima unqßa tiaal Israel. As 
yeß saach unqßa uxhchileß tzaa 
tulaj itenam tiß tul tu u Jerusalén 
tiß teesat el u vaßlexheß stiß vatz u 
Tiixheß jaqß u nimla qßiieß.
56 As nikat ichuk unqßa uxhchileß 
u Jesús xoßl unqßa tenameß tu u 
tostiixheß. As ech nikat tal ileß 
svatzaj: —¿Kam ni tal etaama? 
¿Ma tul u Jesús tu u nimla qßiieß 
moj yeßle?— tißk unqßa uxhchileß,
57 tan maßtik talax el tzan te 
unqßa tenameß skajayil taßn unqßa 
iqßesal oksan iyol tenam vatz 
Tiixh tukß unqßa fariseo, uvaß: 
—Asoj at umaj ex ootzin tetz 
uvaß kat atkat u Jesús, as la etal 
sqe, aqßal uvaß jik kuxh qooneß tiß 
kutxeyat naj,— tißk chajnaj.

Ni toksa u Maßl txßumtxßulla 
tzßakabßal tiß u Jesús

Mateo 26.6-13; Marcos 14.3-9

12  1 Ech veßt vaajit qßii tul u 
nimla qßiieß uvaß pascua, 

as qßaav veßt u Jesús tu u Betania 
uveß atikkat u Lázaro uvaß kami, 
uvaß maßtik tulsat Aak taama 
unpajte.
2 As ibßan veßt unqßa tanabß u 
Lázaro tuch umaßl u bßaßnla 
txßaßoßm kußqßii tiß toksal iqßii u 
Jesús. As nikat iqßajsa u Taaeß 
unqßa taßleß. As xonlik u Lázaro 
vatz u meexhaeß tukß u Jesús tiß 
itxßaßneß.
3 As teqßo veßt tzan u Maßleß 
umaßl lemeeta u txßumtxßulla 
tzßakabßaleß uvaß jeßnal chit 
ijaßmil. As toksa ixoj tiß toj u 
Jesús, as itzajsa veßt ixoj taßn u 
xißl ivißeß. Vaßlik chit itxßumtxßul 
veßt tuul u kabßaleß taßn u 
txßumtxßulla tzßakabßaleß.

4 As ech tal veßt umaßl vichusulibß 
u Jesús ileß uvaß la kßayin Aak, u 
Iscariote uvaß Judas ibßii:
5 —¿Kam qßi uvaß kat koj kßayil 
u txßumtxßulla tzßakabßaleß? Tan 
jeßnal chit ijaßmil. Kamal oßlaval 
kßalal (300) qßii aqßon ijaßmil. As 
kat koj aqßax vijaßmileß te unqßa 
meebßaßeß,— tißk naj.
6 As yeßl uvaß aß koj chit unqßa 
meebßaßeß nikat itxum naj ivatz. 
Pet nikat telqßa naj u puajeß, tan 
naj kololik tetz u puajeß xoßl 
chajnaj.
7 As ech tal veßt u Jesús ileß te 
naj: —¡Yeßxhkam kuxh etal tiß u 
ixojeß! Tan kolel u txßumtxßulla 
tzßakabßaleß taßn ixoj. As texhlal 
tetz u qßiieß nibßan ixoj tul uvaß la 
mujlu veßt in,
8 tan echeß bßenameen koj la 
atin in sexoßl. Pet ech koj unqßa 
meebßaßeß, tan at chiteß tuk ibßan 
sexoßl,— tißk Aak.

Ni tal unqßa iqßesal unqßa 
tenam iyatzßpu veßt u Jesús 

tukß u Lázaro
9 As tul tabßi veßt unqßa 

tenameß uvaß atik u Jesús tu 
u Betania, as yeß saach unqßa 
tenameß bßex tu u Betania tiß 
bßen tilat u Jesús tukß u Lázaro, 
tan tiß uvaß maßtik tulsat Aak 
taama u Lázaro.
10 Estißeß ichuk unqßa iqßesal 
oksan iyol tenam vatz Tiixh 
txumbßal tiß iyatzßat veßt u Lázaro 
tukß u Jesús,
11 tan ipaav kuxh u Lázaro uveß 
yeß saach unqßa tenameß nikat 
teesa veßt tibß kßatz unqßa iqßesal 
unqßa nachol Tiixheß. As nikat 
ikßujbßaß veßt ikßußl tiß u Jesús.

Ni toksal iqßii u Jesús 
tu u Jerusalén

Mateo 21.1-11; Marcos 11.1-11;
Lucas 19.28-40

12 Ech veßt qßejal stuul, as 
tabßi veßt unqßa mamaßla tenameß 
uvaß la oon veßt u Jesús tu u 
Jerusalén, tan yeß saach unqßa 
tenameß maßtik toon veßt tu u 
Jerusalén tiß u nimla qßiieß.
13 As teqßo veßt unqßa tenameß 
xaj chßißm. As el veßt chßußl tu 
u Jerusalén tiß ikßulax veßt u 
Jesús tziß u tenameß. As tul til 
veßt unqßa tenameß tul Aak, as 
taqß veßt jeß tuul iviß. As ech tal 
ileß: —¡Qoksataj iqßii Aak, tan 
achvebßal chit tul Aak tukß vibßii 
u Kubßaal Tiixheß! ¡As Aakeß 
u qijlenaaleß, oß uvaß oß tiaal 
Israel!— tißk unqßa tenameß.
14 As tul ilej Aak umaßl u tal bßur, 
as jeß veßt Aak tiß txoo echeß uvaß 
alel kan tu viyol u Tiixheß, tan 
ech ni tal viyol u Tiixh ileß:
 15 Yeß kuxh xoßv ex, jankßal ex 

uvaß ex aa Sion,
tan il vetijlenaal ileß tuleß uvaß 

at jeß tiß umaßl u tal bßur, 
tißk u yoleß.

16 As jit pal unqßa ichusulibß 
Aakeß stuul kam uvaß nik 
tucheß. Pet tul oksal veßt iqßii 
Aak, as aßn ul veßt skßußl chajnaj 
uvaß tzßibßamalik kan tu viyol 
u Tiixheß uvaß kam la ulbßel 
Aak. As aßn pal veßt chajnajeß 
stuul uvaß kat chit ibßana uvaß 
tzßibßamal kan tiß Aak.

17 As unqßa uxhchileß uveß ilon 
isikßlet el tzan Aak u Lázaro 
tu u juleß, as bßex tal veßt unqßa 
uxhchileß xoßl u tenameß uveß 

jit ilon, kam uveß kat uchi tiß u 
Lázaro.
18 Estißeß el chßußl unqßa tenameß 
tiß ikßulpu u Jesús, tan tiß uvaß 
abßil itzibßlal u kßuchbßal tetz 
u tijleßm Aakeß, tan tiß uvaß ul 
taama u Lázaro taßn Aak.
19 Pet ech koj unqßa fariseo, tan 
ech tal chajnaj ileß svatzaj: «¡As 
ileß kat ikßuchlu veßteß uvaß yeß 
la olebß oß tiß u najeß, tan kajayil 
chit veßt unqßa tenameß xekel veßt 
tiß naj!» tißk chajnaj.

Nichuk kaßl unqßa uxhchil 
u Jesús uvaß jit tiaal Israel

20 As atik jolol unqßa uxhchil 
uvaß jit tiaal Israel xoßl unqßa 
tenameß uvaß maßtik toon tu u 
Jerusalén tiß inachat Tiixh tu u 
nimla qßiieß.
21 As jetzßen veßt ok unqßa 
uxhchileß kßatz u Pißleß uvaß 
tzaanaj tu u Betsaida uvaß echen 
tu u Galilea. As ech tal veßt ileß: 
—Bßan bßaßnil. Kßuch u Jesús sqe, 
tan nu kusaß qilat Aak,— tißk 
unqßa uxhchileß.
22 As bßex tal veßt u Pißleß te u 
Lixheß kam uvaß kat tal unqßa 
uxhchileß. As bßex veßt chajnaj tiß 
talat u yoleß te u Jesús.
23 As ech tal veßt u Jesús ileß te 
chajnaj: —Najli veßt u qßiieß uvaß 
la bßen veßt VIKßAOL U NAJEß kßatz 
viBßaaleß unpajte, as la oksal veßt 
iqßii.
24 Estißeß jik chit tuk val sete, 
asoj la kaa u iiaeß tetz u trigo 
tu txßavaß asoj yeß la kami as 
yeßle bßa la xalmiti, as la kuxh 
atineß bßa tzitziß. Asoj la kami as 
la xalmiti, nimal ivatzeß bßa la 
taqßeß.

25 Abßil uvaß xoßn vitiichajileß ste 
vatz u txßavaßeß, as la itzßejeß. Abßil 
uveß ni tixva vitiichajileß vatz u 
txßavaßeß, as xoßneß bßa vitiichajileß 
ste uveß yeßl iyaßtebßal.
26 As abßil uvaß la niman in as la 
xekebß sviß, tan katil uveß atkat 
in, as tzitziß la atinkat u niman 
vetzeß. As abßil uveß la niman in, 
as la toksa vunBßaaleß iqßii.

Ni tal u Jesús vikamebßal
27 As cheel tan vaßl chit 

itxumun vaama. ¿As kam qßi 
la valeß? ¿Ma ech la val ileß: 
«UnBßaal, kol in vatz u kßaxkßoeß 
uvaß kßujlu kan sviß,» ma chaj in 
la valeß? Yeßle taß, tan aß stißeß kat 
ulkat in,— tißk u Jesús.

28 As ech tal u Jesús ileß 
unpajte: —UnBßaal, kßuch kuß 
tzan u eejleßmeß vatz unqßa 
tenameß,— tißk Aak. As kat abßil 
umaßl u tuul viß tu almikaß. Ech 
tal ileß: —Kat unkßuchleß uvaß 
nivoksa aqßii vatz unqßa tenameß. 
As tuk voksa aqßii unpajte,— tißk 
u tuul vißeß.
29 As jankßal chit unqßa tenameß 
uveß atike as tabßi u tuul vißeß 
tu almikaß. As yeß kat pal stuul. 
As at unjolol unqßa uxhchileß 
kat alon uvaß: —Qßankooeß kat 
tiini,— tißke. As unjolte kat alon 
uvaß: —Umaj ángel kat yolon tukß 
u Jesús,— tißke.
30 As ech tal veßt Aak ileß xoßl 
unqßa tenameß: —Echeß sviß koj 
kat yolonkat kuß tzan u tuul vißeß. 
Pet setißeß,
31 tan kat ilejlu veßt u qßiieß uvaß 
tuk bßanaxoj veßt isuuchil unqßa 
tenameß vatz u txßavaßeß. As tuk 
laqßbßaloj el u txßißlanajeß uveß ni 

toksa tibß sbßooqßolil tiß unqßa 
tenameß uveß at vatz u txßavaßeß.
32 As tul la aqßpik jeß in vatz 
u kuruseß, as la unmutxbße 
unqßa tenameß skajayil tiß tok 
sunkßatz,— tißk Aak.
33 As tal Aak u yoleß tiß uvaß la 
pal unqßa tenameß stuul tiß uvaß 
kam ikam Aak la kami.
34 As ech tal veßt unqßa tenam 
ileß te Aak: —Tan abßimal viyol 
u Tiixheß sqaßn uvaß tul la ul u 
Cristo vatz u txßavaßeß, as la atin 
veßteß tiß chit ibßeneß. ¿As kam 
ni tokkat u yoleß qßi uveß naaleß 
uvaß: «Techal chit la aqßpik jeß 
VIKßAOL U NAJEß vatz u kuruseß,» 
chßaxh naaleß? ¿Abßiste qßi 
VIKßAOL U NAJEß uveß naaleß?— tißk 
unqßa tenameß.
35 As ech tal veßt u Jesús ileß: 
—Unbßiitoj kuxheß tuk atinoj in 
sexoßl tiß untxijut ex, tan ineß u 
txijun etetzeß. As xaanojtaj ex 
vatz u sajeß tul uvaß yeßxnaj bßen 
in, aqßal uvaß yeß la ul u qßej 
toktoeß setiß. As yeß la kaa ex tu u 
qßej toktoeß, tan abßil la xaan tu 
u qßej toktoeß, as yeß tootzaj katil 
kßajelkat staßn.
36 As ekßujbßaßtaj ekßußl sviß tul 
uvaß at in sexoßl tiß etxijuleß, 
aqßal uvaß ex la txijun veßt unqßa 
tenameß unpajte,— tißk Aak.

Yeß ninima unqßa iqßesal 
unqßa tenam u Jesús

As tul kuxh yaß u Jesús tiß 
iyoloneß, as bßen veßt Aak. As 
imuj veßt tibß Aak vatz unqßa 
tenameß.
37 As kßuxh nimal unqßa 
kßuchbßal tetz viyakßil Aakeß 
maßtik ibßanataß vatz unqßa 

tenameß, as yeß nik ikßujbßaß unqßa 
tenameß ikßußl tiß Aak.
38 As ech kat ibßaneß uvaß itzßibßa 
kan u Isaías, u qßajsan tetz viyol 
u Tiixheß, uvaß ech ni tal ileß:

Kubßaal Tiixh, yeßxhebßil chit 
ni niman vayoleß uveß ni 
val xoßl u tenameß.

As mitaßn nipal unqßa tenameß 
stuul jankßal uvaß kat 
akßuch ste, tißk u Isaías.

39 Estißeß uvaß yeß kat uch 
ikßujbßaßt unqßa tenameß ikßußl tiß 
u Jesús, tan ech kat ibßan unqßa 
tenameß echeß ni tal umaßt u yol 
uvaß itzßibßa kan u Isaías uvaß ech 
ni tal ileß:
 40 As Tiixheß kat bßanon uvaß 

yeß nikat ibßen te unqßa 
tenameß tiß unqßa kßuchbßal 
tetz vibßaßnil Aakeß.

As an chit Aakeß kat bßanon 
uvaß yeß nikat tok xeß 
taama unqßa tenameß tiß 
inimal Aak.

Estißeß uvaß ech tal Aak ileß: 
«Yeß kat til unqßa tenameß 
jankßal uvaß kat unkßuch 
ste.

As yeß kat pal stuul.
As yeß kat ijalpu vitxumbßaleß 

tiß uvaß la unsotzsa ipaav,» 
tißk u Tiixheß, taqß u yoleß 
uvaß itzßibßa kan u Isaías.

41 As tal veßt u Isaías unqßa yoleß, 
tan tiß uvaß maßtik tilat veßt u 
Isaías uvaß nim talchu u Tiixheß. 
As tal veßt kan u Isaías kaßl unqßa 
yol tiß u Jesús.

42 As kßuxh ech u yoleß uvaß 
tzßibßamal kan, as nimal unqßa 
iqßesal unqßa tenameß ikßujbßaß 
ikßußl tiß u Jesús. Pet yeß nikat tal 
tibß vatz unqßa fariseo uvaß nik 

inima chajnaj Aak, tan yeß nikat 
isaß chajnaj uvaß la laqßbßal el 
tzan chajnaj tu u atinbßaleß tetz 
nachbßal Tiixh taßn unqßa fariseo.
43 As aß nikat isaß chajnaj uvaß 
la oksal iqßii chajnaj taßn unqßa 
uxhchileß. Pet jit uvaß aß koj nisaß 
chajnaj uvaß la oksal iqßii chajnaj 
taßn u Tiixheß.

Niyolon u Jesús tiß ibßanax 
isuuchil unqßa uxhchileß

44 As taqß veßt jeß u Jesús tuul 
iviß xoßl unqßa uxhchileß. As ech 
tal veßt Aak ileß: —Jankßal unqßa 
uxhchileß uveß kßujleßl ikßußl sviß 
as jit kuxh ineß uvaß nikßujbßaß 
ikßußl sviß. Pet antu u chajol tzan 
vetzeß kat ikßujbßaß ikßußl stiß.
45 As jankßal unqßa uxhchileß uveß 
ni exhlan in as an chit u chajol 
tzan vetzeß ni texhla unpajte.
46 As ineß u txijun tetz u 
taanxelal unqßa uxhchileß 
skajayil. Estißeß kat ulkat in 
vatz u txßavaßeß, aqßal uvaß abßil 
la ikßujbßaß ikßußl sviß as yeß la 
atin veßt u taanxelaleß tu u qßej 
toktoeß.
47 Pet ech koj unqßa uxhchileß 
uveß ni abßin vunyoleß as yeß 
ninima, tan jit ineß taß la bßanon 
isuuchil, tan yeßl in kat koj ul 
in tiß unbßanat isuuchil unqßa 
tenameß. Pet kat ul in tiß iqßalpul 
unqßa uxhchileß vatz vipaaveß.
48 As abßil uvaß la ixvan in as 
yeß la inima unqßa yoleß uvaß ni 
val ste, as at umaßl u bßanol tetz 
isuuchil. As unqßa yoleß uveß 
ni valeß as aßeß la itxakonsa u 
Tiixheß tiß ibßanax isuuchil unqßa 
uxhchileß tu unqßa qßiieß uvaß tuk 
uloj,

49 tan yeßl in nunyolon tukß 
untxumbßal. Pet aß vunBßaaleß, u 
chajol tzan vetzeß, as Aakeß kat 
alon sve uvaß kam unqßa yoleß la 
ul val sexoßl.
50 As ootzimal veßt svaßn uvaß aß 
unqßa yoleß uvaß kat tal vunBßaaleß 
sve ni aqßon itiichajil uveß yeßl 
iyaßtebßal. Estißeß kam uvaß kat 
tal vunBßaaleß sve, as aßeß ni val 
sete,— tißk u Jesús tal xoßl unqßa 
tenameß.

Nitxßaa u Jesús 
tiß toj unqßa ichusulibßeß

13  1 As ech unbßiit ixeßt u 
nimla qßiieß uvaß pascua. 

As ootzimal taßn u Jesús uvaß 
bßiit kuxh ilejat u qßii tiß taqßat 
kan Aak u vatz txßavaßeß tiß iqßaav 
veßt Aak kßatz u Kubßaaleß tu 
almikaß. As ixoßni veßt Aak unqßa 
niman tetzeß uveß atik vatz u 
txßavaßeß. As yeß kat yaß Aak tiß 
ixoßnileß.
2 As tul nikat itxßaßn veßt Aak 
tukß unqßa ichusulibßeß tu u 
kußqßiieß tiß inimal u nimla qßiieß, 
as maßtik toksat veßt u txßißlanajeß 
vitxumbßaleß tu u taanxelal u 
Judas uvaß Iscariote, vikßaol u 
Simón, tiß toksal ok Aak tiqßabß 
unqßa iqßesal unqßa tenameß.
3 Tan ootzimalik taßn Aak uvaß 
maßtik taqßat u Kubßaal Tiixheß 
unqßa veeß skajayil tiqßabß Aak. 
As ootzimalik taßn Aak uvaß xeß 
u Tiixheß tzaanajkat Aak, as la 
qßaav veßt Aak kßatz u Tiixheß 
unpajte.

4 As txakpu veßt Aak. As teesa 
veßt Aak umaßl u toksaßm. As ikßal 
veßt ok Aak umaßl u ixbßußj xeß 
tuul.

5 Taqß veßt kuß Aak aß tu umaßl 
u nimla lekbßal aß. As xeßt itxßaa 
veßt Aak tiß toj unqßa ichusulibßeß. 
As itzajsa veßt Aak unqßa tiß toj 
chajnajeß taßn ixbßußj uveß kßalik 
ok xeß tuul Aak.
6 As tul oon veßt Aak kßatz u 
Simón uvaß Luß tiß itxßaat Aak 
u tiß toj najeß, as ech tal veßt u 
Luß ileß te Aak: —Yeß la ibßaneß 
taß, Pap, uvaß axh la txßaaon u tiß 
vojeß,— tißk naj.
7 As ech tal veßt Aak ileß: 
—Yeß la pal axheß stuul kam uveß 
nunbßaneß. As xamtel, as aßn la 
pal veßt axh stuul,— tißk Aak.
8 As ech tal veßt u Luß ileß: —¡Aßeß 
yeß la uchi uvaß la atxßaa u tiß 
vojeß!— tißk naj. As ech tal veßt 
Aak ileß: —Asoj yeß la untxßaa 
u tiß avoj, as yeßl ookebßal 
sunkßatz,— tißk Aak.
9 As ech tal veßt u Luß ileß: —Pap, 
jit kuxh u tiß vojeß la atxßaaeß. 
Pet antu unqßa tiß unqßabßeß tukß 
vunvißeß unpajte,— tißk naj.
10 As ech tal veßt Aak ileß: —Abßil 
uveß txßaael veßt tiß as jit tzßajinaleß 

j 13.23 As aß u Xhuneß uvaß tzßibßan tetz u ußujeß. As la ilpu kaßt unqßa yoleß uvaß an 
kuxh u Xhuneß ni tal jeß tibß unpajte tu 18.15, tu 19.26, tu 20.2-5, 8-10, as tukß 
tu 21.7, 20.

la txßaap veßt tiß skajayil. Pet taßn 
kuxh u tiß tojeß la txßaap veßteß, 
tan yeßl veßt tzßil tiß vichißoleß. 
Echeß ex tan yeßl tzßil setiß. As jik 
chit veßt etxumbßal, as kßuxh jit 
kajayil ex,— tißk Aak,
11 tan tiß uvaß ootzimal veßt 
taßn Aak uvaß abßil la aqßon 
ok Aak tiqßabß unqßa iqßesal 
unqßa tenameß. Estißeß uveß tal 
Aak: —Jit kajayil ex uvaß jik 
vetxumbßaleß,— tißk Aak. 

12 As tul bßaßnxi itxßaat veßt 
Aak u tiß toj chajnajeß, as toksa 
veßt Aak u toksaßmeß uvaß teesa 
tul sixeßt Aak tiß itxßaat u tiß toj 
chajnajeß. As xonebß veßt Aak vatz 
u meexhaeß unpajte. As tal veßt 
Aak te chajnaj: —¿Ma kat pal ex 
stuul kam uveß kat unbßan sete?
13 As an chiteß taß uveß netaleß 
uvaß in u Chusul etetzeß, as in 
veBßooqßoleß.
14 As kat untxßaa unqßa tiß etojeß. 
As tul in u Chusul etetzeß. As ineß 
veBßooqßoleß. Estißeß ni val sete 
uvaß echat la ebßaneß. As la itxßaa 
tibß tiß etoj tukß unqßa emooleß 
sevatzaj,
15 tan ileß kat unkßuchlu kan 
vuntxumbßaleß sete, aqßal uvaß la 
ebßan veßt etetz sevatzaj echeß 
uveß kat unbßan sete.
16 As jik chit tuk val sete, tan yeßl 
umaj kßam uvaß at pal koj tiß u 
bßaal aqßoneß. As yeß la lejon u najeß 
uveß la chajpi tiß u chajol tetzeß.
17 Asoj kat pal ex stuul, as ech 
la ebßaneß. As chiibßebßal chit 
etatineß la ibßaneß.

18 As jit chit kajayil ex ni val 
ex, tan ootzimal veßt ex svaßn 
tul uvaß kat untxaa veßt ex. As 
ech chit la ibßaneß echeß uveß 
tzßibßamal kan, tan ech ni tal ileß:

Umaßl u uxhchil uveß nitxßaßn 
veßt sunkßatz as nichißan 
veßt taama sviß, tißk u yoleß.

19 As ileß bßaxel ni val sete tul 
yeßxnaj ibßana. As tul uvaß la 
ibßaneß, as aßn la etootzi veßteß 
uvaß kam u vijleßmeß.
20 As jik chit la val sete, tan abßil 
la kßulun ex uvaß in ni chajon bßen 
ex, as ineß nikßul veßt in. As abßil 
uveß ni kßulun in as aß u chajol 
tzan vetzeß nikßuleß,— tißk Aak.

Ni tal u Jesús 
uvaß tuk ikßayi u Judas Aak

Mateo 26.20-25;
Marcos 14.17-21; Lucas 22.21-23
21 As tul yaß u Jesús tiß talat 

u yoleß, as vaßlik chit itxumun 
veßt taama Aak. As ech tal veßt 
Aak ileß: —Jik chit tuk val sete, 
tan at umaßl ex uvaß tuk aqßon 
ok in tiqßabß unqßa iqßesal unqßa 
tenameß,— tißk Aak.
22 As xeßt ikaßya veßt tibß unqßa 
ichusulibß Aakeß svatzaj. As ibßan 
veßt jeß chajnaj tiviß uvaß abßiste 
naj nikat tal Aak.
23 As atik umaßl vichusulibß Aak 
uvaß nikat itxßaßn txala Aak. As 
atik ok iviß naj tziß taama Aak, tan 
kßulik chit tibß iyol Aak tukß naj. j
24 As ikßuch bßen u Simón uvaß 
Luß te naj tiß uvaß la ichßoti naj te 
Aak uvaß abßil uveß nikat tal Aak,

25 tan atik ok iviß naj tziß taama 
Aak. As ech tal veßt naj ileß te 
Aak: —Pap, al sqe abßiste oß uveß 
naaleß,— tißk naj.
26 As ech tal veßt Aak ileß: 
—Abßiste ex tuk vaqß u paaneß 
sete uveß tuk vakßsa, as aß exeß 
uveß kat vala,— tißk Aak. As 
takßsa veßt Aak u paaneß. As taqß 
veßt Aak te u Judas uvaß Iscariote, 
vikßaol u Simón.
27 As tul kuxh ikßul u Judas u 
paaneß, as ok veßt u txßißlanaj tu u 
taanxelal najeß. As ech tal veßt u 
Jesús ileß te naj: —Kam uveß tuk 
abßaneß as oora kuxh abßana,— 
tißk Aak.
28 As tul tal Aak u yoleß te u 
Judas xoßl unqßa ichusulibßeß uvaß 
xonlik vatz u meexhaeß, as jit pal 
chajnaj stuul kam stiß talkat Aak 
u yoleß te u Judas.
29 As atik chajnaj nikat itzßan 
uvaß: «Kuxh loqß unbßooj 
qechbßubßal tetz u nimla qßiieß,» 
kamal tißk Aak uvaß nikat tal 
chajnaj, tan aß u Judas kololik 
tetz u puajeß. As moj tiß bßen 
taqßat naj unbßooj tetz unqßa 
meebßaßeß, uveß nikat tal jeß 
chajnaj ste.
30 As tul maßtik itzßotineß, as bßen 
veßt u Judas, tan maßtik ikßulat 
naj u paaneß.

Niyolon u Jesús 
tiß u akß tzaqßiteß

31 As tul maßtik ibßen u Judas, 
as ech tal veßt u Jesús ileß: —Kat 
oonyu veßt u qßiieß uvaß la oksal 
veßt iqßii VIKßAOL U NAJEß. As stiß la 
oksalkat veßt iqßii vunBßaaleß.
32 As tul la oksal veßt iqßii 
vunBßaaleß sviß, as la toksa 

veßt vunBßaaleß unqßii unpajte. 
As yeßxh jatvaßt qßii la ikßuch 
vunBßaaleß unqßa veeß ni val sete.

33 As ex uvaß xoßn ex sve, as 
tuk val sete uvaß unbßiit kuxh 
tuk atinoj in sexoßl. As echat chit 
la val sete echeß uvaß kat val te 
unqßa iqßesal unqßa tenameß, tan 
la bßen in. As la echuk in. As yeß 
la ibßaneß uvaß la epalebße echeß 
uveß tuk unpalebße.
34 As tuk val kan umaßl u akß 
tzaqßit sete uvaß ech ni tal ileß. 
Xoßnoj chit etibß sevatzaj. As echeß 
uvaß kat unbßan sete tiß unxoßnit 
ex, as echat la ebßaneß sevatzaj. 
As exoßnitaj etibß sevatzaj,
35 tan asoj ech la ebßaneß tiß 
exoßnit etibß sevatzaj, as la til 
veßt ex unqßa tenameß tiß uvaß 
nimamal veßt in setaßn,— tißk u 
Jesús.

Ni tal u Jesús uvaß la teesa 
tibß u Lußeß kßatz Aak

Mateo 26.31-35;
Marcos 14.27-31; Lucas 22.31-34
36 As ech tal veßt u Luß ileß uvaß 

Simón te u Jesús: —¿Pap, katileß 
qßi la bßenkat axh?— tißk naj. As 
ech tal veßt Aak ileß te naj: —As 
yeß la ibßaneß uvaß la epalebße uveß 
tuk unpalebße. Pet xamteleß la 
epalebße,— tißk Aak.
37 As ech tal veßt u Luß ileß: 
—¿Pap, kam stiß qßi uvaß yeß la 
uch unxekebß seeß cheel? Tan 
kßuxh la alpu unkameß, as techal 
la xekebß in seeß,— tißk naj.
38 As ech tal veßt u Jesús ileß: 
—¿Moj an chit naaleß uvaß la 
xekebß axh sviß, kßuxh la alpu veßt 
akameß? Ileß jik chit tuk val see, 
tan tul yeßxnaj oqß u peleßxheß, 

as oxpajul maßt eesat eebß 
sunkßatz,— tißk Aak.

Aß u Jesús u bßeyeß tiß toon 
unqßa tenameß kßatz u Tiixheß

14  1 As ech tal veßt u Jesús 
ileß: —Yeß kuxh exaansa 

etaama. As ekßujbßaßtaj ekßußl tiß u 
Tiixheß. As ekßujbßaßtaj ekßußl sviß 
unpajte,
2 tan nimal atinbßal ati xeß 
vunBßaaleß. As jitßeßch kojeß, as 
yeßleßxh la val sete. Pet bßen in 
tiß unbßanat isuuchil vetatinbßaleß 
kßatz u Kubßaaleß.
3 As tul uvaß la bßen in, as la bßen 
unbßan isuuchil vetatinbßaleß. As 
la ul in unpajte, tan la ul veqßo 
veßt ex, aqßal uvaß katil uveß la 
atinkat in as tzitziß la atinkat ex,
4 tan ootzimaleß setaßn uvaß 
katißch unbßeneß. As ootzimal 
u bßeyeß setaßn uveß la bßenkat 
in,— tißk Aak.
5 As ech tal u Maxh ileß te u 
Jesús: —Pap, as yeß qootzaj uvaß 
katil la bßenkat axh. ¿As kam la 
qulbße qootzit u bßeyeß qßi?— tißk 
naj.
6 Ech tal veßt u Jesús ileß: —Ineß 
u bßeyeß. As ineß u jikla yoleß. As 
ineß u tiichajileß, tan yeßxhebßil la 
uch tok kßatz vunBßaaleß, asoj jit 
in la oksan kßatz Aak.
7 As kat koj bßen sete kam u 
vijleßmeß, as la bßeneß sete kam 
u tijleßm vunBßaaleß unpajte. 
As cheel tuk etootzi veßt u 
tijleßm vunBßaaleß, tan il in netil 
veßt in tan eela kuxh ineß tukß 
vunBßaaleß,— tißk Aak.
8 As ech tal veßt u Pißl ileß: —Pap, 
kßuch u Kubßaal Tiixheß sqe. As 
kat ibßanleß,— tißk u Pißleß.

9 As ech tal veßt Aak ileß: 
—Naßytzaneß taß, Pißl, vatin sexoßl. 
¿As ma yeß ootzit veßt u vijleßmeß? 
Tan abßil uveß kat ilon in, as 
aß Kubßaaleß kat tillaß. ¿Kam qßi 
uvaß naal veßt sve uvaß: «Kßuch u 
Kubßaaleß sqe,» chßaxh naaleß?
10 ¿Ma yeß nanima uvaß at in 
kßatz vunBßaaleß, as at Aak 
sunkßatz? Tan jit vuntxumbßaleß 
ni voksa tiß valat unqßa yoleß sete. 
Pet aß vunBßaaleß uveß at sunkßatz 
as Aakeß ni bßanon unqßa 
kßuchbßal tetz vibßaßnileß sviß.
11 Enimataj uvaß ni valeß uvaß 
at in kßatz vunBßaaleß, as at 
vunBßaaleß sunkßatz. Pet asoj yeß 
nenima in tiß unqßa yoleß uvaß ni 
val sete, as enimataj in tiß unqßa 
bßaßnileß uveß nunbßan sexoßl.
12 As jik chit tuk val sete, tan 
abßil uvaß kßujleßl ikßußl sviß as la 
ibßan unqßa bßaßnileß echeß uvaß 
nunbßaneß. As la pal unqßa bßaßnileß 
uveß la ibßaneß tiß uveß nunbßaneß, 
tan tuk bßenoj in kßatz vunBßaaleß.
13 As kam unqßa veeß la ejaj te 
vunBßaaleß tukß vunbßiieß as la 
unbßaneß, aqßal uvaß la unkßucheß 
uvaß nitoksal iqßii vunBßaaleß taßn 
viKßaol u Tiixheß.
14 As kam chit unqßa veeß la ejaj 
tukß vunbßiieß, as la chit unbßaneß.

Ni tal u Jesús 
uvaß la ul u Tiixhla Espíritu
15 Asoj xoßn veßt in sete, as 

enimataj vuntzaqßiteß.
16 As la unjaj bßaßnil te vunBßaaleß 
tiß taqßat tzan Aak umaßt u lochol 
etetz, aqßal uvaß la atin veßt sexoßl 
tiß chit ibßeneß.
17 As aßeß u Tiixhla Espíritu uvaß 
la lochon ex tiß etootzit isuuchil 

u yoleß sviß. As yeß la uch tok 
kßatz unqßa uxhchileß uveß vatz 
txßavaßilla txumbßal vitxumbßaleß, 
tan yeßxhkam ni tileß as 
yeßxhkam ootzimal staßn. Pet 
ech koj ex, tan ootzimal veßt u 
Tiixhla Espíritu setaßn, tan at veßt 
sexoßl. As tuk atinoj veßt sekßatz.

18 As yeßl ex la koj chit velebße 
kan ex. Pet latel ul in sekßatz.
19 Yeßxh jatvaßt qßii as yeß la til 
veßt in unqßa uxhchileß uveß yeß ni 
niman in. Pet ech koj ex, tan la 
etil veßt in, tan isleßl in. As isleßl 
veßt ex sunkßatz la ibßaneß.
20 As tu veßt u qßiieß as la etootzi 
veßteß uvaß at in kßatz vunBßaaleß. 
As at ex sunkßatz. As at in 
sekßatz.
21 As abßil uvaß ootzimal veßt 
vuntzaqßiteß staßn, as ninima, as 
aßeß uveß xoßn in ste. As abßil 
uveß xoßn in ste as tuk xoßnilojeß 
taßn vunBßaaleß. As ineß la 
xoßnin veßteß. As la unkßuch 
vuntxumbßaleß ste,— tißk u Jesús.
22 As ech tal veßt u Judas uvaß jit 
u Iscariote ech ileß: —¿Pap, kam 
qßi uveß aß kuxh la akßuchkat 
vatxumbßaleß sqe, as jit te unqßa 
uxhchileß uveß yeß ni niman 
axh?— tißk naj.
23 As ech tal veßt Aak ileß: 
—Abßil uvaß la xoßnin veßt in as la 
inima veßt vunyoleß, as xoßn veßteß 
te vunBßaaleß. As la ul veßt oß 
skßatz; as la atin veßt oß skßatz.
24 Pet abßil uveß yeß xoßn in ste, 
as yeß ninima vunyoleß. As tul jit 
kuxh vetzeß u yoleß uveß ni valeß. 
Pet tetz vunBßaaleß unpajte, u 
chajol tzan vetzeß.

25 As ni val unqßa txumbßaleß 
sete, tan atiltel in sexoßl.

26 Pet la ul u lochol etetzeß 
uvaß Tiixhla Espíritu uveß tuk 
ichaj tzan vunBßaaleß, tukß 
vunbßiieß. As aß veßteß la chusun 
ex tiß etootzit isuuchil unqßa 
veeß nunbßaneß. As la tulsa veßt 
vunyoleß sekßußl uvaß kat val sete.

27 As in kuxheß la aqßon sete 
uvaß bßaßn etatin sevatzaj. As yeß 
kuxh exaansa etaama, tan in 
kuxheß la aqßon sete tiß uvaß bßaßn 
etatin sevatzaj. As yeß xoßv ex, 
tan jit eela uveß tuk vaqß sete tiß 
uvaß la taqß unqßa vatz txßavaßilla 
txumbßaleß sete.
28 As etabßileß uvaß kat val sete 
uvaß la bßen in, as la qßaav veßt in 
sekßatz unpajte. Asoj an chittuß 
uvaß xoßn in sete, as kat chiibßiy 
veßt exeß taß tiß vunyoleß uvaß bßen 
in kßatz vunBßaaleß, tan nim 
talcheß vunBßaaleß sviß.
29 As bßaxel ni val kan unqßa 
yoleß sete, aqßal uvaß tul la bßen 
ibßaneß, as la enima veßteß.

30 As yeß kuxh jankßat yol 
tuk val sete cheel, tan tul veßt 
vibßooqßol unqßa uxhchileß uveß 
yeß ni niman vunyoleß. As tul nim 
talcheß u vijleßmeß stiß.
31 As tuk chit unbßaneß kam uvaß 
kat tal vunBßaaleß sve, aqßal uvaß la 
tootzi veßt unqßa uxhchileß skajayil 
uvaß xoßn vunBßaaleß sve. As txakpoj 
ex. Koßnaj veßteß,— tißk u Jesús.

Ech u Jesús u toj u uuvaeß

15  1 As ech tal veßt u Jesús 
ileß: —Tan ech ineß echeß 

u jikla toj u uuvaeß. As ech 
vunBßaaleß echeß umaj uxhchil 
uvaß ni josqßin u uuvaeß.
2 As abßiste viqßabß u uuvaeß uvaß 
yeß la taqß ivatz, as la itzokß veßt 

el vunBßaaleß. Pet ech koj unqßa 
iqßabßeß uveß la taqß ivatz, tan la 
ijosqßi veßt Aak, aqßal uvaß nimal 
ivatz la taqß veßteß.
3 As ech kat vulbße ex, tan kat 
unjosqßi veßt vetaanxelaleß taßn 
vunyoleß uveß kat val sete.
4 As tuk chit voksa vaama setiß 
tiß chit ibßeneß. Echabßataj etoksat 
etaama sviß tiß chit ibßeneß tiß uvaß 
yeß la ebßaneß echeß umaj iqßabß u 
uuvaeß uvaß yeß atoßk tiß u tojeß, 
tan yeß la uch taqßat ivatz sijunal. 
As echat ex, tan asoj yeß la 
etoksa etaama sviß, as yeßxhkam 
la etxßol ebßanat sejunal.

5 As ineß taß u toj u uuvaeß. As 
exeß viqßabßeß. As jankßal ex uvaß 
la etoksa etaama sviß bßenameen 
as la voksa vaama setiß unpajte. 
As nimal chit veßt bßaßnil la 
ebßaneß echeß nibßan u uuvaeß 
tul nivatzin tzeß. Pet asoj yeß la 
etoksa etaama sviß, as yeßxhkam 
chit la etxßol ebßanat sejunal.
6 Abßil uveß yeß la ichabßa toksat 
taama sviß as la eesal el echeß 
teesal el umaj iqßabß u uuvaeß. 
As tul la tzaji, as la molpi. As la 
tzßeßsal veßt tu u xamaleß.

7 Asoj la etoksa etaama sviß 
as la atin unqßa unyoleß sekßußl 
bßenameen tiß ebßanat unqßa bßaßneß. 
As ejajtaj sve kam u bßaßnileß uvaß 
ni tal etaama. As la chit unbßaneß,
8 tan ech la okkat iqßii 
vunBßaaleß. As ech ekßuchateß 
uvaß ex niman vetz tiß ebßanat u 
bßaßneß echeß nibßan u uuvaeß tul 
ni taqß tzeß ivatz.
9 Tan xoßn in te vunBßaaleß. As 
echat nunbßan unpajte, tan xoßn 
ex sve. As etoksataj etaama sviß, 
tan xoßn ex sve.

10 Asoj la enima vuntzaqßiteß. As 
exoßnitaj etibß sevetzaj tan ineß ni 
aqßon u xoßniibßeß sete. As echeß 
uveß nunbßaneß tan nunnima 
vitzaqßit vunBßaaleß as nunxoßni 
vibß tukß vunBßaaleß.
11 As ni val kan unqßa yoleß sete, 
aqßal uvaß la txuqßtxun ex echeß 
nunbßaneß. As la chit atin u 
chiibßichileß tu vetaanxelaleß.

12 As aß vuntzaqßiteß uveß ni 
val sete uvaß xoßnoj chit etibß 
sevatzaj, echeß uveß kat unbßan 
sete, tan xoßn chit ex sve.
13 As yeßl umaj xoßniibß uvaß nim 
talcheß uvaß la ibßan umaj uxhchil 
tiß u tetz kßultzißeß uvaß xoßn chit 
ste, asoj yeß la taqß tibß kamoj tiß 
u tetz kßultzißeß.
14 As exeß u vetz kßultzißeß, asoj 
yeß la yaß ex tiß ebßanataß kam uveß 
ni val sete.
15 As jit veßt ex unkßam, tan yeß 
tootzaj u kßameß kam ni tal taama 
vibßaal u aqßoneß. Pet ni valeß uvaß ex 
veßteß u vetz kßultzißeß, tan ootzimal 
setaßn kam uvaß ni tal vunBßaaleß 
sve. As kat vallu veßt sete.
16 As jit exeß kat txaaon in. Pet ineß 
kat txaaon ex, tan kat unkßujbßaß kan 
ex tiß uvaß la ebßan u bßaßneß, echeß 
nibßan u uuvaeß tul nivatzineß. As kam 
la ejaj te vunBßaaleß tukß vunbßiieß as 
la taqß Aakeß sete, aqßal uvaß yeßl ex la 
yaß veßt ex tiß ebßanat u bßaßneß.
17 As ni val sete uvaß xoßnoj chit 
etibß sevatzaj.

Ni tal u Jesús uvaß la chißan 
taama unqßa uxhchil 

tiß unqßa ichusulibß Aak
18 Asoj la chißan taama unqßa 

uxhchileß setiß, as la etulsa sekßußl 
uvaß bßaxel kat chißan taama sviß.

19 As unvatzul kuxh koj ex tukß 
unqßa uxhchileß, as xoßn exeß taß 
ste, echeß uveß nibßan svatzaj. Pet 
nichißan veßt taama setiß, tan tiß uvaß 
kat untxaa ex xoßl unqßa uxhchileß.
20 As la etulsa vunyoleß sekßußl 
uveß kat val sete: «Tan yeßl umaj 
kßam uvaß at pal koj tiß u bßaal 
aqßoneß,» chßin sete. Estißeß la 
val sete uvaß kat itilu in unqßa 
uxhchileß. As echat la ulbßel ex 
unpajte. As at uxhchil kat niman 
vunyoleß. As la nimal veyoleß taßn 
unqßa uxhchileß unpajte.
21 As ech ixeßt unqßa uxhchileß 
setiß, tan tiß uvaß nenima in. As 
yeß tootzaj unqßa uxhchileß u 
chajol tzan vetzeß.

22 As yeß koj kat ul in tiß valat 
unqßa yoleß te unqßa uxhchileß, as 
yeßl ipaaveß ati. As cheel yeß la 
uch talataß uvaß yeßl ipaav ati,
23 tan abßil uveß ni chißan taama 
sviß as tiß vunBßaaleß nichißankat 
taama unpajte.
24 As yeß koj kat ul unkßuch 
unqßa bßaßnileß uveß yeßxhebßil ni 
bßanon echeß uvaß kat unbßana, as 
yeßl ipaaveß unqßa uxhchileß ati. 
As ech koj cheel tan kßuxh kat 
tillaß, as nitel ichißan taama sviß 
as tiß vunBßaaleß unpajte.
25 As aßeß kat ibßana uvaß 
tzßibßamal kan uvaß ech ni tal ileß:

As kßuxh yeßxhkam nunbßaneß,
kat chißan taama unqßa 

uxhchileß sviß, tißk u yoleß.
26 Pet la unchaj tzan u lochol 

etetzeß. As aßeß u Tiixhla Espíritu 
uvaß atoßk kßatz vunBßaaleß. As tul 
la uli, as la tal isuuchil u yoleß 
sete sviß.
27 As an chit ex la alon ok 
isuuchil unqßa yoleß sviß te unqßa 

uxhchileß unpajte, tan xekelik 
chit ex sviß, tul uvaß kat xeßt in tiß 
valat viyol vunBßaaleß.

16  1 As jankßal unqßa yoleß 
uvaß kat val sete, as aß kat 

valkateß sete tiß uvaß yeß la etzßej 
u kßujlebßal ekßußleß sviß,
2 tan la laqßbßal ex tu unqßa 
atinbßaleß tetz nachbßal Tiixh. As 
la ilej umaßl u qßii uvaß la iyatzß 
ex unqßa uxhchileß. As tul aß u 
bßaßneß nibßan unqßa uxhchileß 
uveß la tal jeß ste vatz u Tiixheß.
3 As aß nibßankat unqßa uxhchileß, 
tiß uvaß yeß nipal tu tijleßm u 
Kubßaal Tiixheß. As mitaßn nibßen 
ste kam u vijleßmeß.
4 Pet ileß kat vallu sete uvaß ech 
la ulbßel ex. As tul la ilej u qßiieß 
tiß u yoleß uvaß ni valeß, as la 
etulsa veßt sekßußl uvaß kat vallu 
kan isuuchil sete.

Ni tal u Jesús uvaß la iloch 
u Tiixhla Espíritu 

unqßa niman tetz Aakeß
5 As cheel tuk qßaavoj in kßatz 

u chajol vetzeß. Pet yeßl umaj 
ex ni chßotin sve uvaß katil la 
bßenkat in,
6 tan netxumuneß taßn unqßa yoleß 
uveß kat val sete.
7 Pet jik chit tuk val sete, tan 
aal bßaßneß la ibßan sete uvaß la 
bßen in, tan asoj yeß la bßen 
in, as echeß la koj ul u lochol 
etetzeß. Pet la bßen in. As la 
unchaj tzan u lochol etetzeß 
sekßatz.
8 As tul uvaß la ul u lochol 
etetzeß, as aßeß la ul alon isuuchil 
te unqßa tenameß tiß vipaaveß. As 
la ul tal isuuchil tiß u jikeß as tukß 
tiß u kßaxkßoeß.

XHUN 15 ,  16

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



277

9 As la ul tal u lochol etetzeß 
isuuchil tiß u paaveß, tan tiß uvaß 
yeß ninima in unqßa uxhchileß.
10 As la ul tal isuuchil tiß u jikeß, 
tan bßen veßt in kßatz vunBßaaleß. 
As yeßl in la etil veßt in vatz u 
txßavaßeß.
11 As la ul tal veßt isuuchil tiß u 
kßaxkßoeß, tan tiß uvaß at veßt kan 
vibßooqßol unqßa uxhchileß jaqß u 
kßaxkßoeß, uvaß yeß ni niman in.

12 As nimatel unqßa yoleß uveß 
la val sete. As yeßl ex la olebß ex 
cheel tiß epal stuul.
13 As tul la ul veßt u jikla Tiixhla 
Espíritu, as aßeß la eqßon ex 
tu u jikla txumbßaleß. Tan jit 
vitxumbßaleß la ul tal sete, pet aß la 
ul taleß kam uveß kat tabßi. As la ul 
taqß etxumbßal tiß uvaß kam la uli.
14 As la ul ikßuch isuuchil sete tiß 
toksal unqßii, tan aß unqßa unyoleß 
kat ul val sete, aqßal uvaß la 
etootzi vunyoleß.
15 Tan jankßal chit unqßa tetz 
vunBßaaleß as vetzeß unpajte. 
Estißeß kat vallu sete, «Kam 
unqßa unyoleß uvaß la val te u 
Tiixhla Espíritu, as aßeß la ul tal 
sete, aqßal uvaß la etootzi unqßa 
unyoleß.»

Ni tal u Jesús uvaß la bßen 
u txumußmeß schiibßichil

16 Bßiitoj kuxh tuk unbßan veßt 
sexoßl. As yeß la etil veßt in. As 
yeßxh jatvaßt qßii as la etil veßt in 
unpajte. As la bßen veßt in kßatz 
vunBßaaleß,— tißk u Jesús.
17 As ech tal veßt kaßl unqßa 
ichusulibß u Jesús ileß svatzaj: 
—Yeß la pal oß tu viyol Aakeß uveß 
ni tal sqe, «Tan unbßiitoj kuxheß 
tuk unbßan veßt sexoßl. As yeß la 

etil veßt in. As yeßxh jatvaßt qßii 
as la etil veßt in unpajte. As la 
bßen veßt in kßatz vunBßaaleß,» taqß 
kuxh Aak ni tal sqe.
18 ¿As kam ni tokkat viyol Aakeß 
u vaaß, «Bßiitoj kuxheß,» taqß Aak? 
Tan aßeß taß yeß la pal oß stuul,— 
tißk chajnaj svatzaj.

19 As naßlik vatz u Jesús uvaß 
nik isaß chajnaj ichßotit te Aak. 
As ech tal veßt Aak ileß te chajnaj: 
—¿Ma aßeß nichßoti tibß sevatzaj 
tiß uveß kat val sete uvaß: «Bßiitoj 
kuxheß tuk unbßan veßt sexoßl. As 
yeß la etil veßt in. As bßiit kuxh 
stuul as la etil veßt in unpajte,» 
chßin kat val sete?
20 As jik chit tuk val sete uvaß 
tuk oqßoj ex taßn txumußm. Pet 
ech koj unqßa uxhchileß, tan 
chiibßichil tuk ibßaneß. Pet kßuxh 
tuk txumunoj ex, as la bßen u 
txumußmeß schiibßichil,
21 echeß nibßan umaj ixoj uvaß ni 
talaneß, tan tul nichßoßn ixoj tiß u 
neßeß, as vaßl chit itxumun veßt 
ixoj, tan kat oonyu veßt ixoj vatz 
viqßiieß tiß ichßoßneß. As tul kat 
itzßebß veßt vineß ixojeß, as echeß 
nitel koj tul u chßoßmeß skßußl ixoj. 
As vaßl chit ichiibß veßt ixoj tiß u 
taleß uveß kat itzßebßi.
22 As echat kuxh tuk ebßaneß 
unpajte, tan tuk txumunoj ex. As 
tuk vil vibßeß setukß unpajte, as 
la chiibß veßt ex sviß. As yeßxhebßil 
la eesan el u chiibßichileß tu 
vetaanxelaleß.
23 As tu u qßiieß, as echeß kam 
koj la echßoti veßt sve. Pet ileß 
jik chit tuk val sete uvaß kam 
chit uveß la ejaj te vunBßaaleß 
tukß vunbßiieß, as la taqß Aakeß 
sete.

24 Tan yeßxhkam chit ejajeßt te 
vunBßaaleß tukß vunbßiieß. Pet 
tuk val sete, ejajtaj te Aak. As 
la ekßuleß, aqßal uvaß la chiibß 
vetaanxelaleß.

Niyakßinsa u Jesús 
taama unqßa ichusulibßeß

25 As kat untxakonsa unqßa 
kßuchuvatzeß tiß valat unqßa yoleß 
sete. Pet tul umaßl u qßii uvaß 
yeß la untxakonsa veßt unqßa 
kßuchuvatzeß tiß unyolon sete, tan 
jik chit la yolon veßt in sete tiß 
vunBßaaleß.
26 As tu u qßiieß, as la ejaj veßt 
te Aak tukß vunbßiieß. As jit aß ni 
valeß uvaß in la jajon te Aak setiß. 
Pet ex la jajon te Aak,
27 tan xoßn veßt ex te Aak, tan tiß 
uvaß xoßn in sete. As nenima uvaß 
aß tzaanajkat in kßatz Aak.
28 As kat el chßußl in kßatz 
vunBßaaleß. As kat ul in tzitzaß 
vatz u txßavaßeß. As tuk vaqß veßt 
kan u vatz txßavaßeß unpajte, tan 
tuk qßaavoj in kßatz vunBßaaleß,— 
tißk u Jesús.
29 As ech tal veßt unqßa ichusulibß 
u Jesús ileß: —As cheel jik chit 
nayolon veßteß, tan jit veßt tukß 
kßuchuvatz nayolonkat.
30 As kat palyu veßt oß stuul uvaß 
ootzimal unqßa txumbßaleß aßn 
skajayil. As jit kuxh tzßajinal uvaß 
la chßotil umaj yol see, tan at veßt 
sakßußl tul yeßxnaj chßotil see. As 
ech qootziteß uvaß aß tzaanajkat 
axh kßatz u Tiixheß,— tißk chajnaj.
31 As ech tal veßt u Jesús ileß: 
—¿Ma aß netaleß uvaß nenima veßt 
in cheel?
32 Pet tuk val sete uvaß unbßiit 
kuxh ilejat u qßiieß uvaß la etaqß 

veßt kan in, tan tuk tiluloj ex 
sekajayil. As katil kuxh la 
bßenkat veßt ex sejununilaj. 
As yeßl in la koj kaaik kan in 
sunjunal, tan at u Kubßaal Tiixheß 
sunkßatz.
33 Pet kat vallu kan unqßa yoleß 
sete, aqßal uvaß la yakßin veßt 
etaama sunkßatz. As kßuxh tuk 
epalebße unqßa kßaxkßoeß vatz u 
txßavaßeß, as ekßujbßaßtaj ekßußl sviß, 
tan kat olebßyu veßt in tiß unqßa 
kßaxkßoeß skajayil,— tißk u Jesús.

Ninach u Jesús Tiixh 
tiß unqßa ichusulibß

17  1 As tul yaß veßt u Jesús 
tiß talat unqßa yoleß te 

unqßa ichusulibßeß, as kaßyik veßt 
jeß Aak tu almikaß. As ech tal veßt 
Aak ileß: —UnBßaal, kat ilejlu 
veßt u qßiieß. As oksa veßt unqßii 
vatz unqßa tenameß, aqßal uvaß la 
unkßuch vatz unqßa tenameß uvaß 
nitoksal aqßii unpajte, tan ineß 
vaKßaoleß.
2 As axheß kat aqßon u vijleßmeß tiß 
unqßa tenameß skajayil, tiß uvaß la 
vaqß itiichajil uveß yeßl iyaßtebßal, 
jankßal uveß kat aal sve uvaß la 
vaqß ste.
3 As aßeß vitiichajileß uveß yeßl 
iyaßtebßal uvaß la tootzi axh uvaß 
taßn axheß u jikla Tiixheß. As 
la tootzi in unpajte, tan ineß u 
Cristo uvaß kat achaj tzan vatz u 
txßavaßeß.

4 As kat ul voksa aqßii vatz u 
txßavaßeß tiß untzojpisat uveß kat 
aal sve.
5 As cheel oksa veßt unqßii tiß 
ooksat in sakßatz unpajte echeß 
uvaß nikat unbßan sakßatz tul uvaß 
yeßxnik chee u vatz txßavaßeß.

6 As kat vallu veßt isuuchil u 
eejleßmeß te unqßa tenameß vatz u 
txßavaßeß. As unqßa uxhchileß uvaß 
kat aaqß sve as kat inimal veßt 
vayoleß, tan eetzeß unqßa uxhchileß 
uvaß kat aaqß sve.
7 As cheel kat tootzi veßt unqßa 
uxhchileß unqßa yoleß uvaß kat 
vala as tukß unqßa bßaßnileß uvaß 
kat unkßucha tiß uvaß axh kat 
aqßon sve skajayil.
8 As jankßal unqßa yoleß uvaß kat 
aal sve, as kat vallu veßt te unqßa 
uxhchileß. As kat tootzil veßteß 
uvaß aß tzaanajkat in sakßatz. As 
kat inimal veßteß uvaß axh kat 
chajon tzan in, tan kat isaß tabßil 
veßt unqßa yoleß uvaß kat val ste.

9 As nunjaj bßaßnil see tiß unqßa 
uxhchileß uvaß kat aaqß sve, tan 
eetzeß. Pet jit tiß unqßa uxhchileß 
uveß yeß kat niman vayoleß.
10 As jankßal chit unqßa uxhchileß 
uvaß vetz, as eetzeß; as jankßal 
unqßa uxhchileß uvaß eetz, as 
vetzeß. As ni toksa veßt unqßa 
uxhchileß unqßii unpajte.

11 UnBßaal, tan taßn axheß, axh 
jikla Tiixh, as kol veßt unqßa 
uxhchileß uvaß kat aaqß sve tukß 
vabßiieß, aqßal uvaß unvatzul 
kuxh veßteß echeß u qatineß, tan 
bßiit kuxh tuk atinoj veßt in vatz 
u txßavaßeß. As la bßen veßt in 
sakßatz.
12 As tul at in kßatz unqßa 
uxhchileß vatz u txßavaßeß, as ineß 
ni lochon tukß vabßiieß. As jankßal 
uveß kat aaqß sve as kolel svaßn. 
As yeßl umaj kat tzßejxi. Pet taßn 
kuxh umaßl u naj uvaß alel veßt 
kan stiß uvaß la bßen tu kßaxkßo, 
tiß uvaß la bßen ibßaneß uvaß 
tzßibßamal kan.

13 As cheel tuk qßaavoj veßt in 
sakßatz. Estißeß ni val unqßa yoleß 
te unqßa uxhchileß, aqßal uvaß la 
chiibß veßt u taanxelaleß seeß echeß 
ichiibß u vaanxelaleß seeß.
14 As kat vallu veßt vayoleß te 
unqßa uxhchileß. As ni tixval 
veßt unqßa niman vetzeß taßn 
unqßa uxhchileß uveß yeß ni 
niman vayoleß, tan tiß uvaß jit 
eela vitxumbßaleß tukß unqßa 
uxhchileß. As echat kuxh in, tan 
jit eela vuntxumbßaleß tukß unqßa 
uxhchileß uveß yeß ni niman 
vayoleß.
15 As aß koj nunjaj see uvaß la 
eesa el unqßa uxhchileß uvaß kat 
aaqß sve xoßl unqßa uxhchileß 
uveß yeß ni niman vayoleß. Pet 
aß ni valeß uvaß la akoleß vatz u 
txßißlanajeß,
16 tan jit eela vitxumbßaleß tukß 
unqßa uxhchileß uveß yeß ni niman 
vayoleß. As echat kuxh in unpajte, 
tan jit eela vuntxumbßaleß stukß.
17 As aqß iyakßil u taanxelal unqßa 
uxhchileß uvaß txaael veßt aßn taßn 
vajikla yoleß, tan taßneß vayoleß 
uveß jik chittuß.
18 Tan axheß kat chajon tzan 
in xoßl unqßa tenameß vatz u 
txßavaßeß. As echat nunbßaneß te 
unqßa uxhchileß uvaß kat aaqß sve, 
tan nunchaj veßt bßen xoßl unqßa 
tenameß unpajte.
19 As ayaßl chit unkßußl la vaqß 
vibß kamoj tiß unqßa niman vetzeß, 
aqßal uvaß ayaßl chit ikßußl unqßa 
niman vetzeß la ibßaneß tiß inimal 
vayoleß uvaß jik chittuß.

20 As jit kuxh tiß unqßa niman 
vetzeß nunjajkat bßaßnil see uveß 
ni niman in cheel. Pet tiß unjoltu 
unqßa uxhchileß uvaß aßn la 

ikßujbßaß ikßußl sviß, tul la bßen tal 
unqßa niman vetzeß vayoleß.
21 As nunjaj bßaßnil see, Kubßaal 
Tiixh, tiß unqßa niman qetzeß 
tiß uvaß unvatzul kuxh veßt la 
ibßan svatzaj echeß oß, tan at axh 
sunkßatz. As at in sakßatz. Estißeß 
unvatzul kuxh veßt oß tukß unqßa 
niman qetzeß la ibßaneß. As la 
inima veßt unqßa tenameß skajayil 
uvaß axh kat chajon tzan in,
22 as tul uvaß kat ooksa veßt 
unqßii, as kat vaqßlu veßt te unqßa 
niman qetzeß, aqßal uvaß vatzul 
kuxh veßteß la ibßaneß echeß u 
qatineß, tan unvatzul kuxh oß.
23 As at in kßatz unqßa niman 
qetzeß. As at axh sunkßatz 
unpajte, aqßal uvaß yeßxhebßil 
kuxh umaßtoj la saßvit tiß unqßa 
niman qetzeß tiß uvaß vatzul 
kuxh svatzaj la ibßaneß. As ech la 
tootzikat unqßa tenameß skajayil 
uvaß axh kat chajon tzan in, as 
xoßn unqßa niman qetzeß see echeß 
uveß nabßan sve.

24 Kubßaal Tiixh, nunsaß uvaß 
katil la atinkat in as aß la atinkat 
unqßa uxhchileß sunkßatz uvaß kat 
aaqß sve, aqßal uvaß la tileß uvaß 
kat ooksa veßt unqßii, tan tiß uvaß 
xoßn chit in see tul yeßxnik chee 
u vatz txßavaßeß.
25 Kubßaal Tiixh, tan axheß u 
jikla Tiixheß, as jankßal unqßa 
uxhchileß uveß yeß ni niman oß as 
yeß tootzaj axh. Pet ech koj in, 
tan ootzimal axh svaßn. As kat 
tootzil veßt unqßa niman qetzeß 
uvaß axh kat chajon tzan in.
26 As kat vallu veßt isuuchil 
te unqßa uxhchileß seeß. As kat 
tootzil veßt axh. As tuktel val ste 
unpajte, aqßal uvaß la ixoßni tibß 

svatzaj, echeß uveß nabßan sve. 
As at in skßatz la ibßaneß,— tißk u 
Jesús.

Nitxeypu veßt u Jesús
Mateo 26.47-56;

Marcos 14.43-50; Lucas 22.47-53

18  1 As tul kuxh tal u Jesús 
unqßa yoleß, as el veßt 

chßußl Aak tukß unqßa ichusulibßeß 
tiß iqßax jalit u xoßl vitzeß uvaß 
Cedrón ibßii, tan atik kaßl unqßa 
chiko tzitziß. As ok veßt Aak 
xoßl unqßa chikoeß tukß unqßa 
ichusulibßeß.
2 As ootzimalik u atinbßaleß taßn 
u Judas, uvaß kßayin u Jesús, tan 
jatpajul kuxh nik tex Aak tukß 
unqßa ichusulibßeß tu u atinbßaleß.
3 As teqßo veßt u Judas kaßl unqßa 
sol stiß tukß kaßt unqßa xeen tetz 
u tostiixheß uvaß kat ichaj bßen 
unqßa iqßesal oksan iyol tenam 
vatz Tiixh tukß unqßa fariseo. 
As eqßomalik chßichß taßn unqßa 
uxhchileß tukß txijubß tetz.
4 As el veßt chßußl u Jesús tiß ul 
ikßulat chajnaj, tan atik skßußl 
Aak uvaß kam la ul veßt tiß Aak. 
As ech tal veßt Aak ileß te chajnaj: 
—¿Abßil qßi nechukeß?— tißk Aak.
5 As ech tal veßt chajnaj ileß: 
—Nu kuchuk u Jesús, u aa 
Nazaret,— tißk chajnaj. —Ineß,— 
tißk Aak. As antik u Judas uvaß 
kßayin u Jesús molonik tibß tukß 
chajnaj.
6 As tul tal u Jesús uvaß: «Ineß,» 
tißk Aak, as pakßkabßan ibßen veßt 
chajnaj tu txßavaß.
7 As ech tal veßt u Jesús ileß 
tikaßpa: —¿Abßil nechukeß?— tißk 
Aak. —Aß u Jesús nu kuchukeß 
uvaß aa Nazaret,— tißk chajnaj.

XHUN 17 ,  18

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



281

8 —Ileß kat vallu sete uvaß ineß. Asoj 
in chit nechuk in, as echajputaj 
bßen unqßa unchusulibßeß uveß xekel 
sviß,— tißk Aak,
9 tiß uvaß la ibßan u yoleß uvaß maßt 
talat Aak uvaß: «Jankßal unqßa 
uxhchileß uvaß kat aaqß sve as yeßl 
umaj kat tzßejxi,» tißk Aak.
10 As u Simón uvaß Luß, as eqßomalik 
umaßl u chßichß staßn. As teqßo jeß 
tzan naj u chßichßeß tu totzotz. As 
itzokßeßl naj visebßal ixikin umaßl 
vikßam iqßesal oksan iyol tenam 
vatz Tiixh uvaß Malco ibßii.
11 As ech tal veßt u Jesús ileß te u 
Lußeß: —Aqß kuß vachßichßeß tu u 
totzotzeß, tan kam unqßa kßaxkßoeß 
uvaß kßujlu kan taßn vunBßaaleß 
uvaß la unpalebße, as techal chit 
la unpalebßeeß,— tißk Aak.

Ni teqßol u Jesús vatz u Anás
Mateo 26.57-58;

Marcos 14.53-54; Lucas 22.54
12 Unqßa soleß tukß viqßesaleß as 

tukß unqßa xeen tetz u toxtiixheß 
as itxey veßt chajnaj u Jesús, as 
ikßal veßt chajnaj Aak.
13 As bßaxa aß bßex taqßkat 
chajnaj u Jesús tu vikabßal u 
Anás, vijiß u Caifás, uvaß atik ok 
sqßesalil xoßl unqßa oksan iyol 
tenam vatz Tiixh tu u yaabßeß.
14 As aß u Caifás uveß kat alon xoßl 
unqßa iqßesal unqßa tenameß uvaß: 
«Aal chit bßaßneß uvaß la kam umaj 
naj tiß unqßa tenameß,» tißk naj.

Ni teesa veßt tibß u Luß 
kßatz u Jesús

Mateo 26.69-70;
Marcos 14.66-68; Lucas 22.55-57
15 As tul eqßol veßt ok u Jesús 

tu vikabßal u Anás, as xekik 

u Simón uvaß Luß tiß Aak tukß 
umaßt vichusulibß Aakeß. As kat 
kßulax ok vimool u Lußeß vatz 
qßanal, tan ootzimalik naj taßn 
viqßesal oksan iyol tenam vatz 
Tiixh.
16 Pet ech koj u Lußeß, tan kat 
kaaik kan naj tißeßl u kabßaleß. Tul 
til vimool u Lußeß uvaß kaaik kan 
naj, as el veßt chßußl naj. As ul 
ijaj naj bßaßnil te u ixojeß uvaß nik 
xeon u tziß kabßaleß tiß uvaß la ok 
chßußl u Lußeß vatz u qßanaleß.
17 As ech tal veßt u ixoj ileß te u 
Lußeß: —¿Ma jit axh ichusulibß 
u najeß?— tißk ixoj. —Yeßle, jit 
ineß,— tißk u Lußeß.
18 As txaklik unqßa kßameß tukß 
unqßa xeen tetz u tostiixheß vatz 
qßanal, tan maßtik toksat chajnaj 
xamal, tan vaßlik chit taqßbßu 
cheßv. As txaklik ok u Lußeß kßatz 
chajnaj tiß ileeat ok tibß vatz u 
xamaleß.

Nichßotil itziß u Jesús 
taßn u Anás

Mateo 26.59-66;
Marcos 14.55-64; Lucas 22.66-71
19 As ichßoti veßt viqßesal 

oksan iyol tenam vatz Tiixh 
itziß u Jesús tiß uvaß abßil unqßa 
ichusulibß Aakeß, as abßiste 
chusbßal nik ichus Aak te 
chajnaj.
20 As ech tal veßt Aak ileß: —As 
vatz unqßa uxhchileß skajayil 
kat yolonkat in. As kat chusun 
in tulaj unqßa atinbßaleß tetz 
nachbßal Tiixh, as vatz u 
tostiixheß, as tu uveß nimolkat 
tibß unqßa uxhchileß. As yeß atixoj 
unmuj umaj yol vatz unqßa 
uxhchileß.

XHUN 18

El Nuevo Testamento en Ixil de Nebaj, Guatemala, 1ra ed. © 2008, Wycliffe Bible Translators, Inc.



282

21 ¿As kam qßi uveß nachßoti sve? 
Pet abßi te unqßa uxhchileß uveß 
kat abßin vunyoleß. As tuk taleß 
kam kat vala, tan ootzimaleß 
staßn,— tißk Aak.
22 As tul kuxh tal u Jesús u yoleß, 
as ul itzßichoßk umaßl u xeen tetz 
u tostiixheß qßabß jaqß ivatz Aak. 
As ech tal naj ileß te Aak: —¿Ma 
ech atzaqßbßet viqßesal oksan iyol 
tenam vatz Tiixh echeß uveß?— 
tißk naj.
23 As ech tal veßt Aak ileß: —Asoj 
vaßlexh kat vala, as etaltaj sve. 
Pet asoj jit vaßlexh kat vala, as 
¿kam qßi uveß nu kuxh aqßos 
in?— tißk Aak.
24 As tal veßt u Anás uvaß la eqßol 
bßen Aak vatz u Caifás, viqßesal 
oksan iyol tenam vatz Tiixh. 
As qitzelik ibßen veßt Aak taßn 
chajnaj.

Ni teesa tibß u Luß 
kßatz u Jesús unpajte

Mateo 26.71-75;
Marcos 14.69-72; Lucas 22.58-62
25 As antelik kuxh txaklik 

ok u Lußeß vatz u xamaleß tiß 
ileeat tibß. As ech tal veßt umaßl 
u uxhchil ileß te naj: —¿Ma jit 
axh ichusulibß u najeß?— tißk u 
uxhchileß. As ech tal veßt u Luß 
ileß: —Yeßle, jit ineß,— tißk naj.
26 As umaßl vikßam iqßesal 
oksan iyol tenam vatz Tiixh 
uvaß tatinik tibß tukß u najeß uveß 
itzokßeßl u Lußeß vixikineß, as ech 
tal veßt naj ileß te u Lußeß: —¿Jit 
kol vil axh qßa tukß u najeß xoßl 
u chikoeß?— tißk u najeß.
27 As teesa veßt tibß u Lußeß kßatz 
u Jesús titoxpa. As bßex oqßoj veßt 
u peleßxheß.

Ni teqßol bßen u Jesús 
vatz u Pilato

Mateo 27.1-2, 11-31;
Marcos 15.1-20;

Lucas 23.1-5, 13-25
28 As kußsaj chittuß, as eqßol 

el tzan u Jesús tikabßal u Caifás 
tiß ibßen Aak tu vikabßal u bßanol 
ivatz u ijlenaaleß. Pet nik tal 
unqßa iqßesal unqßa tenameß uvaß 
yeß la iyansa tibß chajnaj jaqß u 
nimla qßiieß uvaß pascua. Estißeß 
jit ok chajnaj tu vikabßal u bßanol 
ivatz u ijlenaaleß, aqßal uvaß la 
uch itxßaßn chajnaj tu u nimla 
qßiieß.
29 As el veßt chßußl u Pilato vatz 
chajnaj. As ech tal veßt naj ileß: 
—¿Kam ipaav u najeß qßi?— tißk 
naj.
30 As ech tal veßt chajnaj ileß: 
—As bßaßn koj itxumbßal naj, as 
yeßl najeß la qaqß veßt ok tzan 
savatz,— tißk chajnaj.
31 As ech tal veßt u Pilato 
ileß: —Eteqßotaj bßen naj. As 
ebßantaj isuuchil naj sexoßl tukß 
veleyeß,— tißk naj. As ech tal 
veßt unqßa iqßesal unqßa tenam 
ileß: —Yeßxhkam at tu kuqßabß 
tiß kubßanat isuuchil umaj naj tiß 
ikameß,— tißk chajnaj.
32 As kat chit bßex ibßan u yoleß 
uvaß maßtik talat u Jesús tiß uvaß 
la pal unqßa uxhchileß stuul uvaß 
kam ikam Aak la kami.

33 As qßaavik ok u Pilato tu 
u kabßaleß. As imolo veßt naj u 
Jesús. As ech tal veßt naj ileß te 
Aak: —¿Ma axh u tijlenaal unqßa 
tiaal Israel?— tißk u Pilato.
34 Ech tal veßt Aak ileß: —¿Ma 
axh kuxh ni alon sajunal? ¿Pet 

moj abßil kat alon see sviß?— tißk 
Aak.
35 As ech tal veßt u Pilato ileß: 
—¿In kol tiaal Israel qßa? ¿Kam 
kat abßana? Tan aß unqßa amooleß 
uveß kat aqßon ok tzan axh 
sunvatz, tukß unqßa iqßesal oksan 
iyol tenam vatz Tiixh,— tißk u 
Pilato.
36 Ech tal veßt u Jesús ileß: —As 
jit vatz txßavaßilla txumbßaleß 
u vijleßmeß tiß vilat isuuchil u 
tenameß. As ech kojeß, as la 
ixeßtisa vuntenameß chßaßo uveß 
atoßk sunkßatz, tiß uvaß yeß la 
oksal ok in tiqßabß unqßa iqßesal 
unqßa tenameß. Pet jitßeßch u 
vijleßmeß uvaß nunbßaneß tiß vilat 
isuuchil vuntenameß,— tißk Aak.
37 As ech tal veßt u Pilato ileß: 
—¿Ma axh ijlenaal bßa?— tißk u 
Pilato. As ech tal veßt u Jesús ileß: 
—An chiteß uveß naaleß. Estißeß 
kat itzßebß in as kat ul in vatz 
u txßavaßeß tiß ul valat isuuchil 
u jikla yoleß. As jankßal unqßa 
uxhchileß uveß at veßt u jikla 
yoleß tu u taanxelaleß, as ninima 
vunyoleß,— tißk u Jesús.
38 As ech tal veßt u Pilato ileß: 
—¿Abßiste u jikla yoleß uveß 
naaleß?— tißk u Pilato.

As tul kuxh tal naj u yoleß, as 
el veßt chßußl naj kßatz u Jesús. 
As ul veßt naj vatz unqßa iqßesal 
unqßa tenameß. As ech tal veßt naj 
ileß te chajnaj: —Yeßl umaj ipaav 
u najeß nunlejeß.
39 As chiannal veßt sete uvaß la 
unchajpu el umaßl u preexhueß 
tu u nimla qßiieß. ¿Ma la esaß 
uvaß la unchajpu u najeß uvaß ni 
toksa tibß setijlenaalil?— tißk u 
Pilato.

40 As jolol chit isikßin veßt 
unqßa tenameß. As ech tal veßt 
ileß: —¡Yeßl u najeß la achajpu! 
¡Pet aß u Barrabás la achajpu!— 
tißk unqßa tenameß. As tul elqßom 
u Barrabás.

19  1 As tal veßt u Pilato 
iqßospu u Jesús taßn 

tzßußm.
2 As ipaatxßu veßt unqßa soleß 
umaßl u chßißx koroona. As taqß 
veßt jeß chajnaj tiß iviß Aak. As 
toksa veßt ok chajnaj umaßl u 
muraßt oksaßm tiß Aak tiß itzeßlel 
Aak.
3 As ech tal veßt chajnaj ileß 
te Aak: —¡Keche, pap, axh u 
tijlenaal unqßa tiaal Israel!— tißk 
unqßa soleß tal te Aak tiß itzeßlel 
Aak. As tul itzßich chajnaj ivatz 
Aak.
4 As el veßt chßußl u Pilato 
unpajte. As ech tal veßt naj ileß: 
—Tuk veqßo el tzan naj sevatz, 
tiß uvaß la pal ex stuul uvaß yeßl 
umaj ipaav naj nunlejeß,— tißk u 
Pilato.
5 As eqßol veßt el tzan u Jesús 
tiß ikßuchax vatz unqßa tenameß. 
Atik veßt jeß u chßißx koroona tiß 
iviß Aak. As atik veßt ok u muraßt 
oksaßmeß tiß Aak. As ech tal veßt 
u Pilato ileß te unqßa tenameß: 
—Il naj ilaß. As ex la ilon kam la 
etulbße naj,— tißk u Pilato.
6 As tul til veßt unqßa iqßesal 
oksan iyol tenam vatz Tiixh 
tukß unqßa xeen tetz u tostiixheß, 
as taqß veßt jeß chajnaj tuul 
iviß. As ech tal veßt chajnaj ileß: 
—¡Yatzßpoj naj vatz u kuruseß! 
¡Yatzßpoj naj vatz u kuruseß!— 
tißk chajnaj. As ech tal veßt u 
Pilato ileß: —Sunvatz as yeßl 

ipaav naj ati. Asoj ex la alon, as 
eteqßotaj naj. As eyatzßtaj naj 
vatz u kuruseß,— tißk naj.
7 As ech tal veßt unqßa iqßesal 
unqßa tenam ileß: —At umaßl u 
tzaqßit uvaß nimamal sqaßn. As aß 
ni taleß uvaß la kam u najeß, tan 
tiß uvaß ni toksa tibß naj iKßaol u 
Tiixheß,— tißk chajnaj.
8 As tul tabßi veßt u Pilato u yoleß, 
as aal chit xoßv veßt naj.
9 As qßaavik veßt ok naj tu kabßal 
unpajte tukß u Jesús. As ech 
tal veßt naj ileß te Aak: —¿Katil 
tzaanajkat axh?— tißk naj. As jit 
tal u Jesús umaj yol te naj.
10 As ech tal veßt u Pilato ileß 
unpajte: —¿Kam qßi yeß nakßulbße 
in? ¿Ma yeß ootzimal aßn uvaß at 
tunqßabß tiß unchajput axh as tiß 
vaqßat jeß axh vatz u kuruseß?— 
tißk naj.
11 As ech tal veßt u Jesús ileß: 
—Yeß koj kat aqßax see taßn 
vunBßaaleß uvaß at tu almikaß, as 
yeßl eetzeß taß sviß. Estißeß uvaß yeß 
la lejon vapaaveß tiß vipaav u 
najeß uvaß kat aqßon ok in see,— 
tißk Aak.
12 As tul tabßi veßt u Pilato 
viyol u Jesús, as xeßt ichuk veßt 
naj txumbßal tiß ichajpul Aak. 
As aal chit taqß veßt jeß unqßa 
iqßesal unqßa tenameß tuul iviß tiß 
isikßineß. As ech tal veßt chajnaj 
ileß: —¡Asoj tuk achajpu el u 
najeß, as jit kßulel tibß ayol tukß u 
qijlenaaleß tu u Roma, tan abßil 
umaj uvaß la toksa tibß ijlenaalil 
vatz u qijlenaaleß as ni teesa naj 
iqßii u qijlenaaleß!— tißk chajnaj.
13 As tul tabßi u Pilato viyol 
chajnajeß, as teqßo veßt el tzan naj 
u Jesús unpajte. As xonebß veßt naj 

tu vixhiilaeß uveß nikat ibßankat naj 
isuuchil unqßa preexhueß vatz u 
qßanaleß uvaß lemelik kuß kßubß vatz 
uvaß Gábata ibßii tu yolbßal hebreo.
14 As ech kuxh veßt qßejal u xeem 
qßiieß tu u nimla qßiieß uvaß pascua. 
As tul maßtik ichaqßaan veßt qßii, as 
ech tal veßt u Pilato ileß te unqßa 
iqßesal unqßa tiaal Israel: —¡Il 
vetijlenaal ilaß!— tißk naj.
15 As aal chit taqß veßt jeß chajnaj tuul 
iviß tiß isikßineß. As ech tal veßt chajnaj 
ileß: —¡Eqßoloj naj! ¡Eqßoloj naj! ¡As 
yatzßpoj naj vatz u kuruseß!— tißk 
chajnaj. As ech tal veßt u Pilato ileß: 
—¿Ma aß netaleß uvaß la val iyatzßpu 
vetijlenaaleß vatz u kuruseß?— tißk 
naj. As ech tal veßt unqßa iqßesal 
unqßa nachol Tiixh ileß: —¡Yeßl 
umaßtoj qijlenaal tiß u ijlenaaleß tu u 
Roma uvaß César!— tißk chajnaj.
16 As tul tabßi veßt u Pilato u 
yoleß, as taqß veßt ok naj u Jesús 
te chajnaj. As teqßo veßt chajnaj 
Aak tiß iyatzßpu vatz u kuruseß.

Ni taqßax jeß u Jesús 
vatz u kurus

Mateo 27.32-50;
Marcos 15.21-37; 
Lucas 23.26-49 

17 As ijamal veßt u kuruseß taßn 
u Jesús tul el chßußl Aak tiß ibßen 
taßn chajnaj tu u atinbßaleß uvaß 
«Tatinbßal Bßajil Kßoßn» chßelel. As 
Gólgota ibßii tu yolbßal hebreo.
18 As tzitziß aqßpikkat jeß Aak 
vatz u kuruseß. As jeß veßt kaßvaßt 
unqßa naj vatz kaßvaßt unqßa 
kuruseß: umaßl naj jeß tisebßal 
Aak; as umaßt naj timax Aak.
19 As tal veßt u Pilato itzßibßal kaßl 
unqßa tzßibß vatz umaßl u tal aqßen 
uvaß ech nik tal ileß: Aß U JESÚS, U 

AA NAZARET, UVAß TIJLENAAL UNQßA 
TIAAL ISRAEL, tißk u yoleß uvaß kat 
aqßax jeß tiviß u kuruseß.
20 As yeß saach unqßa tiaal Israel 
sikßlen u tzßibßeß, tan najlik kuxh 
ixoßl u Jerusalén tukß u atinbßaleß 
uveß jeßkat u Jesús vatz u kuruseß. 
Tu oxvaßl yolbßal tzßibßalkat: tu 
hebreo, tu latín, as tukß tu griego.
21 As ech tal veßt unqßa iqßesal 
oksan iyol tenam vatz Tiixh 
ileß te u Pilato: —Yeß koj kat aal 
itzßibßaleß uvaß qijlenaal u Jesús. 
Pet aß koj kat aal itzßibßaleß uvaß 
ni toksa tibß naj ijlenaalil,— tißk 
chajnaj.
22 Ech tal veßt u Pilato ileß: —Yeßle, 
tan kam uveß kat val itzßibßaleß as 
yeß la uch ijalpul veßteß,— tißk naj.

23 As tul olebß veßt unqßa soleß 
tiß ijeß u Jesús vatz u kuruseß, 
as ijatx veßt chajnaj u toksaßm 
Aakeß svatzaj. As kajvaßl elkat u 
toksaßm Aakeß stuul, tan junun 
ibßen veßt vatz chajnaj. As teqßo 
tzan chajnaj umaßt u chelkin 
toksaßm Aak uvaß yeßl itzßisbßal 
atike,
24 tan ech tal veßt chajnaj ileß 
svatzaj: —Yeß la ibßaneß uvaß la 
kujatx sukuvatz. Pet tuk kubßan 
umaßl u txßakiibß. As abßiste oß 
uvaß la txßakon, as oß la eqßon,— 
tißk unqßa soleß. As aß chiteß bßex 
ibßana uvaß tzßibßamal kan uvaß 
ech ni tal ileß:

Kat ijatx chajnaj u voksaßmeß 
svatzaj.

As kat itxßak tibß stiß, tißk u 
yoleß.

As aß chiteß kat ibßan unqßa soleß.
25 As txaklik veßt vitxutx u 

Jesús kßatz u kuruseß tukß u 
titzßin vitxutx Aakeß uvaß Maßl 
ibßii, u tixqel u Cleofas, as tukß 
umaßt u Maßl uvaß tzaanaj tu u 
tenam uvaß Magdala.
26 As isaji veßt bßen u Jesús 
vitxutxeß tukß umaßl vichusulibßeß 
uveß kßulik chit tibß iyol Aak 
stukß. As ech tal veßt Aak ileß te 
vitxutxeß: —Aß veßt unchßexeleß 
vunchusulibßeß la ibßaneß,— tißk 
Aak.
27 As ech tal veßt Aak ileß te 
vichusulibßeß: —Aß veßt atxutxeß 
vuntxutxeß la ibßaneß,— tißk Aak. 
As an chit tu u qßiieß ikßul veßt 
ok vichusulibß Aakeß vitxutxeß tu 
vikabßaleß.

28 As ootzimalik taßn u Jesús 
uvaß bßiitik kuxh itzojpisat Aak 
jankßal uveß ul ibßan Aak. As ech 

tal veßt Aak ileß: —Nitzaj untziß,— 
tißk Aak. As bßex ibßan u yoleß, 
uvaß tzßibßamal kan tiß Aak.
29 As atik umaßl u xhaalo uvaß 
noonalike taßn kßayla taßl uuva. 
As takßsa veßt unqßa soleß umaßl 
u patxkin kßoo. As taqß veßt jeß 
chajnaj titziß Aak taßn umaßl u 
qßabß tzeß, uvaß hisopo ibßii.
30 Tul maßtik tukßat Aak u 
kßayla taßl uuvaeß, as ech tal veßt 
Aak ileß: —¡Kat tzojpiy veßteß 
skajayil!— tißk Aak. As ivichßqßu 
veßt tibß iviß Aak. Taqß veßt ok Aak 
u taanxelaleß te u Tiixheß. As 
kam veßt Aak.

31 As ijaj veßt unqßa iqßesal 
unqßa tenameß bßaßnil te u Pilato 
uvaß la bßen vuchßpoj unqßa ikux 
unqßa najeß uvaß atik jeß vatz 
unqßa kuruseß, aqßal uvaß oora 
kuxh la kami, tan ech veßt qßejal 
u xeem qßiieß tu u nimla qßiieß 
uvaß pascua. As la eesal kuß tzan 
unqßa kamnajeß vatz u kuruseß 
uvaß nik taleß, tan yeß la uch ikaa 
vatz u kuruseß tu u xeem qßiieß. 
As nimla yolik chit u xeem qßiieß 
te chajnaj tu u nimla qßiieß.
32 As ichaj veßt bßen u Pilato 
unqßa soleß. As bßaxel kat vuchßpu 
toj umaßl naj. As vuchßpu veßt u 
toj umaßt naj uvaß atik jeß vatz 
unqßa kuruseß txala u Jesús.
33 As tul oon veßt unqßa soleß kßatz 
Aak, as jit ivuchß veßt chajnaj u toj 
Aakeß, tan til chajnaj uvaß maßtik 
ikam veßt Aak.
34 Pet itoqß veßt jeß umaßl u sol u 
txala tuul Aakeß taßn umaßl u jutzß 
viß chßichß. As yak kuxh el veßt 
chßußl kaj tukß aß txala tuul Aak.
35 As ineß ilon kam uveß kat ibßan 
u Jesús. As ni val veßt isuuchil 

sete, tan an chiteß uveß ni val 
sete. As ootzimal svaßn uvaß 
jik chit ni valeß, aqßal uvaß la 
ekßujbßaß ekßußl tiß u Jesús,
36 tan echeß ibßan kuxh koj. Pet 
aßeß bßex ibßana uvaß tzßibßamal 
kan uvaß ech ni tal ileß:

Echeß la koj vuchßpu umaj 
vibßajil u jikla uxhchileß, 
tißk u yoleß.

37 As ech ni tal umaßt u yol ileß:
La til unqßa tenameß umaßl u 

uxhchil uvaß maßt qoplu u 
txala tuuleß taßn chßichß, tißk 
u yoleß.

Nimujlu veßt u Jesús
Mateo 27.57-61;

Marcos 15.42-47; Lucas 23.50-56 
38 As tul maßtik ikam veßt u 

Jesús, as bßex ijaj veßt u Xhußl u 
aa Arimatea bßaßnil te u Pilato 
tiß teqßol vichißol u Jesús, tan 
nimamalik u Jesús taßn u Xhußleß. 
As yeß nikat tal tibß naj, tan nikat 

k 20.1 As aßeß u tumiinkußeß.

ixoßv naj vatz unqßa imooleß uvaß 
iqßesal unqßa tenameß. As tal veßt 
u Pilato te unqßa isoleß uvaß la 
uch taqßax vichißol u Jesús te 
u Xhußleß. As bßex teqßo veßt kuß 
tzan u Xhußleß vichißol Aakeß.
39 As antik u Nicodemo uvaß bßex 
qßelun u Jesús aqßbßal, as ul veßt 
naj tukß umaßl u txßumtxßulla 
tzßakabßal uvaß mirra ibßii 
kamal viinqil aalmo talal, tan 
yuelik tibß u mirra tukß umaßt u 
tzßakabßal uvaß áloe.
40 As teqßo veßt chajnaj vichißol 
u Jesús. As toksa veßt chajnaj u 
txßumtxßulla tzßakabßaleß stiß. As 
ibßoch veßt chajnaj tu kaßl unqßa 
bßaßnla maanta, tan ech chit 
nibßan unqßa tiaal Israel tiß imujat 
unqßa ikamnajeß.
41 As atik chiko kßatz u atinbßaleß 
uveß aqßpikkat jeß u Jesús vatz u 
kuruseß. As atik umaßl u jul tzitziß 
uvaß aßn kßotike uvaß yeßxnik 
mujlu umaj kamnaj stuul.
42 As tzitziß imujkat chajnaj u 
Jesús, tan tiß uvaß aalik ixeßt veßt 
u xeem qßiieß tu u nimla qßiieß 
uvaß pascua as najlik kuxh u juleß 
uveß kamkat Aak.

U tulebßal taama u Jesús
Mateo 28.1-10; Marcos 16.1-8;

Lucas 24.1-12

20  1 As bßiitik chit isajbßeß 
tu u bßaxa qßiieß tu u 

xhemaanaeß, k as bßen veßt u Maßleß 
uveß tzaanaj tu u tenam uvaß 
Magdala kßatz u juleß uvaß mujlukat 
u Jesús. Tul oon veßt ixoj tziß u juleß, 
as til veßt ixoj uvaß maßtik teesal 
veßt u sivaneß tziß u juleß.

2 As qßax ibßen veßt ixoj. As bßex 
tal veßt ixoj te u Simón uvaß Luß 
as te umaßt vichusulibß Aakeß uveß 
kßulik chit tibß iyol Aak stukß. 
Ech bßex tal ixoj ileß: —¡Kat bßex 
eqßolyu vichißol u Kubßaal Jesús 
tu u juleß! As yeß qootzaj katil 
bßex aqßaxojkat,— tißk ixoj.

3 As el veßt chßußl u Lußeß tukß 
umaßt vichusulibß Aakeß. As bßex 
veßt chajnaj tziß u juleß.
4 Vaßlik chit toojeßl chajnaj tiß 
ibßeneß. As pal chit toojeßl vimool u 
Lußeß, tan naj oon bßaxa tziß u juleß.
5 As kßoebß naj tiß tilat ok tu u 
juleß. As jit ok naj. As aß kuxh veßt 
unqßa maantaeß tiloßk naj uvaß 
atik kan uveß bßochlukat u Jesús.
6 As tul oon veßt u Simón uvaß Luß, 
as yakik ok naj tu u juleß. As til 
veßt naj u maantaeß uvaß atik kan
7 tukß u sußteß uveß bßochlukat 
viviß u Jesús. As vaßlen 
bßalqßumalikkat veßt kan u sußteß.
8 As ok veßt vimool u Lußeß uvaß 
oon bßaxa tziß u juleß. As tul til 
naj uveß yeßlik veßt u Jesús tu u 
juleß, as yak kuxh inima veßt naj 
uvaß maßtik tul taama Aak,
9 tan yeßxnik pal chajnaj stuul 
tiß uveß tzßibßamal kan uvaß la ul 
taama u Jesús unpajte.
10 As qßaav veßt kaßvaßl vichusulibß 
Aakeß kßatz unqßa imooleß.

Nikßuch tibß u Jesús 
vatz u Maßl uveß aa Magdala

Marcos 16.9-11
11 As bßiilik kuxh stuul, as oon 

veßt u Maßleß uveß aa Magdala 
tziß u juleß unpajte. As vaßlik chit 
toqß ixoj. As tul nikat toqß ixoj, as 

kßoebß veßt ixoj tiß isajit ok tuul u 
juleß.
12 As til veßt ok ixoj kaßvaßl unqßa 
ángel uvaß vaßlik chit ipolal unqßa 
toksaßmeß. Xonlik umaßl u ángel 
viß u sivaneß uveß atikkat bßen iviß 
u Jesús. As xonlik umaßte uveß 
atikkat bßen u toj Aakeß tu uveß 
mujlukat Aak.
13 As ech tal veßt unqßa ángel 
ileß te u Maßleß: —¿Ixoj, kam 
nooqßle?— tißk unqßa ángel. Ech 
tal veßt u Maßl ileß: —Ni voqßeß, 
tan tiß uveß kat eqßoliy veßt u 
Kubßaal Jesús. As yeß vootzaj 
katil kat eqßolkat,— tißk ixoj.
14 As tul kuxh tal ixoj u yoleß, as 
isuchqßi tibß ixoj. Til veßt ixoj uvaß 
txaklik veßt ok u Jesús kßatz ixoj. 
As jit texhla ixoj Aak.
15 As ech tal veßt Aak ileß: —¿Ixoj, 
kam nooqßle? ¿Abßil nachukeß?— 
tißk Aak. Ech tal veßt ixoj ileß: 
—Pap, asoj axh kat eqßon, as al 
sve katil bßex aaqßkat. As la bßen 
veqßo,— tißk ixoj, tan kamal u 
xeen tetz unqßa chikoeß u najeß 
uvaß nik tal ixoj.
16 As ech tal veßt u Jesús ileß: 
—¡Maßl!— tißk Aak. As isuchqßi 
veßt tibß ixoj. As ech tal veßt 
ixoj ileß tu yolbßal hebreo: 
—¡Raboni!— tißk ixoj. As aß 
isuuchil u yoleß Raboni uvaß 
Chusul qetz tu kuyolbßal.
17 As ech tal veßt u Jesús ileß: 
—Chajpu in, tan yeß bßenoj in 
kßatz vunBßaaleß. Pet kuxh al 
te unqßa eetz chusulibßeß, tan 
bßen veßt in kßatz vunBßaaleß 
uvaß eBßaal, as vunTiixheß uvaß 
eTiixh,— tißk Aak.
18 As bßex veßt ixoj unpajte kßatz 
unqßa tetz chusulibßeß. As bßex 

tal veßt ixoj uvaß maßtik tilat ixoj 
Aak. As tal veßt ixoj kam uvaß kat 
tal Aak te ixoj.

Nikßuch tibß u Jesús 
vatz unqßa ichusulibßeß

Mateo 28.16-20;
Marcos 16.14-18; Lucas 24.36-49
19 As an chit tu u bßaxa qßiieß 

tu u xhemaanaeß, as molik veßt 
tibß unqßa ichusulibß Aakeß tul 
uvaß maßtik itzßotin veßteß. As 
kolimalik u kabßaleß, tan nikat 
ixoßv chajnaj vatz unqßa iqßesal 
unqßa tenameß. As ul veßt u Jesús 
txakebßoj xoßl chajnaj. As ech tal 
veßt Aak ileß: —As bßaßnoj etatin 
sevatzaj sekajayil,— tißk Aak.
20 As tul tal Aak u yoleß, as 
ikßuch veßt Aak viqßabßeß tukß u 
txala tuuleß te chajnaj. As vaßlik 
chit itxuqßtxun veßt chajnaj tul til 
chajnaj Aak.
21 As ech tal veßt Aak ileß te 
chajnaj unpajte: —Aß vibßaßnil 
u Tiixheß la atin sexoßl. As tuk 
unchaj bßen ex tiß talax vunyoleß 
echeß kat ibßan u Kubßaal Tiixheß 
sve, tan kat ichaj tzan in Aak tiß 
talax viyoleß sexoßl,— tißk u Jesús.
22 As tul tal u Jesús u yoleß, as 
ixuli bßen Aak vixeveß. As ech 
tal Aak ileß: —Ekßultaj u Tiixhla 
Espíritu,
23 tan abßil uvaß la etal isotz 
ipaav, as la sotz ipaav. Pet abßil 
uvaß yeß la etal isotz ipaav, as yeßl 
ipaav la sotzi,— tißk Aak te unqßa 
ichusulibßeß.

Nikaßkabßin taama 
u Maxh tiß u Jesús

24 As u Maxh uvaß Xußm chßelel 
uvaß atik ok xoßl kabßlaval unqßa 

kß 21.1 U mar uveß Galilea as an chiteß uvaß Tiberias ibßii.

ichusulibß u Jesús, as yeßlik naj 
tul ikßuch tibß u Jesús xoßl unqßa 
ichusulibßeß bßaxa.
25 As tul ul veßt naj, as ech tal 
veßt ok unqßa imool naj ileß ste: 
—Kat qillu veßt u Kubßaal Jesús,— 
tißk chajnaj. As ech tal veßt u 
Maxh ileß: —Lanal vil u tokebßal 
unqßa laavuxheß tu viqßabßeß, as 
lanal voksa u viß unqßabßeß stuul 
as tukß u txala tuul Aakeß uveß 
qopel, as aßn la unnimaeß,— tißk 
naj.

26 As ech vaaxit qßii stuul, as 
jupik tibß unqßa ichusulibß u 
Jesús tu u kabßal unpajte. As 
atik u Maxheß xoßl chajnaj. As 
aat kuxh til chajnaj uvaß txaklik 
veßt ok Aak xoßl chajnaj. As ech 
tal veßt Aak ileß: —Aß vibßaßnil u 
Tiixheß la kaa sexoßl,— tißk Aak.
27 As ech tal veßt Aak ileß te u 
Maxheß: —Oksa u viß aqßabßeß 
tu uveß kßaxbßinale. As oksa 
viß aqßabßeß tu u txala vuuleß 
unpajte. As yeß kuxh kaßkabßin 

aama. Pet kßujbßaß akßußl sviß,— 
tißk Aak.
28 As ech tal veßt u Maxh 
ileß: —Kubßaal Jesús, as axheß 
vunTiixheß,— tißk naj.
29 As ech tal veßt u Jesús ileß: 
—Katnal chit eel in, Maxh. 
As aßn kat anima veßt in. Pet 
achvebßal chit unqßa uxhchileß 
uveß kßuxh yeß kat til in, as 
ninima veßt in,— tißk Aak. 

Kam stiß kat tzßibßalkat 
kan u yoleß

30 As nimatel unqßa kßuchbßal 
tetz u tijleßm u Jesús kat ikßuch 
vatz unqßa ichusulibßeß. As 
yeßxhkam tzßibßamal kan tu u 
ußujeß.
31 Pet jankßal unqßa vißlaß uvaß 
tzßibßamal kan, as kat tzßibßal kan 
tiß uvaß la kukßujbßaß kukßußl tiß u 
Jesús uvaß Aak u Cristo, viKßaol 
u Tiixheß. As estißeß uvaß at veßt 
kutiichajil kßatz u Tiixheß tukß 
vibßii Aakeß, asoj kßujleßl kukßußl 
tiß Aak.

Nikßuch tibß u Jesús vatz 
unqßa ichusulibßeß unpajte

21  1 As xamtik veßt stuul, as 
ikßuch veßt tibß u Jesús 

vatz unqßa ichusulibßeß unpajte 
tziß u mar uveß Tiberias ibßii. kß As 
tul ikßuch veßt tibß Aak te chajnaj,
2 as kßulik tibß u Simón uvaß 
Luß, tukß u Maxh uvaß Xußm ni 
talpeß, tukß u Natanael uvaß aa 
Caná uvaß echen tu u Galilea, 
tukß kaßvaßt vikßaol u Zebedeo, 
as tukß kaßvaßt unqßa ichusulibß 
Aakeß unpajte.

3 As ech tal veßt u Luß ileß te 
chajnaj: —Maßt in tiß untxeyat 
txay,— tißk naj. Ech tal veßt unqßa 
imool u Luß ileß: —La bßen oß 
seeß,— tißk chajnaj. As bßen veßt 
chajnaj tiß naj. As ok veßt chajnaj 
tu umaßl u barco. As umaßl chit 
aqßbßal chajnaj tiß itxeyat txay. As 
jit olebß chajnaj tiß itxeyat umaj 
txoo.

4 As tul aalik isajbßu veßteß, as 
aat kuxh til chajnaj uvaß txaklik 
veßt u Jesús tziß u mar. As jit 
texhla chajnaj Aak.
5 As ech tal veßt bßen Aak ileß 
te chajnaj: —Keche, vitzßin 
vatzik, ¿ma at echbßubßal uvaß la 
vechbßu?— tißk Aak. —Yeßxhkam 
ati,— tißk chajnaj.
6 As ech tal veßt bßen Aak ileß te 
chajnaj: —Etaqßtaj bßen u kßacheß 
tisebßal u barco, tan tzitziß la 
elejkat txoo,— tißk Aak. As ibßan 
chajnaj kam uveß tal Aak. As 
tul teqßo veßt jeß tzan chajnaj u 
kßacheß, as echeß nikat koj tolebß 
veßt chajnaj tiß teqßot jeß tzan u 
kßacheß tukß unqßa mamaßla chaj 
txayeß xeß u aßeß.
7 As yolon veßt u chusulibßeß uvaß 
kßulik chit tibß iyol Aak stukß. As 
ech tal veßt ok naj ileß te u Lußeß: 
—¿Kam qßi? ¡Tan aß u Kubßaal 
Jesús vil!— tißk naj. As tul tabßi 

veßt u Simón uvaß Luß, as il kuxh 
toksat veßt naj u toksaßmeß, tan 
eesamalik u toksaßm najeß staßn. 
As isuti veßt tibß naj xeß u aßeß tiß 
toon kßatz u Jesús.
8 Pet ech koj unqßa imool u Lußeß, 
tan qßoon kuxh tel chßußl chajnaj 
tukß u barco, tan najlik u barco 
tziß u aßeß. As kamal kajvaßl kuxh 
kßaßj atik ok u barco tziß u aßeß. As 
tzujumal tel chßußl u kßacheß ibßan 
chajnaj, tan noonalik chit veßt u 
kßacheß taßn unqßa txayeß.

9 As tul el veßt chßußl chajnaj tu u 
barco, as til veßt chajnaj uvaß atik 
veßt txaß xamal tziß u aßeß. As atik 
jeß umaßl u txay viß u txaß xamaleß. 
As atik kaßl unqßa paan skßatz.
10 As ech tal veßt u Jesús 
ileß: —Eteqßotaj tzan kaßvoßj unqßa 
txayeß uveß aßn kat etxeya,— tißk 
Aak.
11 As jeß veßt u Simón uvaß Luß 
tu u barco. As bßex iqini veßt el 
tzan naj u kßacheß uveß noonalik 
taßn unqßa nimla chaj txayeß, tan 
oxlaval ivaaxajkßalal (153) unqßa 
txayeß atik ok tu u kßacheß. As 
yeßl u kßacheß kat ratßmi jaqß talal 
unqßa txayeß.
12 As ech tal veßt u Jesús ileß: 
—Sißunaj. Etzujbßetaj etibß,— tißk 
Aak. As echeß abßiste koj umaj 
unqßa ichusulibß Aakeß chßotin 
ste uvaß, «¿Abßiste axh qßi?» tißk 
koj chajnaj. Pet atik veßt skßußl 
chajnaj uvaß aßik u Kubßaal Jesús.
13 As itxey u Jesús u paaneß. As 
ijatx veßt Aak xoßl chajnaj. As 
echat chit ibßan Aak tiß u txayeß 
unpajte. 

14 Tan itoxpa uveß ikßuchat tibß 
Aak vatz unqßa ichusulibßeß, tan 
maßtik tul taama Aak.

l 21.19 Aß isuuchil unqßa yoleß tu yolbßal griego: Xekebßen sviß.

Niyolon u Jesús tukß u Lußeß
15 As tul bßaßnxi itxßaßn chajnaj, 

as ech tal veßt u Jesús ileß te 
u Simón uvaß Luß: —¿Simón, 
ikßaol Jonás, ma xoßn in see tiß 
unqßa amooleß?— tißk Aak. Ech 
tal veßt u Luß ileß: —Kano, Pap, 
ootzimaleß aßn uvaß xoßn axh 
sve,— tißk naj. As ech tal veßt 
Aak ileß: —Loch unqßa niman 
vetzeß. As ech axeaateß echeß 
ixeep unqßa talaj kaneeroßeß,— 
tißk Aak.
16 As ech tal veßt u Jesús ileß 
tikaßpa: —¿Simón, ikßaol Jonás, 
ma xoßn in see?— tißk Aak. Ech 
tal veßt u Luß ileß: —Kano, Pap, 
ootzimaleß aßn uvaß xoßn axh 
sve,— tißk naj. Ech tal veßt u 
Jesús ileß: —As la eel unqßa 
niman vetzeß. As ech axeaateß 
echeß ixeep unqßa kaneeroßeß,— 
tißk Aak.
17 As ech tal veßt u Jesús 
ileß titoxpa: —¿Simón, ikßaol 
Jonás, ma xoßn in see?— tißk 
Aak. As txumun veßt taama u 
Lußeß, tan tiß uvaß ichßoti Aak 
te naj titoxpa tiß uvaß ma xoßn 
Aak te naj. As ech tal veßt naj 
ileß: —Pap, ootzimal chiteß aßn 
skajayil. As ootzimaleß aßn 
uvaß xoßn axh sve,— tißk naj. 
As ech tal veßt u Jesús ileß: 
—Loch unqßa niman vetzeß. As 
ech axeaateß echeß ixeep unqßa 
kaneeroßeß.
18 As jik chit tuk val see, tan 
tul uvaß txulnalik axh, as kat 
achabßa ajikßat xeß avuul taßn 
vakßalbßaleß. As kßuxh katil 

kuxh kat aalkat abßeneß as 
aß kat bßenkat axh tzitziß. Pet 
tul la qßesbßu veßt axh, as la 
oon veßt umaßl u qßii uvaß la 
aaqß veßt el aqßabß. As vaßlen 
la kßalon veßt xeß avuul. As la 
eqßol veßt bßen axh katil uvaß 
yeß la asaßkat abßeneß,— tißk Aak 
tal te u Lußeß.
19 As tal veßt u Jesús unqßa 
yoleß tiß ikßuchat veßt te u Lußeß 
uvaß kam ikam naj la kami tiß 
toksal iqßii u Tiixheß. As tul 
kuxh tal u Jesús unqßa yoleß, as 
ech tal veßt Aak ileß unpajte: 
—Aqß yakßil tiß uvaß ni val 
see,— l tißk Aak.

U Jesús tukß vichusulibß 
uvaß xoßn chit ste

20 As isuchqßi veßt tibß u Lußeß. 
As til veßt naj umaßt vimooleß 
uvaß xekik tiß u Jesús. As aß u 
chusulibßeß uvaß kßulik chit tibß 
iyol Aak stukß. As najeß uvaß atik 
ok iviß tziß taama Aak tul nik 
itxßaßn chajnaj tukß Aak. As najeß 
chßotin te Aak abßiste u najeß uvaß 
la kßayin Aak.
21 As tul til u Lußeß u najeß, as 
ichßoti veßt naj te u Jesús. As ech 
tal u Luß ileß: —¿Pap, kam tuk 
ibßan u najeß qßi?— tißk naj.
22 Ech tal veßt Aak ileß: —Ineß 
taß tiß naj. Tan asoj la valeß uvaß 
latel itxßebß in naj tiß u vulebßaleß, 
as ineß taß la alon. As yeß eetz tiß 
naj. Pet aqß yakßil tiß uvaß kat val 
see,— tißk Aak.

23 Estißeß abßil veßt umaßl u 
yol tiß u chusulibßeß xoßl unqßa 
qitzßin qatzikeß uvaß yeßl naj la 

kam veßteß. As jitßeßch viyol u 
Jesús tala tiß u najeß uvaß yeßl 
naj la kam veßteß. Pet taßn kuxh 
tal Aak uvaß: «Asoj la valeß 
uvaß latel itxßebß in naj tiß u 
vulebßaleß, as yeß eetz tiß naj,» 
tißk Aak tala.
24 As ineß taß in Xhun, vichusulibß 
u Jesús, uvaß ni alon isuuchil u 
yoleß tiß unqßa veeß kat vila. As 
ineß tzßibßan tetz unqßa yolaß. 

Estißeß uvaß ootzimal veßt setaßn 
uvaß jik chit unqßa yoleß uveß kat 
untzßibßa kan tiß Aak.

25 As yeß saach unqßa veeß kat 
ibßan u Jesús. As la koj tzßibßal 
kan unqßa veeß skajayil uvaß ul 
ibßan Aak vatz u txßavaßeß, as ni 
vitzßa uvaß yeß la tzßaj veßteß vatz 
u txßavaßeß tiß unqßa ußujeß uvaß la 
tzßibßal unqßa yoleß stuul. 
An chiteß. 

